
GABATARWAR MASU FASSARA

Godiya ta tabbata ga Allah Mahalicci wanda ayyukan alheri basu kammala sai da yardarsa. Tsira da aminci su tabbata ga manzo mai girma.
Wannan shi ne littafi na biyu na Sheikh Faisal Al Ba’adani wanda muka yi alkawalin kawo maku tun sa’ad da muka fito da wancan na farko a kan Hajjin Manzon Allah Sallallahu Alaihi Wasallam. 
Wannan littafi ya bada cikakkiyar sura ta rayuwar Manzon Allah Sallallahu Alaihi Wasallam tun kafin kamawar watan azumi har karewarsa, da irin yadda watan azumi yake zame masa babbar makaranta ta koyar da al’ummarsa yadda ya kamata a bauta ma Allah ba kuma tare da an yanke hulda da mutane ba.
Babbar hikimar da ke cikin wannan littafi ita ce, tattara sahihan bayanai wadanda suka shafi yanayin ibada da zamantakewa ta Manzon Allah Sallallahu Alaihi Wasallam a wannan muhimmin lokaci, irin bayanan da zai yi wuya ka same su a hade wuri guda da kuma irin wannan tsari da mai littafin ya shinfida.
Kasancewar cewa kowane musulmi dole ne ya ratsa wannan makaranta ta horaswa sau daya a kowace shekara ya sanya bukatuwar musulmi zuwa ga wannan littafi ta dada karfi. Domin kuwa duk ibadar da mutum zai yi to, ba zata zama karbabbiya a wurin Allah ba sai ta hada sharuda biyu, su ne: kasancewarta da kyakkyawar niyya da kuma yin ta bisa ga Sunnah; koyarwar Manzon Allah Sallallahu Alaihi Wasallam.
Game da fassara dai tana nan yadda aka saba. Amma a tsarin littafin mun dan shigar da wani sabon salo na gabatar da kowane zango da takaitaccen abinda zai kunsa don Karin zaburar da mai karatu da kara masa karsashi da nishadin karatu.

A ganinmu wadannan littafai guda biyu na Faisal, hasara ne a ce ba a samar da su ba da harshen Hausa. Don haka muka yi wannan dan kokari da fatar Allah ya sa mun gamu da katar a cikin aikin, domin mu samu ladar sa a lahira.

Allah ya saka da alheri ga duk wanda ya bada wata gudunmawa ta kowace fuska ce don fitowar wannan aiki.
A Green Palace Hotel

Madina, K.S.A.

19 ga Ramadhan 1430H
GABATARWAR MAWALLAFI
Godiya ta tabbata ga Allah Ubangijin talikai. Tsira da aminci su daxa tabbata ga shugaban Annabawa, limamin Manzani, da alayensa da Sahabbansa baki xaya. Bayan haka.
Tabbas, Allah Maxaukakin Sarki ya umurce mu da yin biyayya ga Annabinsa Sallallahu Alaihi Wasallama ya Kuma wajabta muna yin xa’a gare shi, a cikin ayar da yake cewa: “Kuma abin da Manzo ya ba ku, to, ku kama shi, abin da ya hane ku, to, ku bar shi,” (59:7). A cikin wata ayar kuma, ya ce: “Wanda ya yi xa’a ga manzo, to, haqiqa, ya yi xa’a ga Allah. Kuma wanda ya juya baya, to ba mu aike ka ba don ka zama mai tsaro a kan su” (4:80)


Bayan wannan kuma, a wata ayar sai Allah Subhanahu Wa Ta’ala ya tabbatar muna da cewa babu wani abu da ke nuna cewa, mutum na son Allah Subhanahu Wa Ta’ala face idan ya kasance mai xa’a tare da qanqame tafarkin Manzon Allah Sallallahu Alaihi Wasallama. Ayar da ke qunshe da wannan oda ita ce: “Ka ce; Idan kun kasance kuna son Allah, to ku bi ni,Allah ya so ku, kuma ya gafarta muku zubanku. Kuma Allah mai gafara ne, mai jinqayi.” (3:31)


Bayan wannan kuma, Annabi Sallallahu Alaihi Wasallama ya ba mu labarin cewa, babu wanda Allah Subhanahu Wa Ta’ala zai karvi aikinsa, balle ya samu shiga Aljanna sai wanda ya kasance yana xa’a gare shi, a matsayinsa na Manzo. Wannan magana na cikin Hadisin da Manzon ke cewa a cikinsa: “Duk wanda ya aikata wani aiki ba da yawun bakinmu ba, ya yi aikin banza.” 
 Ya kuma qara da cewa: “Gaba xayan al’ummata za ta shiga Aljanna sai fa wanda ya qi.”  Sai Sahabbai suka ce: “Waye kuwa zai qi ya Manzon Allah?”  Shi kuma ya karva masu da cewa: “Duk wanda ya yi mani xa’a shi ne wanda ya yarda ya shiga Aljanna, wanda duk kuwa ke sava mani, to, shi ne wanda bai yarda ya shiga Aljanna ba.”  


Sannan kuma ita wannan xa’a, da ake son kowane musulmi ya yi wa Manzon, ba za ta karva sunanta ba, face ta haxe gaba xayan sasannin rayuwar mutum, fai da voye. Ya  kuma kasance ya yi ta cikin xaxin rai da yarda da gamsuwa, tare da sallama komai nasa ga tafarkin Amada. 
 A kan haka ne Allah Maxaukakin Sarki ke cewa:  “To, a’aha! Ina rantsuwa da Ubangijinka, ba za su yi imani ba, sai sun yarda da hukuncinka ga abin da ya sava a tsakaninsu, sa’annan kuma ba su sami wani qunci a cikin zukatansu ba, daga abin da ka hukunta, kuma su miqa wuya gaba xaya.” (4;65)


Haka kuma wajibi ne, wannan xa’a da mutum zai yi ga Manzon Allah Sallallahu Alaihi Wasallama ta kasance ta tafi tare da girmamawa da matuqar qauna, saboda kuwa cewa Manzon ya yi Sallallahu Alaihi Wasallama: “Xayan ku duk, ba zai zama mai imani ba, face na kasance mafi soyuwa gare shi a kan mahaifinsa da xan cikinsa da mutane baki xaya.” 
  A qoqarinsa na yin sharhi a kan wannan magana ta Manzon Allah Sallallahu Alaihi Wasallama,  Malam Ibnu Rajab cewa ya yi: “Soyayya ta gaskiya kuwa ta haxa har da son duk abin da masoyi ke so, da qin duk abin da yake qi”.
 Shi kuwa Malam Ibnu Hajar cewa ya yi, inji Malam Khaxxabi: “Soyayyar da ake nufi a nan ita ce, soyayya ta ganin dama ba ta halitta ko xabi’a ba.” 


Babu kuma wata hanya da musulmi zai iya tabbatar da irin wannan soyayya mai alkadari, face ta hanyar tantancewa da qanqame koyarwar Annabi Sallallahu Alaihi Wasallama a cikin gaba xayan sasannin rayuwarsa. Yin haka kuwa ko shakka babu shi ne mafifici. Domin kuwa sanannen abu ne ga kusan kowane musulmi cewa, koyarwar Annabi Sallallahu Alaihi Wasallama ita ce koyarwa qwara xaya tal, mafi girma da xaukaka a tarihin duniya. Kuma musulmi duk, na samun xaukaka da girma ne, gwargwadon yadda ya kasance yana kusanta tare da aiki da Sunnah. Kuma ta wannan hanya ce kawai mutum ke iya zama zakara a cikin dubu, har ya yi bubakali ya yi tozo. Kuma saboda haka ne Allah Subhanahu Wa Ta’ala ya zavi Manzon a matsayin shugaba kuma abin koyi ga kowa, kamar yadda wannan aya ke tabbatarwa. “Lalle, abin koyi mai kyau ya kasance gare ku daga Manzon Allah, ga wanda ya kasance yana fatan rahamar Allah da Ranar Lahira kuma ya ambaci Allah da yawa.” (33;21)


Kasancewar Watan Azumi wata mai albarka, xaya daga cikin muhimmai kuma manya-manyan lokuta a Musulunci. Wanda kuma ya fi kowane lokaci cikakkar dama, da ke lamunce wa musulmi kusanta ga Ubangijinsa da neman yardarsa, ta hanyar koyi da Annabi Sallallahu Alaihi Wasallama a cikin ibadar Azumi. Bisa wannan dalili ko shakka babu, musulmi na da matuqar buqatar sanin yadda rayuwar Annabi Sallallahu Alaihi Wasallama ta kasance a cikin watanni tara (9) na Ramalana da ya azumta a rayuwarsa, waxanda tarihi ya tabbatar da cewa, ya gudanar da rayuwar tasa ne a cikinsu ta hanyar tsananin qoqari da sadaukantar da kai, a cikin bauta wa Allah Subhanahu Wa Ta’ala da yin xa’a gare shi. Domin tabbatar da wannan manufa ne, aka gudanar da wannan aiki, wanda zai fito da yanayin rayuwar Ma’iki a tsawon wannan lokaci, ta hanyar tsakuro bayanai a kanta, waxanda za su haska hanya ga duk wanda ke nufin koyi da fiyayyen halitta.

Wannan littafi ya qunshi babuka huxu ne, kamar haka:
Babi na Farko:      Rayuwar Annabi Sallallahu Alaihi Wasallama 




kafin Watan Azumi ya kama.
Babi na Biyu:
      Rayuwar Annabi Sallallahu Alaihi Wasallama 



Tsakaninsa da Ubangijinsa a cikin Watan Azumi.
Babi na Ukku:
      Rayuwar Annabi Sallallahu Alaihi Wasallama 




Tsakaninsa da Iyalinsa a cikin Watan Azumi.
Babi na huxu: Rayuwar Annabi Sallallahu Alaihi Wasallama Tsakaninsa da Al’ummarsa a cikin Watan Azumi.

Ina roqo da fatar Allah Subhanahu Wa Ta’ala ya sa wannan aiki ya amfani gaba xayan musulmi, ya zama ruwan kashin fari gare su, a wannan vangare. Na yi qoqari matuqa in yi wa musulmi hannunka mai sanda a kan duk abin da nake ganin zai qara masu kuzari da qwarin guiwa ga koyi da Sunnar Manzo, tare da faxakar da su, da yi musu kashedi da duk abin da na fahimci na iya nisantar da su daga haka, ban sassafta ba ko kaxan a nan.


Babu wani Hadisi da na kafa hujja da shi a cikin wannan littafi face na tabbata kasancewarsa karvavve. Har ma nakan qara da yin bayani a kan inganci da kyawonsa, ta hanyar amfani da aikace-aikacen ma’abuta wannan ilmi a wannan zamani, irin su Malam Nasiruddinil Albani da Malam Shu’aibu Arna’uxi, da wasun su. Duk da yake ba ko ina nake yin haka ba, don gudun kada in cika wa miyar gishiri.


A qarshe ina matuqar godiya ga duk wanda ya bayar da gudunmawa a wannan aiki. Ina kuma roqon Allah Ta’ala taimako da gudunmawarsa, tare da yin gam da katar a cikin wannan aiki, da sauran ayyukana, ya sa masu albarka da kwarjini. Tabbas shi mai iko ne a kan haka, don shi ne Sarkin baiwa. Allah ya qara tsira da aminci ga Manzonsa amintacce da iyalansa da Sahabbansa baki xaya. 

Mawallafi

A Riyadh (Saudi Arabia)


20/6/1428H

                                                   BABI NA XAYA
   1.0 Rayuwar Annabi Sallallahu Alaihi Wasallama Kafin watan Azumin Ramalana:
         Wannan babi zai yi tsokaci ne a kan yadda rayuwar Annabi Sallallahu Alaihi Wasallama ke kasancewa kafin watan Azumin Ramalana ya kama, ta hanyar yawaita Azumin nafila da yake yi a cikin watan Sha’abana, da yi wa Sahabbansa bushara da kamawar watan, tare da yi masu bayanin abubuwan da yake xauke da su na falala, da wasu abubuwa masu kama da haka.
      1.1 Shimfixa:


Kasancewar Annabi Sallallahu Alaihi Wasallama mutum mai matuqar tsoron Allah Subhanahu Wa Ta’ala da gudun duniya, da tsananin kwaxayin abin da Allah Ta’ala ya yi tanadi na kyakkyawan sakamako gobe qiyama. Sai hakan ta sa yake qara murna da farin ciki, a duk lokacin da wani yanayi na saukar alherin Allah da rahamarsa da jinqayinsa ke qara qamari. Yana kuwa yin haka ne Sallallahu Alaihi Wasallama saboda cika umurnin AllahSubhanahu Wa Ta’ala da yake cewa: “Kace, su yi farin ciki da samun falalar Allah da rahamarsa. Wannan shi ne mafi alheri fiye da abin da suke Tarawa.”  (10:58)


Wannan aya na tabbatar da cewa yin farin ciki da abin da Allah Ta’ala ya saukar a cikin Alqur’ani, ya kuma hori bayinsa da aikatawa, wanda ya haxa da abubuwa na wajibi da na mustahabbi, kamar Azumin Ramalana, wanda kusan babu wani wajibi da ya sha gabansa. To, yin farin ciki da samuwar waxannan abubuwa a falsafar Musulunci, shi ne mafi zama alheri, bisa ga duk wani farin ciki da bawa zai yi a kan tarin tulin wani abu na duniya.
 


Malam Sa’adi na cewa, qarin bayani a kan wannan aya: “Ko alama, ba a haxa ni’imar addini da ta abin duniya; matsayinsu ba xaya ba. Ni’imar addini ta haxa arzikin duniya ne, da na lahira baki xaya. A yayin da shi kuwa abin duniya, ko a duniyar ba ya da wani garanti. Domin kuwa gishirin qoqo ne, ana cikin kaxi yake qarewa. Saboda haka ne Allah Ta’ala ya hori musulmi da yin farin ciki a kan samuwar falala da rahamarsa na addini. Domin hakan na lamunce masu kwanciyar hankali da nishaxi da godiya ga Allah Ta’ala. Wanda a sakamakon haka sai su qara samun qwarin guiwa, da tsananin kwaxayi da sha’awar ilmi da inganta imaninsu. Wannan shi ne farin ciki na Shari’a. Ita kuwa murna a kan wani abu na sha’awoyin duniya da jin daxinta, ko natsuwa da faruwar wata masha’a, aikin banza ne. Domin kuwa Allah Ta’ala ya yi tir da masu yin annashawa don abin duniya. Kamar yadda yake ba mu labarin irin yadda ta kasance tsakanin Qaruna da mutanensa, inda suka ce masa; “Kada ka yi fahariya, lalle ne Allah ba ya son masu fahariya (da abin duniya).”  (28:76)


Haka kuma Allah Subhanahu Wa Ta’ala ya yi wa wasu mutane kashedi da yin bugun gaba saboda wani abu da suka mallaka na varna, savanin abin da Manzanni suka zo da shi na shiriya, inda yake cewa:
“Sa’annan a lokacin da Manzanninsu suka je masu da hujjoji bayyanannu, suka yi farin ciki da abin da ke wurinsu na ilmi.” (40:83)
 wannan kenan. Sannan kuma tabbataccen abu ne cewa, babu wani abu da ke gaggauta kusanta bawa da Ubangijinsa, da xaukaka alqadarinsa tare da lamunce masa yardar Mahalicci, da saka shi gaban sahu, kamar irin watan Azumin Ramalana da ire-irensa. Matuqar bawa ya gudanar da ibadodi a cikin irin waxannan lokutta kamar yadda aka umurce shi, ta hanyar zare damtse da yin xa’a ga Ubangijinsa, lalle ya rabauta. Saboda haka ne Annabi Sallallahu Alaihi Wasallama ba ya sake da irin waxannan lokuta. Da zarar an ce watan Azumin Ramalana ya gabato, to, sai Ma’aiki ya sha xamara ya shirya ransa da zuciyarsa da gangar jikinsa, ta yadda zai fuskanci wannan ibada cikin cikakken nishaxi. Wanda hakan za ta ba shi damar cin moriyar watan baki xaya.


Muhimman hanyoyin da Annabi Sallallahu Alaihi Wasallama ke taron Watan Azumi da su, sun haxa da:

      1.2 Yawaita Azumi a Cikin Watan Sha’abana:


Annabi Sallallahu Alaihi Wasallama kan yawaita Azumin nafila a cikin wannan wata saboda fuskantar Watan Azumi.
 Nana Aisha Raliyallahu Anha na cewa; Manzon Allah Sallallahu Alaihi Wasallama na yawaita Azumin, har mu yi zaton ba zai daina ba har abada. Wani lokacin kuma ya yi ta cin abincinsa, har sai mun zaci ba zai sake Azumin nafila ba har abada. Kuma ban tava ganin Manzon Allah Sallallahu Alaihi Wasallama ya share wata xaya cur yana Azumi kullum ba, in ba watan Ramalana ba. Ban kuma ga watan da yake yawaita Azumin nafila a cikinsa ba, bayan Ramalanan, kamar watan Sha’abana.”
 A wata riwaya  kuma aka ce, cewa ta yi:”… Ban tava ganin Annabi na Azumi da yawa a cikin wata xaya ba, kamar yadda yake yi a cikin watan Sha’abana. Ina ganin ma yana azumtar sa ne baki xaya. Kai ko bai yi haka ba, ‘yan kwanukan da yake sha a cikinsa kaxan ne.” 


Saboda haka, a kan wannan Hadisi, abu ne mai kyau ga kowane musulmi, ya yawaita Azumi a cikin watan Sha’abana. Malamai sun ce: “Azumi a cikin watan Sha’abana kamar Sallolin nafila ne da aka sunnanta yi kafin na farilla. Share fage ne wato shi, wa Ramalana. Saboda haka aka sunnanta shi aka kuma sunnanta yin Azumin kwana shida a cikin watan Shawwal, kamar dai yadda ake yin nafilfili kafin da kuma bayan Sallar farilla.” 
 


Amma duk da haka, mafi yawan mutane a yau sun yi ko-oho da wannan koyarwa ta Annabi Sallallahu Alaihi Wasallama sai wanda Allah ya taimaka. Alhali kuwa dubaiban mutane na iqirarin bajinta da kasancewa amale a cikin ruqumma. Wasu kuma suna tinqaho da kasancewa masu neman manya-manyan Sunnoni su qanqame, a matsayinsu na masu koyi da Annabi Sallallahu Alaihi Wasallama.


To, mu sani xabbaqa wannan Sunnah ta yawaita Azumi a cikin watan Sha’abana ne kawai zai sa mu ribanci alherin da ke cikin wannan wata mai albarka. Allah ya yi mana mawafaqa, amin.

      1.3 Yin Bushara ga Sahabbansa: 


A duk lokacin da watan Azumi ke goshin kamawa, Annabi Sallallahu Alaihi Wasallama kan tara Sahabbansa ya yi masu bushara da irin alhairan da watan ke xauke da su. Yakan yi haka ne da nufin yi wa Sahabban nasa qaimi, don zaburar da su, su zare dantse, kowa ya kwashi rabonsa. Akwai Hadissai da dama da ke bayani a kan haka, ga kaxan daga cikinsu:

Annabi Sallallahu Alaihi Wasallama yakan ce masu: “Idan Watan Azumi ya kama, ana buxe qofofin samu’u hayan-hayan, a kuma rufe qofofin Jahannama kaf, sannan kuma a xaure Shaixanu.” 
 Yakan kuma ce: “Da zarar daren farko na Watan Azumi ya kama, sai a xaure shaixanu a kuma ququnce aljannu, a rufe qofofin Wuta ba za a buxe ko xaya daga cikinsu ba, a kuma buxe na Aljanna, ba za a rufe ko xaya daga cikinsu ba. Sai kuma wani mai shela ya yi kira ya ce: “Duk  mai nufin alheri ya matso ga dama ta samu, duk kuma mai nufin sharri ya kama kansa. Kuma Allah ya yi alkawalin ‘yanta wasu bayi daga shiga Wuta, kowane dare.”  
 


Yakan kuma gaya masu cewa:“Watan nan na Azumi mai abarka ya kama. Allah ya wajabta azuminsa a kanku. A cikinsa ne ake buxe qofofin sama’u, a rufe na Jahimu, a kuma xaure shaixanu. Haka kuma Allah na da wani dare a cikinsa wanda alfarmarsa ta fi ta wata dubu. Duk wanda bai sami alherin da ke cikinsa ba, ya tave har abada.” 
 Yakan kuma gaya masu cewa: “Haqiqa a cikin Aljanna akwai wata qofa ana kiran ta Rayyanu, ta nan ne masu Azumi za su bi a ranar qiyama. Babu kuma wanda zai shige ta bayan su. Za a kira su ne daban ba tare da kowa ba, a buxe masu ita, a kuma mayar a rufe har abada.”  
  


Da wannan kuma muke kira da babbar murya, ga masu wa’azi da shugabannin musulmi, da cewa ya kamata su kula da waxannan Hadissai na bushara, su watsa su cikin duniyar Musulunci, don mutane su san girman Watan Azumi da irin falalar da yake tare da ita. Su kuma koya masu yadda za su ci moriyar wannan gajiya tasa. Domin kuwa ta haka ne kawai farin cikin kamawar watan za ta zama hantsi leqa gidan kowa. Wanda za ta sa kowa ya shagaltu da neman masaniya da makamar ibadar. Ba kawai a taqaita ga shirya gara da daula ba, ta yadda har manufar Azumin za ta kasa tabbata ga mafi yawan mutane. Allah ya sa mu dace, amin.
      1.4 Bayanin Wasu Hukunce- Hukuncen Azumi:

Cewa Annabi Sallallahu Alaihi Wasallama na yi wa Sahabbansa bayanin wasu hukunce-hukuncen Azumi, abu ne da ba ya buqatar kafa hujja domin tabbatarsa. Domin kuwa abubuwan da wannan littafi ya qunsa gaba xaya na tabbatar da haka ne.


Iyakar abin da za mu ce a wannan sashe shi ne, buqatar kawai da ake da ita ga Malamai da masu da’awa a wannan zamani namu, shi ne su mayar da hankali ga karantar da mutane hukunce-hukuncen na Azumi tun kafin watan nasa ya kama. Su kuma ci gaba da yin haka a tsawon kwanakinsa. Kowa daga cikinsu ya yi iyakar yinsa, ta hanyar qirqiro salailai da dabaru daban-daban da za su taimaka masu ga tabbatar da wannan guri. Kai! Yin haka ma kusan wajibi ne domin kuwa jahilci a yau ya yi wa musulmi riga da wando. Kuma masu faxakarwa da wayar wa jama’a da kai a kan al’amurran addini sun qaranta, musamman a cikin ya’ayyuhannasu. Kai! Ko a cikin ya’auyyuhallazina amanu, abin sai hattara.


Su kuwa sauran jama’a musulmi, waxanda ba Malamai ba; mazansu da mata, ba abin da ya kamace su illa su mayar da hankali ga neman sanin makamar hukunce-hukuncen Shari’a waxanda suka shafi ibadodi na yau da kullum, da irin shirin da ya kamata su yi don fuskantar wannan wata na Azumi mai alfarma. Su lizimci karanta littafai, da sauraren kasakasai, da halartar wuraren wa’azi da tafsirin Alqur’ani. Domin kuwa babu yadda za a yi aikin mutum ya yi kyau face ya qetaro irin waxannan matakai. Yin haka ko shakka babu wajibi ne a kansu, matuqar suna son tsira da wani abu gobe qiyama. Domin kuwa duk wanda ya aikata wani aiki ba yadda Manzon Allah Sallallahu Alaihi Wasallama ya ce a yi shi ba, to, ya yi aikin banza. A duk lokacin da kuma mutum ya dage kai da fata a kan biyar tafarkin Annabi Sallallahu Alaihi Wasallama da koyi da shi, a cikin komai nasa, da ya haxa da magana da aiki da gargadi, to shi ne mutum na gari wanda kuma ya yi gam da katar.

    1.5  Tabbatar da Kamawar Wata:

Annabi Sallallahu Alaihi Wasallama ba yakan soma Azumin Ramalana ba, face ya tabbatar da kamawar watan, ta hanyar samun shedar wani mutum xaya da ya ga watan da qwayar idonsa, ko tabbatar da watan Sha’abana ya cika kwana talatin.


Waxannan hanyoyi biyu na tabbatar da kamawar Watan Azumi, na daga cikin martabobin da wannan addini ya kevanta da su, kuma waxanda suka lamunce masa dacewa da kowane zamani da kowane wuri, saboda komai nasa a fili yake, ta yadda gaba xayan mutane na iya zama sheda a kai.


Daga cikin Hadissan da ke tabbatar da dogarar da Annabi Sallallahu Alaihi Wasallama ke yi a kan tabbatar tsayuwar watan Azumi, a kan ganin qwayar ido akwai: Hadisin xan Umar Raliyallahu Anhu wanda ya ce: “Mutane sun sa ido ga neman ganin jinjirin watan Azumi, sai na gaya wa Manzon Allah Sallallahu Alaihi Wasallama cewa tabbas ni na gane shi. Sai kuwa ya kama Azumi, ya kuma umurci mutane da su kama.”
  


Sai kuma Hadisin xan Abbas Raliyallahu Anhuma wanda ya ce: “Wani Balaraben qauye ya zo wurin Annabi Sallallahu Alaihi Wasallama ya ce: “Tabbas ni na ga jinjirin watan Azumi.” Sai Annabi Sallallahu Alaihi Wasallama ya ce masa: “Ko ka yi imani da babu abin bauta wa da gaskiya sai Allah? ” Shi kuwa ya karva masa da cewa: “Eh, na yi.” Sai kuma Annabi Sallallahu Alaihi Wasallama ya sake tambayarsa: “Ko ka yi imani da cewa, Muhammadu Manzon Allah ne? Balaraben ya ce: “Eh, na yi.” Daga nan sai Annabi Sallallahu Alaihi Wasallama ya ce wa Bilalu: “Tafi ka shelanta wa mutane kowa ya ta shi da Azumi gobe.” 
 


Ka ga a cikin waxannan Hadissai, musamman ma na biyun, akwai babban darasi, da ke tabbatar da girman wannan addini. Wanda kuma ya kamata a ce Malamai da shugabannin wannan al’umma sun kwaikwaya. Wato su fahimci cewa kowane mutum amintacce ne kuma karvavve a idon Shari’a, a mataki na farko. Ba kuma za a qi karvar maganarsa ba a kan komai, sai idan wani mugun hali ya bayyana gare shi, wanda zai soki lamiri da adalcinsa. Ko kuma a wayi gari tare da fahimtar cewa, yana da qarancin hankali, ko kuma ba ya son kowa da alheri sai kansa.


Wannan ko shakka babu haka yake. Domin ka ga Annabi Sallallahu Alaihi Wasallama ya yarda da maganar Balaraben qauye a kan wani babban al’amari a Musulunci, wato Azumi, ba kuma tare da wani irinsa ya goya masa baya ba, shi Balaraben. Annabi Sallallahu Alaihi Wasallama bai yi la’akari da kasancewar Azumin Ramalana ginshiqin addini ba, balle ya nemi shedar taron jama’a a kan tsayuwar watansa. Wannan aqida kuwa, ita ce abin da ya kamta masu tsananta wa mutane al’murran addini, su fahimta su kuma kama, tare da komowa a kan tafarki madaidaici.


Haka kuma daga cikin Hadissan da ke tabbatar da dogarar da Annabi Sallallahu Alaihi Wasallama kan yi a kan cikar watan Sha’abana kwana talatin, kafin ya kama Azumi, idan ganin watan Azumi da qwayar ido ya faskara, akwai cewar da ya yi wa Sahabbai, su dogara a kan ganin qwayar ido ga watan ba hisabi ba. Kuma su tabbatar da qarewarsa ta wannan hanya. Ya ce: “Kada ku kama Azumi sai an ga wata da qwayar ido. Haka kuma kada ku aje shi, sai an ga watan Sallah da qwayar ido. Kuma kada ku yarda da wata hanya da ba wannan ba. Idan Kuma kuka kasa ganinsa saboda wani dalili, to ku bari sai watan Sha’abana ya cika kwana talatin. Da zarar mutum biyu sun bayar da sheda, to ku kama Azumi, ku kuma aje idan irinsu suka bayar da shedar qarewarsa.” 
 A wani Hadisin kuma da Sallallahu Alaihi Wasallama ya ce: “Wata kan yi kwana ashirin da tara. Kada ku kama Azumi har sai kun ga wata da qwayar idonku. Idan kuma kuka kasa ganinsa saboda wani dalili, to ku bari sai Sha’abana ya cika kwana talatin.” 


Saboda haka babu wani dalili da zai sa mutum ya xauki Azumi kafin a tabbatar da tsayuwar wata, wai don ko aka yi. Domin kuwa Shari’a ta riga ta yi wa al’amarin makama. Saboda haka ne ma Annabi Sallallahu Alaihi Wasallama ya yi mana kashedi da “Ko-aka yi” ya ce: “Kada ku kuskura ku kama Azumi tun watan Ramalana bai tsaya ba, ku bari sai an gan shi da qwayar ido, sannan, idan kuma an ga Sha’abana ta wannan hanya, ku aje. Idan kuma giragizai suka hana ku ganin sa, to, ku jira Sha’abana ya cika qwana talatin. 
 A wani Hadisi kuma ya ce: “Kada ku yi Azumin nafila da kwana xaya ko biyu kafin watan Ramalana ya tsaya, sai fa wanda ke yin wani Azumi daban, shi kam irin wannan mutum ya samu ya yi Azuminsa.” 
 


Ka ga a shar’ance abin da waxansu mutane ke yi wato Azumin “Ko-aka yi” laifi ne.
 Saboda waxannan Hadissai da suka tabbatar da rashin halaccin fara Azumin Ramalana ba tare da an ga jinjirin watansa da qwayar ido, ko aka tabbatar da cikar Sha’abana kwana talatin ba, Ammaru xan Yasir Raliyallahu Anhu ya ce: “Duk wanda ya yi Azumin “Ko-aka yi” haqiqa ya sava wa Baban Qasimu Sallallahu Alaihi Wasallama.
 


Amma kuma duk da haka, idan mutum bai san yadda ake kirdadon tabbatar da tsayuwar jinjirin wata ba, kuma ba ya da wanda zai isar masa a kan haka. Idan ya yi wannan Azumi na “ko-aka yi” amma da niyyar idan an yin, to, ya riga ya kimtsa. Idan kuma ba a yin ba, to, ya xauki Azumin nasa a matsayin nafila. To, Azuminsa ya inganta a zance mafi rinjaye. Saboda niyya na tabbata ne a lokacin da masaniya ta tabbata, kuma hukuncinsu xaya ne. Idan har ya tabbata cewa watan na Ramalana ya tsaya, to wajibi ne ya yi wa Azumin nasa matsaya. Da kuma a irin wannan hali zai yanke niyyar yin Azumin nafila ne, ko Azumi kawai, to, da sakal. Domin kuwa umurnin da Allah ya yi masa shi ne na xaura niyyar yin Azumin Ramalana, wanda ya wajaba a kansa, wanda kuma idan ba shi ya yi ba, da sauran magana. Amma idan ba ya da masaniya da cewa watan Azumi ya tsaya, to, ba wajibi ne a kansa ya yanke wa Azumin nasa hukunci ba. Duk kuwa Malamin da ya wajabta yanke hukuncin a irin wannan hali, to kamar ya xaura aure ne tsakanin ruwa da wuta.
 Allah shi ne masani.


Yau da musulmi za su dawo su qanqame wannan Sunnah ta Manzo. Su tsaya a kan ganin qwayar ido ko cikar watan Sha’abana kwana talatin, don tabbatar da kamawar watan Azumi, da an huta. Wata fitina ba za ta sake tashi ba, balle a yi ta jayayya a kan halaccin yiwuwar amfani da hisabi da ilimin zamani, ko rashin haka. Domin kuwa a shar’ance ba ya hallata a qetare abin da nassi ya zo da shi. To, kuma ga shi abin da nassi ya qunsa a wannan al’amari, shi ne dogara a kan gani na qwayar ido, ba hisabi ba. Amma kuma duk da haka, da za a yi amfani da na’aurorin zamani a tabbatar da haihuwar watan, sannan ya bayyana a fili a gan shi da ido, to, wajibi ne a yi aiki da hakan. Domin kuwa waccan magana ta Annabi Sallallahu Alaihi Wasallama ba ta batse hakan ba, balle. Don cewa ya yi “Kada ku xauki Azumi ko ku aje shi sai an ga jinjirin watansa da qwayar ido.”  Idan kuma hakan ta faskara, sai batun jiran kwanakin Sha’abana su ciki talatin, kamar yadda nassin ya tabbatar.


Kuma duk da haka, ba laifi ba ne a yi amfani da tabaran hangen nesa kamar kuma yadda yin hakan ba tilas ba ne. Saboda abin da Sunnah ta nuna qarara, shi ne dogara a kan gani irin na qwayar ido, kuma na al’ada kawai.
 Kuma shi ne kawai abin da ke wajaba a kan al’umma don tabbatar da bayyanar jinjirin wata. Allah shi ne mafi sani.


Ita kuwa cewar da Sallallahu Alaihi Wasallama ya yi: “Azumi da idin qaramar Sallah da layya na karva sunansu ne idan an yi su tare da mutane.” 
 Wannan magana na nufin ne ba ya halatta ga wasu mutane su yi tunga, su yi Azumi ko Idi ko layya ba tare da sauran jama’a ba.  Lalle ne kowane musulmi ya yi waxannan ibadodi tare da Sarki da sauran jama’a.


Ka ga da Allah zai sa masu wa’azi a wannan zamani namu  su rungumi wannan aqida, su kuma yayata ta tsakanin musulmi, da kansu ya haxu a cikin gunadar da wannan ibada. Kuma rikitta da rigingimun da ke qamari a tsakanin tsirarun musulmi a qasashen gabasci da yammacin Turai sun faxa. Mafi sauqin hanyar da wannan manufa ke iya tabbata kuwa a  hasashena, ita ce  kafa wata hukuma ko cibiya mai zaman kanta wadda za ta kula da farawa da qarewar kowane wata kamar yadda Shari’a ta tanada. Ta haka da zarar sun tabbatar da tsayuwar watan Azumi ko qarewarsa, sai su kama Azumi tare su aje tare. Idan kuwa suka neme shi qaura-wambai, amma ganinsa ya faskara, to sai a jira Sha’abana ya cika kwana talatin, sannan a xauki Azumin. Shi kuma Ramalana ya cika talatin xin sannan a aje.
  Idan kuwa har hakan ta faskara, wato suka kasa ganin watan a garin da suke, to sai su yi aiki da ganin da wani gari na musulmi da ke kusa da su, suka yi masa. Su xauki Azumi tare da su. Iyakar abin da za su iya yi kenan, Allah kuwa ba ya xora wa rayuwa abin da ba ta iya xauka.


Wannan mas’ala ta tabbatar da kamawar watan Azumi magana ce babba, da Malamai suka daxe suna qoqari a kanta, kuma har yanzu ba su daina ba. A kan haka ina so in jawo hankalinmu bisa wasu al’amurra kamar haka:

2. Ya zama wajibi a kan kowanenmu ya ji tsoron Allah, ya kiyaye tare da tsare alfarmar ibadarsa da ta sauran mutane. Duk wata magana ko fatawa da za mu yi riqo da ita ta wani  Malami, to mu tabbata ta dace da abin da nassosan Shari’a suka qunsa. Kada mu riqe su saboda kawai Malamin xan mazhabarmu ne, ko garinmu ko qungiyarmu.
3. Sannan kuma yana da matuqar kyau mu fahimci cewa, matsalar ganin wata, matsala ce da ke lale marhabin da qoqarce- qoqarcen Malamai na Ijtihadi. Kuma babu wanda ya isa ya hana wani daga cikin Malaman yin ban hannun makaho da wani a cikinta. Bai kuma kamata hakan ya zama dalilin gaba da qiyayya da xaixaicewa tsakanin musulmi ba. Domin kuwa babban abin da nassosan Shari’a ke qoqarin tabbatarwa shi ne haxin kan al’umma.

4. Idan hukumar da abin ya shafa ta tabbatar da tsayuwar wata ko da, ta wata hanya mai rauni, to, ba ya kamata wasu ‘yan tsirarun mutane su qi yarda da hukuncin, don yin hakan za ta haifar da wani rikici da rarrabuwar kan jama’a.

Babban abin baqin ciki duk bai fi irin yadda wasu mutane ke shafa wa wannan ibada mai girma kashin kaji ba, ta hanyar amfani da ita su riqe wani makahon karatu, suna matsayin masu goyon bayan mutanen wani gari. Kuma su dage kai da fata a kan sai kowa ya bar ganewarsa ya dawo ga tasu, suna yi suna kuma zuba wa ra’ayin nasu rigar Shari’a har da naxa masa rawaninta, ba tare da sun kula da abin da zai haifa wa jama’a xa mai ido ba.
Kai! Allah dai ya kiyashe mu, ya kuma taimake mu a kan gane makamar Addini, tare da biyar Sunnar Shugaban Manzanni Sallallahu Alaihi Wasallama sau da qafa. Ya kuma sa mu kasance masu son ganin al’ummar musulmi ta zama tsintsiya maxaurinki xaya.


A taqaice wannan shi ne irin shirin da Annabi Sallallahu Alaihi Wasallama a matsayinsa na babban Malamin wannan al’umma, kan yi, don fuskantar watan Azumin Ramalana. Kuma haka ya kamata a sami duk wanda ke fatar haxuwa da rahamar Allah a gobe qiyama na yi. Domin shi watan Azumi, kamar irin baqon nan ne da ke ciyar da masu masaukinsa. Saukarsa na farkar da gafalalle, ta faxakar da wanda ke farke. Da zarar ya kama ko wane Malami zai qara kuzari da qaimi ga qara jagorancin jama’a zuwa ga bautar Allah, da yin nesa-nesa da su daga ayyukan zunubi da ashsha. Da haka sai wuraren masha’a su koma fanko, masallatai kuwa su cika su batse, alherai su daxa qaruwa, komai ya tafi yadda ake buqata.


Babu wani musulmi mai hankali da zai bari wannan falala ta wuce shi, face ya tuba daga dukkan zunubansa, zuciyarsa da ransa su sami cikakken tsarki, ya kuma koma makaranta don sanin makamar addini da manufofinsa. Wanda hakan zai taimaka masa ga yin cikakken shiri don ya ci gajiyar watan ta hanyar tsara lokuttansa da zaven aboki na gari.


Allah muna roqon ka, ka kafe dugaduganmu a kan alheri, ka taimake mu bisa yi maka xa’a da nisantar duk abin da kake qyama, amin.
   



   BABI NA BIYU
2.0 Rayuwar Annabi Sallallahu Alaihi Wasallama Tsakaninsa da Ubangijinsa a  

      Lokacin Azumin Ramalana
      Wannan babi zai yi bayani ne a kan yadda rayuwar Annabi Sallallahu Alaihi Wasallama ke kasancewa tsakaninsa da Ubangijinsa a wannan lokaci na Azumin Ramalana, ta hanyar kallon siga da yanayin Azuminsa tun daga sahur har zuwa shan ruwa, da irin yadda yake raya dare da ibada a lokacin, da makamantansu.

      2.1 Shimfixa:

Kasancewar babu wani mahaluki da ya kai Annabi Sallallahu Alaihi Wasallama sanin girman Allah Subhanahu Wa Ta’ala da kiyaye alfarmarsa, hakan ta sa babu wani mataki na kai wa matuqa, a cikin bautar Allah da bai taka ba, ta yadda ko qurarsa wani ba zai iya hangowa ba a fagen. A sakamakon haka sai Allah Subhanahu Wa Ta’ala ya gafarta masa zunubansa na farko da na qarshe.


Amma duk da haka, maimakon ya miqe qafafu, Annabi Sallallahu Alaihi Wasallama bai fasa raya dare tsaye ba, har qafafunsa suka rinqa yin kumburi suna tsatstsagewa. Wannan abu ya ba Nana Aisha Raliyallahu Anha matuqar mamaki, tare da xaure mata kai, har ta kasa haquri, ta tambaye shi dalili. Shi kuwa Sallallahu Alaihi Wasallama ya karva mata da cewa: “Ashe ba kamata ya yi in zama bawa mai godiya ba?” 
 


Bayan wannan irin doguwar tsayuwa kuma, Annabi Sallallahu Alaihi Wasallama har haxawa yake yi da kuka mai tsanani da dua’i irin na mai matsananciyar buqata zuwa ga Ubangijinsa. Abdullahi xan Shukhairu Raliyallahu Anhu na cewa: “Na ga Manzon Allah Sallallahu Alaihi Wasallama yana Sallah wata rana, qirjinsa na gurnani kamar tafasar tukunya saboda tsananin kuka.” 
 Haka kuma Uwar Muminai Aisha Raliyallahu Anha ta bayar da labarin wani abun mamaki da ta gani ga Manzon Allah Sallallahu Alaihi Wasallama tana mai cewa: “Wata rana da dare ya ce mani: “Ya ke Aisha ki xan ba ni dama in bauta wa Ubangjina.” Sai na ce masa: “Wallahi yau ina sha’awar in kusance ka, amma kuma ba ni son abinda zai sosa ranka, Allah ya karva.” Ta ce: “Sai kuwa ya tashi ya yi tsarki (arwalla) ya kama Sallah. Daga nan fa ya fashe da kuka har hawaye suka jiqa cinansa. Yana yi yana qara qamari har gemunsa ya yi sharkat da hawaye, kai, har sai da qasar wurin ita ma ta san ana yi. Ana haka sai ga Bilal ya shigo, lokacin Sallar Subahin ya yi. Da ya ga irin yadda Annabi ke ta faman kuka, sai ya tambaye shi; “Kukan me kake yi haka ya Manzon Allah, alhali Allah ya riga ya gafarta maka zunubanka na farko da na qarshe?  Sai ya karva masa da cewa: “Ina godiya ga Allah ne a kan haka. Kuma ga shi an saukar mani da wata aya a wannan dare, wadda bone ke tabbata a kan duk wanda ya karanta ta bai yi nazarin ta ba, ita ce: “Haqiqa a cikin halittar sammai da qasa………….” 


Dubi irin yadda Manzon Allah Sallallahu Alaihi Wasallama ke qasqantar da kansa, tare da kai matuqa a cikin tuxewa da narkewa gaban Allah Maxaukakin Sarki, tattare da kasancewarsa shugaban ’yan Adam baki xaya. Kuma limamin sahun bayin Allah masu maxaukakiyar daraja, yana mai haxa tsoron azabar Allah da fatar samun luxufi da jinqayinsa a lokaci xaya. Savanin yadda muke a yau. Sai ka ga mutum ya yi wa addini riqon sakainar kashi, ya mayar da hankalinsa kacokan ga masha’a da sharholiya. Babu lokacin da hankalinsa zai tashi ya tuna ranar haxuwarsa da Allah, ya yi la’asar. Babu abin da ke gabansa sai hidimar duniya, ta lahira ko, ko aho! Komai take tafasa ta qone. A yayin da wani ma, sai ka ga kamar an aiko masa da takardar shedar gafara; hankalinsa kwance, zuciyarsa zaune. Ka kuwa san mai irin wannan hali, ko ya yi iqirarin kasancewa mai koyi da Manzon Allah Sallallahu Alaihi Wasallama sai dai a saurare shi kawai. Domin idan mafaxi ba ya da hankali, majiyi yana da shi. Allah ka jiqan mu ka gafarta mana ka saka mu cikin bayinka managarta, amin.


Yanayin rayuwar AnnabiSallallahu Alaihi Wasallama tsakaninsa da Ubangijinsa a wannan lokaci na Azumin Ramalana, hoto ne qarara na yadda ibadarsa da tawali’unsa suka kasance wanda kuma ya haxa da:

     2.2 Sigar Azuminsa:

           Annabi Sallallahu Alaihi Wasallama kan gudanar da Azumi a wannan wata na Ramalana ta hanyar tabbatar da ya yi sahur, ya kuma yi buxin baki a cikin lokaci da yanayin da ya dace, wato ta hanyar gaggauta buxin baki. Ba yakan bari sai ya yi Sallar magariba ba. Shi kuwa sahur yakan yi shi ne gab da kiran Sallar Asuba na biyu. Buxin bakin kuwa yakan yi shi ne da wani abu na ‘ya’yan itace xanyu, wato ababen marmari ko dabino ko ruwa kawai. Amma ya fi yi da dabino, ya kuma kwaxaitar da al’ummarsa yi da shi. Bayan wannan kuma duk wani abu da Manzon Allah Sallallahu Alaihi Wasallama zai yi sahur ko buxin baki da shi, abu ne mai matsakaiciyar daraja, wato kadaran-kadahan.

Hadissan da ke magana a kan yanayin sahur da buxin bakin Manzon Allah, suna da yawa. Ga kaxan daga ciki:


Anas Raliyallahu Anhu na cewa: “Annabi Sallallahu Alaihi Wasallama kan yi buxin baki ne kafin ya yi Sallah, ta hanyar amfani da ababen marmari. Idan bai same su ba, sai ya nemi ‘yan qwarorin dabino. Idan shi ma ya faskara, sai ya xan kukkurva ruwa kawai”.
 Shi kuwa Ibnu Axiyyata Allah ya jiqan sa cewa ya yi: “Ni da Malam Masruqu mun shiga wurin Nana Aisha Raliyallahu Anha. Masruqu ya ce mata: “Abokan Muhammadu ne Sallallahu Alaihi Wasallama guda biyu, da kowanen su ba ya qasa a guiwa a kan aikin alheri. Xaya daga cikin su na gaggauta yin buxin baki da Sallar magariba, xayan kuwa yana jinkirta su. Me za ki ce?” Sai ta ce: “Waye daga cikin su ke gaggautawa?” Ya ce mata: “Abdullahi”. Sai ta ce: “To, haka Manzon Allah Sallallahu Alaihi Wasallama ke yi”
 


Haka kuma Abdullahi xan Abu Aufa Raliyallahu Anhu na cewa: “Wata rana muna tare da Manzon Allah Sallallahu Alaihi Wasallama a cikin halin tafiya, kuma a lokacin Azumin Ramalana. Rana na faxuwa kawai, sai ya umurci wani daga cikin Sahabbansa da cewa: “Tashi ka dama mana gumba, mu buxa baki.”  Sai shi kuma ya ce: “Ya Manzon Allah! Ai rana ba ta gama faxuwa ba.” Sai Annabi Sallallahu Alaihi Wasallama ya ce masa: “Tashi dai ka dama mana! ” Nan take ya tashi ya dama gumbar, ya kawo wa Annabi Sallallahu Alaihi Wasallama ya sha. Qare shan ke da wuya sai ya xaga hannunsa ya yi nuni ya ce: “Ai da zarar rana ta faku a nan, dare kuma ya kunno kai daga can to, Azumi ya kammala.” 
 


Haka kuma Abdullahi xan Harisu ya riwaito daga wani Sahabi na Annabi Sallallahu Alaihi Wasallama wanda ya ce : “Na shiga wurin Annabi Sallallahu Alaihi Wasallama wata rana, sai na taras yana sahur. Sai ya ce mani: “Haqiqa sahur wata albarka ce Allah ya arzutta ku da ita, kar ku bari ta wuce ku.” 
 Bayan wannan kuma Zaidu xan Sabitu Raliyallahu Anhu  ya ce: “Mun yi sahur wata rana tare da Annabi Sallallahu Alaihi Wasallama sai ya miqe don yin Sallah. Ni kuwa sai na tambaye shi da cewa: “Wace irin tazara ya kamata mutum ya sanya tsakanin qare sahur da kiran Sallah? Sai ya karva mani da cewa: “Gwargwadon yadda za a iya karanta aya hamsin” 
 Manzon Allah ya yi gaskiya. Ko shakka babu, duk wanda ya jinkirta sahur kamar haka, ba zai ji wuyar Azumi ba ko kaxan, ba kuma za a yi Sallar Asuba ba da shi ba. Bayan wannan kuma, Abu Harairata ya riwaito cewa, Annabi Sallallahu Alaihi Wasallama ya ce: “Madalla da sahur xin da mumini ya yi da dabino.” 
 A kan wannan magana kuma ta yin sahur da dabino, Anas Raliyallahu Anhu ya ce, wata rana Annabi Sallallahu Alaihi Wasallama zai yi sahur, sai ya ce: “Ya kai Anas, ka ga lokacin sahur ya yi, samo mani xan wani abu in sa baka.” Anas ya ce: “Sai na kawo masa dabino da ruwa a cikin kwacciya. Hakan kuwa ta faru ne, bayan har Bilalu ya yi kiran salla.
 


Babban abin da ya kamata musulmi ya lura da shi a cikin waxannan nassosa da suka gabata, shi ne kasancewar Annabi Sallallahu Alaihi Wasallama na matuqar kwaxayin jinkirta yin sahur da kuma gaggauta yin buxin baki, tare da yin su da duk abin da ya sawwaqa gare shi Sallallahu Alaihi Wasallama komai qanqantarsa. Kamar yadda Anas Raliyallahu Anhu ke cewa: “Ban tava ganin Manzon Allah Sallallahu Alaihi Wasallama ya yi Sallar magariba kafin ya buxa baki ba; ko da kuwa da kurvin ruwa guda ne sai ya yi.” 
 Haka kuma Abdullahi xan Amru Raliyallahu Anhu ya ce, Manzon Allah Sallallahu Alaihi Wasallama ya ce: “Ku yi qoqari ku yi sahur ko da da kurvin ruwa guda ne.” 
 Kaga kenan, ashe Manzon Allah Sallallahu Alaihi Wasallama kan yi amfani ne da duk abin da ya tari gabansa, don ya tabbatar da ganin ya ba wa wannan ibada haqqinta, ba tare da ya tsaya wata inda-inda ba. Don ya qara samun fada ga Ubangijinsa mai girma da xaukaka.


Yin nazarin waxannan bayanai da suka gabata, na tabbatar wa mai karatu da cewa, abin da wasu musulmi ke yi yau, na yin “tazarce,” ko yin sahur tun talatainin dare bai dace ba, don ya sava wa koyarwar Annabi Sallallahu Alaihi Wasallama, da abin da gaba xayan Sahabbansa ke a kai bayan sa. Kuma hakan na cutar da rayuwa matuqa. Amru xan Maimun ya bayar da labarin cewa: “Sahabban Annabi Sallallahu Alaihi Wasallama sun fi kowa gaggauta buxin baki da jinkirta sahur.
 Kuma hakan na qara tabbatar da cewa, abin da wasu mutanen ke yi a yau, na xibar girki da shan gara a yi maqil lokacin sahur ko buxin baki, shi ma ya sava ma wannan koyarwa ta Ma’aiki Sallallahu Alaihi Wasallama. Domin kuwa irin haka na haifar da kasala da xibgewar jiki, ta yadda mutum ba zai sami sukunin yawaita ibada a wannan wata mai albarka ba. To, fita batun ma duk wannan matsala. Babban bala’i duk, bai fi irin wannan gara da ake shiryawa ta zama an shirya ta ne da dukiya ta haramun ba. Mutum yana ji yana gani ya yi sahur da haramiya ya kuma buxe baki da ita, wal iyazu billahi. Allah shi kiyashe mu.


Abin na da matuqar ban mamaki, ganin irin yadda musulmi ke jefa kansa cikin halaka; yana ganin hanyar Aljanna ya kama ta Wuta. Maimakon ya dage a kan cin halaliya da yawaita ayyukan alheri da xa’a a cikin wannan wata, sai ya vuge ga abubuwan da za su kawai nisanta shi daga rahamar Allah; su tara masa zunubbai su kuma cika shi da rashin lafiya, irin wadda a qarshen rayuwarsa ba abin da zai yi sai nadama.


 Da wannan muke kiran duk musulmi mai hankali, da ya yi qoqari ya ja lizzamin zuciyarsa, ya yi mata dabaibayi, ya rage kwaxayi da zama kamar dabba. Ya tuna fa rayuwar duniya mai qarewa ce, kuma yau da gobe ba ta bar komai ba. Musulmi na gari kuwa shi ne wanda ya gudanar da rayuwarsa bisa koyarwar Manzon Allah Sallallahu Alaihi Wasallama  gwargwadon hali. Kuma kamar yadda muka faxa a baya, ba abin da qawace-qawacen duniya da son jin daxi ke haifarwa baya ga rafkana. Saboda haka a rage kwaxayi, a kuma riqe ayyukan xa’a da alheri, tare da yawaita su, musamman a cikin watan Azumin Ramalana.


2.2.1 Wasu Sigogi:

                     Tsakanin sahur da buxin baki kuma Azumin Annabi Sallallahu Alaihi Wasallama na Ramalana ya qunshi wasu sigogi kamar haka:

i- Addu’a: Annabi Sallallahu Alaihi Wasallama kan yi addu’a a duk lokacin da zai yi buxin baki. Xan Umar Raliyallahu Anhu ya ce: “A duk lokacin da Manzon Allah Sallallahu Alaihi Wasallama zai yi buxin baki yakan ce: “Qishirwa kuma sai ta gobe, ga kuma abinci za mu ci, Allah ka ba mu ladar da ke ciki.”

Amma abin takaici a yau, qanshin abinci ya sa mutane da yawa, musamman uwaye mata mantawa da su yi addu’a, a lokacin buxin baki. Alhali kuwa babu wata addu’a da musulmi zai yi a wannan lokaci face Allah Subhanahu Wa Ta’ala ya qarve ta. Muna fatar za a kula a gyara.
ii- Asawaki: Annabi Sallallahu Alaihi Wasallama kan yi asawaki a lokacin Azumi. An riwaiyo daga Amiru xan Rabi’ata Raliyallahu Anhu wanda ya ce: “Na ga Annabi Sallallahu Alaihi Wasallama ban san iyaka ba yana asawaki, yana kuma xauke  da Azumi.” 

Ba mamaki ko kaxan a kan haka. Domin kuwa ta tabbata cewa Annabi Sallallahu Alaihi Wasallama ya kwaxaitar da musulmi yin asawaki kusan kodayaushe, ta hanyar nuna masu falalarsa, yana mai cewa: “Asawaki na tsaftace baki ya kuma sa mutum ya sami yardar Ubangiji.” 
 Sannan kuma shi ya ce: “Haqiqa an umurce ni da yin asawaki, har na zaci sai an saukar mani da aya ko wani wahayi a kansa.” 

Waxannan nassosa da suka gabata, da waxanda za su biyo baya, na nuna cewa Annabi Sallallahu Alaihi Wasallama kan yi asawaki a kowane lokaci a cikin yini, ba tare da kevancewa ba, balle ya qi yin sa da marece. Shi da kansa Sallallahu Alaihi Wasallama yana cewa: “Ba don kada in tsananta wa al’ummata ba, da na umurce su da yin asawaki a lokacin kowace arwalla.” 
 Ya kuma ce a wani Hadisin: “Ba don kada in tsananta wa muminai ba da na umurce su da yin asawaki a lokacin kowace Sallah.” 
 Malam Ibnu Abdilbarri ya ce: “Wannnan Hadisi na nuna halaccin yin asawaki a kowane lokaci. Saboda cewa Annabi ya yi Sallallahu Alaihi Wasallama, “……a lokacin kowace arwalla da kowace Sallah.” Sallah kuwa na iya kamawa a kowane lokaci, ko da safe ko da rana ko da marece.”

Shi kuwa Imamul-Buhari qarfafa wannan magana ya yi da cewa: “Wannan halacci na yin asawaki a kowane lokaci, ya haxa har da mai Azumi.” 
 Bayansa kuma Ibnu Huzaima ya qara da cewa: “Hadissan na nuna cewa yin asawaki ga mai Azumi a lokacin kowace Sallah abu ne da ke da falala kamar yadda yake ga wanda ba mai Azumi ba.” 
 Saboda haka ya kamata kowane musulmi ya kiyaye wannan Sunnah ta Shugaban Manzanni Sallallahu Alaihi Wasallama, saboda lada da fai’da da ke cikinta ba su qidayuwa.

Hadisin da ya tabbata Annabi Sallallahu Alaihi Wasallama ya ce a cikinsa: “Warin bakin mai Azumi ya fi soyuwa a wurin Allah, a kan qanshin turaren Almiski.” 
 ba zai tayar da wancan hukuncin ba. Domin kuwa ma’anar Hadisin ita ce bayyana cewa, wannan xoyi na bakin mai Azumi, wanda mutane ke qyama, yana da irin wannan matsayi a wurin Allah Subhanahu Wa Ta’ala ta yadda har qanshinsa a wurinsa ya kere na almiski, turaren da ko a cikin mutane sai wane da wane. Kuma xoyin bakin na mai Azumi ya sami wannan matsayi ne a wurin Allah Subhanahu Wa Ta’ala saboda kasancewarsa sakamakon biyayya ga umurninsa da neman kusanta gare shi. Ba wai shi kansa xoyin ne ke da waccan daraja da xaukaka ba, balle hakan ta sa mutum qoqarin samarwa da tabbatar da shi. Iyakar abin da wannan Hadisi ke nufi ke nan. Allah kuma shi ne mafi sani.

Sannan kuma babu wani nassi ingantacce da ke nuna cewa Annabi Sallallahu Alaihi Wasallama ya banbanta xanye da busasshen itace a cikin yin asawaki. Saboda haka da yawan su, suka xauki nau’o’an itacen xaya, har Malam Ibnu Sirina ke cewa wani mutun: “Babu laifi a cikin yin asawaki da xanyen itace.” Mutumin ya ce masa: “Tsumagiyar dabino ce fa, kuma tana da xanxano.” Malamin ya karva masa da cewa: “To, ai ruwa na da xanxano amma kuma kake kurkura shi.”
 Shi kuwa Malam Ibnu Ulayyata ya ce:” Yin asawaki Sunnah ne ga mai Azumi, kamar yadda yake Sunnah ga wanda ba Azumin yake yi ba. Kuma xanyen itace da busasshe duka xaya ne a ciki.” 


 iii- Wayuwar Gari Da Janaba: Ya tabbata cewa Annabi Sallallahu Alaihi Wasallama kan wayi gari a cikin watan Azumi yana mai janaba, ba tare da hakan ta vata Azumin nasa ba. Sayyida A’isha Raliyallahu Anha ta ce: “Wani lokaci gari kan waye wa Annabi Sallallahu Alaihi Wasallama a cikin watan Ramalana yana kuma Azumi, alhali yana cikin halin janaba, ba kuma ta mafarki ba. Sai kawai ya yi wanka  ya ci gaba da Azuminsa”.

To, wannan hukunci ya shafi har mace mai janaba ko haila ko jinni biqi. Irin

waxannan mata sun samu su xauki Azumi da dare, matuqar sun tabbatar da tsarkin su, idan gari ya waye su yi wanka kamar yadda wani Hadisi na Ummu Salamata Raliyallahu Anha ke cewa: “Haqiqa gari kan waye wa Manzon Allah Sallallahu Alaihi Wasallama yana cikin janabar saduwa da iyali, sannan ya yi wanka ya ci gaba da Azuminsa.” 
 

iv- Watsa Ruwan Sanyi: A duk lokacin da zafin rana ya tsananta a lokacin Azumi, Annabi Sallallahu Alaihi Wasallama kan xan watsa ruwan sanyi a jikinsa, don ya rage wa tafasar jininsa kaifi, ba tare da la’akari da yana Azumin ba. Abubakar xan Abdurrahman na cewa: “Na ji wani Sahabin Annabi Sallallahu Alaihi Wasallama  na cewa: “Na ga Manzon Allah Sallallahu Alaihi Wasallama a wani wuri da ake ce wa Arju yana zuba ruwa a kansa a lokacin Azumi, saboda tsananin qishirwa da zafin rana.”


Annabi Sallallahu Alaihi Wasallama kan yi haka ne, don ya tausaya wa jiki da rayuwarsa, ta yadda zai sami damar gudanar da wannan ibada cikin daxin rai da kuzari. Domin ba manufar Azumi ba ce, a tirsasa tare da azabtar da jiki, a kuma cutar da shi. An dai wajabta wa musulmi shi ne don a gane yadda umurnin Allah Ta’ala ke da qima a cikin zuciyarsu, wanda har za su iya barin ababen da ransu ke sha’awa, don qoqarin cika umurninsa.


Babu laifi bisa wannan hukunci, na halaccin watsa ruwa, mutum ya yi wanka na gaba xaya, ko ya jiqe tufafinsa da ruwa, ko ya yi ninqaya a cikinsu, kamar yadda Buhari ya bayyana a cikin ingantaccen littafinsa, a babin da ya raxa wa suna: Babin da ya Tabbatar da Sahabbai da Tabi’ai na Yin Wankan Jin Sanyi Suna Kuma Azumi, a matsayinsu na masu tsananin son yin koyi da Annabi Sallallahu Alaihi Wasallama. Buhari ya ce: “Xan Umar Raliyallahu Anhu ya tava jiqe wani mayafi nasa da ruwa ya yava wa wani sahabi, alhali yana Azumi. Kuma Malam Sha’abi ya tava shiga makewayi ya yi wanka, shi ma yana Azumi…. Kuma AlHasan – Al-Basri -  kan ce: “Babu laifi ga mai Azumi don ya gunxa ruwa ya kurkura, ko ya yi wanka don ya xan ji sanyi.” An kuma riwaito xan Mas’udu na cewa, mai Azumi ya gadi wayuwar gari yana gajiyayye kuma kasasshe”. Sai Anas ya ce masa: “Ai ni ba ni da matsala, don ina da wani kwami da nake shiga in yi wanka ko ina Azumi.” 


To, a shar’ance, bisa wannan dalili, ya halatta ga mai Azumi ya sha sanyin Iyakwandishin, don rage zafin rana. Ba wannan kawai ba, a dunqule, mutum na iya amfani da duk abin da zai taimaka masa ga gudanar da wannan ibada ko wata, a cikin nishaxi da karsashi. Kai! An so ma ya yi haka. Kuma duk wata wahala da mutum ke iya tsere wa a cikin sha’anin ibada, to Shari’a ba ta son ya saurara mata ko kaxan. Amma duk wahalar da ba haka ba, kamar arwalla a lokacin hunturu, ko tafiya aikin Hajji, ko tattaki zuwa masallaci don Sallar jam’i a lokacin tsananin zafin rana, ko sanyi. Duk waxannan wahalhalu ne da ba za a iya kauce masu ba. Saboda haka ma har lada suke qara wa mutum ta musamman.


A kan haka ne Malam Ibnu Taimiyya ke cewa: “Ya kamata musulmi su san cewa, ba nufin Allah ba ne, ya ga ana azabtar da rayuwa, ta hanyar xora mata wahalhalu , balle a ce a duk lokacin da wata ibada ta fi tsanani a kan mutum, a lokacin ne ya fi samun lada, kamar yadda jahilai da yawa ke zato. Ko alama ba haka abin yake ba. Mutum na samun lada ne a kan aiki, gwargwadon yadda aikin nan yake da amfani, tare kuma da kasancewarsa abin da Allah da Manzonsa suka yi umurni da shi. Saboda haka duk aikin da aka fi biyar tafarkin Shari’a a cikinsa, to ya fi inganci ya kuma fi lada. Ba yawan aiki ko wuyarsa Allah ke dubi ba, a’a niyya dai. Allah shi ne mafi sani.”
 


Shari’a abu ce mai yalwa, ta kuma hukunta mana cewa, mafificin al’amari shi ne mafi sauqi. Amma tsananta wa kai a cikin sha’anin ibada, musamman Azumi, abu ne da ya sava wa koyarwar Annabi Sallallahu Alaihi Wasallama.

v- Kurkura Baki Da Shaqa Ruwa: Haka kuma ya tabbata Annabi Sallallahu Alaihi Wasallama kan kurkure bakinsa, ya kuma shaqa ruwa a cikin halin Azumi, amma duk ba tare da ya tsananta a cikin yin hakan ba. Laqixu xan Saburata Raliyallahu Anhu na cewa: “Wata rana  na ce wa Manzon Allah Sallallahu Alaihi Wasallama, ba ni labarin yadda ya kamata a yi arwalla. Sai ya ce: “Ka kyautata ta ta hanyar tsetstsefe ‘yan yatsunka, da kai matuqa a cikin shaqa ruwa, sai fa idan kana Azumi”.


Ka ga iyakar tsakaitawa kenan, a lokaci xaya Annabi Sallallahu Alaihi Wasallama ya hori al’ummarsa da tsare tsafta, tare kuma da kiyaye alfarmar Azumi; wato ya ba wa kowane vangare nasa haqqi.

vi-Saje: Ya tabbata cewa Annabi Sallallahu Alaihi Wasallama kan yi sajen Azumi, wato xoreri a lokacin watan Ramalana, don ya sada dare da rana a cikin halin ibada.


Anas Raliyallahu Anhu ya ce, Annabi Sallallahu Alaihi Wasallama ya ce masu wata rana: “Kada ku yi saje.” Sai wasu daga cikin Sahabbai suka ce masa: “To, ba kai kakan yi ba?” Sai ya karva masu da cewa: “To, ai ba xaya nake da ku ba, don ni ana ciyar da ni ana shayar da ni, a lokacin da nake bacci.” 
 Haka kuma Abu Hurairata Raliyallahu Anhu  ya ce: “Manzon Allah Sallallahu Alaihi Wasallama ya hana yin saje a Azumi. Sai wani mutum daga cikin musulmi ya ce  masa; “Ya Manzon Allah, to ai kai kana yi.” Sai ya karva masa da cewa: “Ai ba wanda kafaxarsa take daidai da tawa a cikin ku. Domin ni Ubangijina kan ciyar da ni, ya kuma shayar da ni a lokacin da nake bacci.” Amma duk da haka ba su daina ba. Ganin haka sai Annabi Sallallahu Alaihi Wasallama ya kwarara da su suna bin sa har tsawon kwana biyu suna saje, sai wata ya tsaya. Sai Annabi Sallallahu Alaihi Wasallama,  ya ce masu: “Kun kuru, da wata bai tsaya ba, da sai na shaqe ku a sajen.” Mai riwaya ya ce, ya yi masu haka ne Sallallahu Alaihi Wasallama don ya tarbiyantar da su.”


Waxannan nassosa da suka gabata na nuna cewa Shari’a ba ta yarda da saje ga wanda ba Annabi Sallallahu Alaihi Wasallama ba. Amma mutum ya samu ya qi buxa baki har sai dare ya tsala. Saboda an riwaito Annabi Sallallahu Alaihi Wasallama na cewa: “Kada ku yi saje. Amma ba laifi ga wanda ke so daga cikinku, ya jinkirta buxin baki, har sai dare ya tsala.” 
 To, amma ya kamata mu fahimci cewa, wannan dama da Manzon Allah ya bayar, ta halacci ce kawai ba mustahabbanci ba. Domin kuwa ya tabbata cewa ya yi matuqar kwaxaitar da musulmi a kan gaggauta buxin baki, kamar yadda Hadisin Sahalu xan Sa’adu yake nunawa, inda ya ce, Manzon Allah Sallallahu Alaihi Wasallama ya ce: “Mutane ba za su gushe cikin alheri ba, matuqar suna gaggauta buxin baki.” 


Cewar kuma da Annabi Sallallahu Alaihi Wasallama ya yi: “Haqiqa Ubangijina na ciyar da ni ya kuma shayar da ni a lokacin da nake barci,” Malamai sun qara wa junansu sani a kan wannan magana. Sashensu suka ce, lafuzzan da zancen na Ma’aiki ya qunsa na tabbatar da cewa tantagaryar abinci ne da sha, ake ciyarwa da shayar da shi. Babu kuma wani dalili da zai bayar da damar yin ta’awili wa maganar. Wasu kuma suka ce, a’a Allah Subhanahu Wa Ta’ala na tsatstsage Manzon Allah ne Sallallahu Alaihi Wasallama da sannai, ya kuma cika ruhinsa da mamakon daxin ganawa da yake yi da shi. Suka qara da cewa, da tantagaryar abinci da sha ne Allah ke cika Manzon nasa da su, hakan ba za ta zama mu’ujiza ba, kuma ba zai kasance mai Azumi ba, balle har ya yi saje.
 Maganar nan ta biyu ita ce mafi armashi. Ga Allah muke godiya.


Wata fa’ida kuma da musulmi ke iya qaruwa da ita a cikin wannan magana ita ce, a duk lokacin da mutum ya shagalta da yawan bauta da kusantar Ubangijinsa, to, hakan za ta kakkave sha’awowin duniya, da suka shafi buqatun jiki da ruhi daga zuciyarsa. Domin kuwa yawan ibada na qara wa mutum qarfin niyya da himma da azama ne, ta yadda ba yadda rundunar shexan za ta iya galaba a kansa. Saboda haka ne sha’ria ta naxa wa Azumi rawanin zama sarkin yaqi tsakanin mai yin sa da rundunar shaixan. Idan kuma muka koma ga saje da Annabi Sallallahu Alaihi Wasallama kan yi, a matsayinsa na wani abu da Shari’a ta halasta masa, sai mu ga cewa hakan na daxa fitowa fili da irin sha’awar da yake da ita a kan ayyukan alheri, da irin kulawar da yake da ita ta ganin ya yaye zuciyarsa daga kwaxayin shan nonon duniya, da koya mata wadatuwa da abu xan kaxan, don kada nauyi ya niqe ta, har ta kasa samun isasshiyar dama ta yin bauta ga Ubangijinta. Musamman a cikin wannan wata na Azumi mai albarka da matsananciyar tsada.


Bayan wannan kuma, al’amarin na nuna mana girman Allah Subhanahu Wa Ta’ala da xaukakar ikonsa, ta yadda yake iya tabbatar da wani abu da ya sava wa al’ada, ba tare da wani dalili na zahiri ba. A yayin da shi kuwa hana sahabbai yin saje da Annabi Sallallahu Alaihi Wasallama ya yi, alhali shi yana yi, ke nuna irin yadda yake qauna da tausaya wa al’ummarsa. Haka kuma su Sahabban a shirye suke su yi koyi da shi Sallallahu Alaihi Wasallama ta kowane hali, matuqar bai ce masu kul ba.
 Allah shi ne mafi sani.

vii- Azumi A Lokacin Tafiya: Azumin Annabi Sallallahu Alaihi Wasallama lokacin da yake cikin halin tafiya ya xauki wani salo. Malam Xawusu ya riwaito daga Ibnu Abbas Raliyallahu Anhuma wanda ya ce: “Wata rana a cikin Watan Azumi, tafiya ta kama Manzon Allah Sallallahu Alaihi Wasallama ya kuma tafi da Azuminsa a baki, har sai da ya kai wani wuri da ake ce wa Usfan, inda ya nemi a kawo masa qwaryar ruwa, ya sha, rana da sauran mutane na kallonsa. Ya kuma ci gaba da cin abincinsa har ya isa Makka. Saboda haka ne ma Ibnu Abbas ke cewa: “Manzon Allah ya yi Azumi ya kuma sha, a lokacin tafiya. Saboda haka wanda ya ga dama ya sha, wanda kuma ya ga dama ya yi Azumi.” 


Amma kuma idan muka bi diddigin tarihin tafiye-tafiyen Annabi Sallallahu Alaihi Wasallama a lokacin Azumi, sai mu fahimci cewa, yin Azumi ga matafiyi shi ya fi, matuqar babu wata wahala da zata afka masa. Saboda shi ma Annabi Sallallahu Alaihi WaSallama  ya yi haka. Kamar yadda Hadisin Abuddarda’i Raliyallahu Anhu ke cewa: “Mun fita wata rana saboda wata tafiya, tare da Manzon Allah Sallallahu Alaihi Wasallama a cikin watan Azumi, ana kuma matsananciyar rana, da har wasu daga cikinmu ke xora hannu a ka saboda ita. Amma duk da haka Manzon Allah Sallallahu Alaihi Wasallama ne kawai da Abdullahi xan Rawahata ba su aje Azumi ba.”
 Yin haka kuwa ko shakka babu, matuqar akwai dama shi ya fi, bisa ga a koma ranko.


Amma idan mai Azumi ya hangi wata matsala ‘yar qanqanuwa da ba za ta cutar da shi ba, ko buqatar lalle sai ya aje Azumin ta kama, to abin da ya fi shi ne ya ajiye, saboda Annabi Sallallahu Alaihi Wasallama ya ce: “Haqiqa Allah na son a karvi rangwamensa kamar yadda yake qin a sava masa.” 
  Kai! ana ma iya cewa yin Azumi a cikin irin wannan hali makaruhi ne, saboda aje shi da Manzon Allah Sallallahu Alaihi Wasallama ya yi a lokacin yaqe-yaqen da ya yi a cikin Ramalana, kamar yadda ya zo a cikin Hadisin Ibnu Abbas Raliyallahu Anhuma cewa: “Manzon Allah Sallallahu Alaihi Wasallama ya xauki Azumi, har sai da aka kai wani wuri da ake ce wa Qudaid, sannan ya ci abinci. Kuma daga nan bai sake Azumi ba har watan ya qare.”


Haka kuma Anas Raliyallahu Anhu ya riwaito cewa: “Mun Kasance tare da Annabi Sallallahu Alaihi Wasallama wata rana a cikin watan Azumi, wanda ya fi mu samun inuwa shi ne wanda ya yi rumfa da bargonsa. Waxanda suka ci gaba da Azumi a cikin wannan hali, ba su sami tavuka komai ba. Su kuwa waxanda suka aje shi, sai suka ci gaba da ayyukan shirin yaqi. Sai Annabi Sallallahu Alaihi Wasallama ya ce: “Yau kam waxanda suka ajiye Azumi sun kwashe lada.”

Kaga da wannan ya gama tabbata cewa, matuqar al’amari ya tsananta ga mai Azumi, ko wata lalura ta faru, to aje Azumi ya wajaba a kansa. Dalili kuwa shi ne cewar da Manzon Allah ya yi a kan waxanda suka qi aje Azumi a irin wannan hali: “Lalle sun sava! Lalle sun sava!!” 
 Haka kuma a lokacin da wasu mutane suka taru a kan wani mutun suna yi masa inuwa daga zafin rana, an riwaito cewa Ma’aiki ya ce masa: “Ba nagarta ba ce yin Azumi a cikin halin tafiya; Allah ba ya son haka.” 


Bayan wannan kuma an riwaito Abu Sa’idil-Khudri Raliyallahu Anhu na cewa: “Wata rana tafiya ta kama mu tare da Manzon Allah Sallallahu Alaihi Wasallama zuwa Makka, duk kuma muna xauke da Azumi. Muna ya da zango wani wuri, sai ya ce: “To, haqiqa fa, kun kusa haxuwa da abokan gaba, saboda haka ku aje Azumi shi ya fi. Allah ya yarde maku”.  Sai kuwa wasu suka aje, wasu kuma suka daure. Da kuma muka sake ya da zango a wani wurin, sai ya sake ce mana: “To, gari na wayewa fa za ku gamu da abokan gaba. Saboda haka kada wanda ya xauki Azumi, haka shi ya fi gare ku. Sai kuwa muka aje Azumi gaba xaya.” Mai riwayar ya ce: “Bayan haka Manzon Allah Sallallahu Alaihi Wasallama bai qara hana mu Azumi a lokacin tafiya ba, ko muna tare da shi.”
 Allah shi ne mafi sani.


Malam Ibnul Qayyim ya qara da cewa: “Ba Sunnar Annabi Sallallahu Alaihi Wasallama ce ba, kula da tsawon tafiya kafin a aje Azumi. Duk zantukan da ke cewa haka, ba su inganta cewa daga gare shi suke ba Sallalhu Alaihi Wasallam. Ya ma tabbata cewa Sahabbai ko Azumin ba su xauka da zarar sun qulla niyyar tafiya. Ba wai sai sun ba gidajensu baya ba. Sun kuma tabbatar wa duniya cewa haka Annabi Sallallahu Alaihi Wasallama ke yi.
 


Idan muka koma ga abin da Malaman Fiqihu suka cirato daga bakunan ma’abuta ilmi, na qoqarin gane abin da ya fi tsakanin yin Azumi ko aje shi a lokacin tafiya. Sai a taras kawai suna tabbatar da cewa, yin Azumi ko aje shi duk halas ne, kuma Sunnah ce ta Manzon Sallallahu Alaihi Wasallama. Wannan kuma shi ne abin da ya kamata masu gaggawar suka ga masu aje Azumin ko xaukar sa su lura. Domin kowannensu yana da hujja, tattare kuwa da cewa aje Azumin shi ya fi, ko a kame baki.
 Allah shi ne mafi sani.

viii- Aje Azumi: Ya tabbata cewa Annabi Sallallahu Alaihi Wasallama ba ya aje Azumi sai ya tabbatar an ga wata, ko sun cika kwanaki talatin cur suna Azumin. Dalili kuwa shi ne, an riwaito yana cewa: “Kada ku xauki Azumi ko aje shi sai an ga wata, ku kiyaye wannan. Idan kuma watan ya shige hazo, to, ku cika talatin. Idan kuwa shedu biyu suka sheda, to ku yi Azumi ku kuma aje.”


Kamar mas’alar farko ta kamawar watan na Azumi, a wannan ma, wato qarewarsa, muna kira ga mutane da cewa, zance mafi rinjaye shi ne dogara a kan ganin wata da qwayar ido kafin a aje Azumi, ba lissafi irin na masana taurari ba. Hadisin da muka kawo a kan wannan magana kuma shi ne dalili. Amma kuma duk da haka ya zama wajibi a kan kowane musulmi, ya yi matuqar qoqarin ganin kan musulmi ya haxu, ta hanyar gudanar da da wannan ibada tare da juna.


Babu kuma yadda za a yi wannan manufa ta tabbata sai kowannen mu ya kasance mai son gaskiya da karvar ta, tare da qoqari a kan haxuwar kan al’umma, ta hanyar rashin yin qememe a cikin al’amarin da ke karvar ijtihadi, da qyamar son galaba da rinjaye don wani qabilanci ko son girma. Dole ne sai mun yaqi waxannan halaye da xabi’u duk kuwa da yake Allah Subhanahu Wa Ta’ala ya halicce mu da su. Muna roqon Allah ya shiryar da mu, ya kuma yi mana jagora. Amin.

Bayan wannan kuma yana da kyau musulmi mu sani, tattare da kasancewar Annabi Sallallahu Alaihi Wasallama mai matuqar son aikata nafiloli da mustahabbai, to kwaxayinsa a kan tsare abin da yake wajibi da nisantar haramce-haramce ya fi yawa nesa. Ba mamaki a kan haka, domin kuwa ya faxa a cikin Hadisi Qudusi cewa Allah Ta’ala ya ce: “Bawana ba zai kusance ni da wani abu da na fi so ba, kamar abin da na wajabta masa.” 
 Shi kuma Annabin ya ce a wani Hadisi: “Allah ba ya da buqata da Azumin duk wanda ke qarya da aikin jalilci.” 
 Ko shakka babu, kula tare da kiyaye waxannan Hadisai guda biyu ne kawai, za su sa aikin mutum ya inganta, har ya samu kyakkyawan sakamako. Kuma matuqar ba haka ya yi ba, ko ya ce yana koyi da Annabi Sallallahu Alaihi Wasallama ne, sai dai mu saurare shi.


Abin da, da yawa daga cikin musulmi ke yi a yau, na mayar da hankali ga kiyaye nafiloli, kamar Sallar Tarawihi, da yawaita sadaqa, alhali ba su kula da alfarmar wasu wajibbai ba, kai sun ma tozartar da wasu; kamar haqqin uwaye da yin Sallah cikin lokacinta, ko shakka babu yin haka babbar hasara ce. Domin kuwa dagewa a kan kare alfarmar uwar dukiya, ga mai hankali, ya fi kokawar neman riba, wato saki sa kama tozo. Sai fa idan an tabbatar da kammalar wajibban, to ba komai. Allah ya sa mu dace, amin.

       2.3 Tsayuwar Dare: 

 Tsayuwar dare wata alama ce ta nagartattun bayi waxanda suka karva sunan bayin Allah. Kuma tarihi ya tabbatar da cewa babu lokacin da Malamai magadan Annabawa waxanda ke fafutukar gyara halayen al’umma suka yi sake da tsayuwar dare, a matsayinsu na masu koyi da Annabi Sallahu Alaihi Wasallam.

Ko ba lokacin Azumi ba, babu daren da ke kamawa Annabi Sallallahu Alaihi Wasallama bai tsayu a cikinsa ba, balle lokacin Azumin. Akwai Hadissai da dama da ke bayani a kan yanayi da sigogin tsayuwar daren Annabi Sallallahu Alaihi Wasallama a wannan lokaci na Azumi. Ga kaxan daga ciki:


Nana Aisha Raliyallahu Anha ta ce: “Manzon Allah Sallallahu Alaihi Wasallama ba ya raka’ar da ta wuce goma sha xaya a cikin dare, ko cikin watan Azumi ko waninsa.”
 A wani Hadisin kuma take cewa: “Manzon Allah Sallallahu Alaihi Wasallama kan yi raka’a goma sha uku ne a cikin dare. Sannan idan an kira Sallar Subahin ya yi nafila raka’a biyu ‘yan gajeru.” 
  Ka ga kenan waxannan hadissai biyu na nuna mana cewa Annabi Sallallahu Alaihi Wasallama kan yi raka’a goma sha xaya ko sha uku ne kawai a dare.


Bayan wannan kuma, akwai bayanai daban-daban da suka inganta a kan yadda yake gudanar da waxannan salloli. Wanda hakan ke nuna duk yadda mutum ya zavi yi daga ciki, ya yi. Duk da yake an fi so, kai ma ka sassava, amma kamar yadda Sallallahu Alaihi Wasallama ya yi, wato ka rinjayar da yin raka’a biyu-biyu kana sallamewa, don shi ma haka ya yi. Allah dai shi ne mafi sani. Amma dai tabbataccen abu ne a shar’ance cewa, babu dalilin da zai sa mutum ya mayar da hankali ga yawaita raka’o’i barkatai a dare, duk da yake kuwa akwai lada a cikin yin haka. Amma da zai tsaya ga tsawaita adadin da Annabi Sallallahu Alaihi Wasallama ya yi, ta hanyar jan dogayen surori da narkewa a cikin tsoron Allah da tadabburi da zikiri da addu’o’i fai da voye, tare da tabbatar cikar ruku’i da sujada da sauran rukunnan Sallah, to, da hakan zai fi. Ba laifi ba ne, kamar yadda muka faxa a baya kaxan don mutum ya yi fiye da yadda Annabi Sallallahu Alaihi Wasallama ya yi, amma dai kar a manta cewar da ya yi: “Ana tsayuwar dare ne raka’a biyu-biyu.” 
 Ka ga bai qayyade adadi ko siga ba.


Abin da ke faruwa a wannan zamani namu, na sassavawar mutane a cikin adadin raka’o’in Tarawihi, babu laifi a ciki. Domin kuwa ba adadin raka’o’i ba, ko lokacin yin Sallar Annabi Sallallahu Alaihi Wasallama bai qayyade mana ba. Ya dai kwaxaitar da mu ne kawai a kan yin ta. Ka ga ke nan al’amarin na da faraga, ta yadda kowane musulmi ke iya xibar gwargwadon qarfinsa, sharaxi kawai shi ne ya yi da kyau. Duk da yake yin yadda Annabin ya yi, ya fi dacewa. Kuma shi ma wanda ya yi hakan lalle ne ya gudanar da Sallar a cikin cikakkar siga.
 Allah shi ne masani.

 Abin da ya sa muke nanata cewa yin yadda Annabi ya yi ya fi, shi ne, abu ne mai matuqar yiwuwa don tsananin son a yi kandam da lada, musamman irin xabi’ar nan ta xalibai, ta rashin sassafci a komai, a je garin neman qiba a samo rama. Domin kuwa ai qoqarin koyi da Manzon Allah Sallallahu Alaihi Wasallama na buqatar taskai.


Wata sigar kuma ta tsayuwar daren Annabi Sallallahu Alaihi Wasallama ita ce, ba yakan kwashe tsawon daren yana Sallar ba. A’a, yakan haxa ne da karatun Alqur’ani da kuma wani abun, kamar yadda Nana Aisha Raliyallahu Anha ke cewa: “Ban tava sanin Annabi Sallallahu Alaihi Wasallama ya karance Alqu’ani a dare xaya, ko ya kai safe yana Sallah, ko ya share wata cur yana Azumi in ba Ramalana ba.” 
 Haka kuma xan Abbas Raliyallahu Anhu ya ce: “Jibrilu kan zo su yi karatun Alqur’ani tare da Annabi Sallallahu Alaihi Wasallama a kowane dare na Ramalana.” 
  Ka ga ashe ba kwana ya ke Sallah ba, kenan. Ko shakka babu wannan tsari na Annabi Sallallahu Alaihi Wasallama a cikin wannan ibada, tsari ne mai kyau. Domin kuwa hakan za ta ba shi damar ba jiki da iyalinsa haqqinsu, ya kuma gudanar da ibadar cikin marmari, don kwasar karan mahaukacciya bai daxa komai ba. Kuma a ci yau, a ci gobe ai shi ne harka.


Wata siga kuma ta tsayuwar daren nasa, Sallallahu Alaihi Wasallama ita ce, yin ta da yake yi shi kaxai ransa, ba tare da jama’a ba, don tsoron kada hakan ya wajabta Sallar ta Tarawihi a kan al’ummarsa. Anas Raliyallahu Anhu ya riwaito, yana cewa: “Wata rana Annabi Sallallahu Alaihi Wasallama na Tarawihi shi kaxai, sai na lallavo na bi shi, wani mutum kuma ya zo shi ma ya bi, da haka dai har jama’a suka taru. Da Annabi Sallallahu Alaihi Wasallama ya ji alamar jama’a bayansa, sai ya xan sassafta sallar. Daga nan bai sake Sallar a waje ba, balle mu bi shi. Da safiya ta yi muka ce masa: “Hala jiya ka ji mu ne bayanka, shi ya sa ka koma ciki? Sai ya karva mana da cewa: “Lalle na ji ku, shi ya sa ma na yi abin da na yi.” 
 Haka kuma Nana Aisha Raliyallahu Anha ta ce: “Wata rana da tsakar dare Annabi Sallallahu Alaihi Wasallama ya tafi masallaci don yin Sallah, sai wasu Sahabbai suka bi shi. Safiya na yi suka cika gari da labari. A rana ta biyu sai jama’a suka taru sosai, kuma Annabi ya fita don Sallar, suka kuma bi shi. Safiya kuma na yi labari ya qara watsuwa. A rana ta uku, ba sai masallaci ya cika ba! Aka maimaita irin jiya. To, ai fa rana ta huxu da Annabi ya ga irin yadda masallaci ya cika ya batse, sai ya qi fitowa, har wasu daga cikin mutanen suka rinqa cewa: “Lokaci ya yi Manzon Allah!” Annabi na ji ya qyale su. Sai da lokacin Sallar Subahin ya yi, ya fito. Bayan an qare Sallah sai ya fuskanci jama’a, ya kaxaita Allah, ya ce, “Bayan haka, ku sani ba wulakanci ya sa na qyale ku jiya ba. Na ji tsoron ne kada a wajabta maku Sallar dare, ku kasa.” 


Haka kuma Abu Zarrin Raliyallahu Anhu ya ce: “Mun yi Azumi tare da Manzon Allah Sallallahu Alaihi Wasallama amma, sai da watan ya kai ashirin da uku sannan ya fara Sallar Tarawihi tare da mu. A ranar muka yi ta Sallah har sulusin dare na farko ya shuxe. A  rana ta ashirin da huxu kuma sai ya yi Sallarsa shi kaxai. Sai a rana ta ashirin da biyar ya fito muka yi tare, har zuwa tsakiyar dare. Ganin haka sai muka ce masa: “Ya Manzon Allah me zai hana ka ci gaba da ba mu Sallar nan har daren nan ya qare?. Sai ya karva mana da cewa: “Ai duk wanda ya yi Sallar dare tare da liman to, Allah zai ba shi ladar sauran daren da bai sallata ba, matuqar limamin ne ya katse daren.”  Mai riwaya ya ci gaba da cewa: “Daga ranar kuma bai sake Sallar tare da mu ba. Sai ranar ashirin da bakwai ga watan, a inda ya gayyato mata da mutanen gidansa, muka yi ta Sallah, har sai da muka ji tsoron sahur ya kubce mana.” 


Ko shakka babu wannan irin doguwar Sallah da Annabi Sallallahu Alaihi Wasallama ya jagoranci Sahabbai koyarwa ce ga al’umma, da kuma nuna tsananin qaunarsa ga ita al’ummar, kuma da matsanancin tsoron da yake da shi, na gudun a farlanta masu irin ta, wasu daga cikinsu, su kasa yi, Allah ya kama su da laifi. Wani abin ban sha’awa kuma tattare da haka, su kuma Sahabban sun dage a kan sai ya jagorance su Sallar fiye da yadda yake yi. Shi kuwa Sallallahu Alaihi Wasallama  yana ta kakkaucewa, saboda tabbacin da yake da shi na rauni da kasawar al’ummarsa Sallallahu Alaihi Wasallama. Wannan hali da Manzon Allah ya nuna a wannan lokaci ya tabbatar da cancantarsa da kirarin da Allah Maxaukakin Sarki ya yi masa a cikin Alqur’ani da cewa: “Lalle ne, haqiqa, Manzo daga cikinku ya je muku. Yana gudun abin da ke wahalar da ku. Mai kula ne da ku, mai tausayi ne, mai jinqai ga muminai.” (9:128) Irin wannan hali na yin tsaye, tsayin daka a kan ganin ya xora al’ummarsa a kan tafarki madaidaici, ba kuma tare da ya takura su ya kai su ga bango ba, balle hakan ta kai su ga faxa wa tsantsi. Tabbas irin wannan xabi’a ce ya kamata masu wa’azi da qoqarin gyara al’umma su yi koyi da ita, ko suna kai ga gaci.


Sallar Tarawihi, idan muka nazarci waxannan nassosa da suka gabata, za mu fahimci cewa tana da matuqar girma da xaukaka. Kuma gudanar da ita a cikin masallatai Sunnah ne, domin Annabi Sallallahu Alaihi Wasallama ya yi haka. ‘Yar saurarawar da ya yi kuma, ya yi ta ne don gudun kada a farlanta ta a kan al’umma. Wafatinsa Sallallahu Alaihi Wasallama ya kawar da wannan fargaba, domin an naxe tabarmar sabunta doka. Tabbatar wannan aminci ta sa halifa Umar Raliyallahu Anhu da ya ga musulmi na yin wannan Sallah daban-daban, sai ya ce a zuciyarsa: “Me zai hana in tattara su wuri xaya, in sa wani alaramma ya limance su. Lalle haka za ta fi dacewa!” Nan take kuwa sai ya xora wa Sahabi Ubayyu xan Ka’abu Raliyallahu Anhu wannan nauyi.
 


Wannan kyakkyawan aiki na Halifa Umar Raliyallahu Anhu ya sami karvuwa matuqa ga Sahabbai. Saboda haka ne ma, aka riwaito cewa Sayyidina Ali xan Abu Xalib Raliyallahu Anhu wata rana ya fita da dare a cikin watan Azumi, ya ga irin yadda masallatai suka cika da haske, ba kuma abin da ke tashi sai amon karatun Alqur’ani. Ganin haka sai ya ce:  “Allah ya haskaka qabarin Umar xan Haxxabi kamar yadda ya haskaka masallatan Allah da karatun Alqur’ani.”
  Ka ga da wannan ya tabbata cewa, yin Sallar Tarawihi tare da liman abu ne da ke da falala, kuma duk mai son alheri ga kansa ba zai bari ta wuce shi ba, domin Sunnah ce ta Annabi Sallallahu Alaihi Wasallama da Sahabbansa. Ya kuma tabbata, kamar yadda muka faxa a baya kaxan cewa, Annabi Sallallahu Alaihi Wasallama ya ce, Allah na rubuta cikakkar lada ga wanda ya sallaci sashen daren Azumi tare da liman, matuqar limamin ne ya katse daren
 amsa ga Sahabban da suka so ya jagorance su Sallar har qarshen dare. Allah shi ne mafi sani.


Wannan duka na nuna cewa, abin da wasu mutane ke yi na qin daurewa su kammala Sallar Tarawihi tare da limamin da su ke bi, wai don ya wuce raka’a goma sha xaya, yin haka abu ne da bai dace ba. Duk da yake qoqarin biyar Sunnah qeqe da qeqe, abu ne da ke da lada a wurin Allah, amma da mutum zai hanqure ya gama Sallar tare da liman, ko da ya wuce wancan adadi, hakan zai qara masa lada ne ba rage ta ba.


Haka kuma wani abin da muke ganin bai dace ba, wanda kuma ya zama ruwan dare a yau, shi ne ciratar da wasu mutane ke yi daga wani masallaci zuwa wani kullum, ko bayan wani xan lokaci. Duk da yake a sane muke da cewa wataqila suna yin haka ne don cin ribar sauraren karatun Alqur’ani da wasu limaman ke yi cikin kyakkyawan sauti fiye da wasu, da sa tsoron Allah da tadabburi da tsawaita Sallah da suke yi, wanda hakan ke taimaka wa mutum ga qara qamewa a kan ayyukan xa’a da taqawa. Amma duk da haka da za su zavi masallaci xaya su riqe, ya fi.


Babban abin da ya sa muka qyamaci wannan xabi’a shi ne da yawa ake fara Sallah ba tare da irin waxannan mutane ba. Ko ma wani lokacin Sallar ta kubce masu baki xaya. Sai dai su yi ta su kaxai, saboda suna can suna neman masallacin da ake karatu mai daxi. Wani lokaci ko sun sami irin waxannan masallatai, sai ka taras hankalinsu na can ga zaqin karatu ba ibadar ba. Zancen yin tadabburi a cikin ayoyi da ma’anonin Alqur’ani, da kyautata ita Sallar kanta, balle yin tasiri da ayyukan da ta qunsa bai taso ba. Amma kuma duk wannan magana da muke yi ta taqaita ne a kan wanda ke zaune cikin jama’a, yake kuma da halin yin Sallar cikin jam’i. Wanda kuwa ke zaune shi kaxai a daji, ko yana a birni amma wani uzuri ya hana shi iya halartar jam’in Tarawihi, to, ba laifi don ya sallace ta shi kaxai. Tabbas kuma zai samu cikakkar lada daga wurin Allah. Domin kuwa Allah ba ya tilasta wa rayuwa abin da ba ta iyawa.

      2.3.1 Tsawaitawa:


   Siga ta qarshe ta tsayuwar daren Annabi Sallallahu Alaihi Wasallama a cikin watan Azumi ita ce tsawaitawa. An tambayi Nana Aisha Raliyallahu Anha  a kan sigar Sallar Manzon Allah Sallallahu Alaihi Wasallama ta tsakar dare a cikin watan Azumi, sai ta karva da cewa:” Ba yakan yi raka’a fiye da sha xaya ba a cikin Ramalana ko wani wata daban. Yakan yi haka ne ta hanyar yin raka’a huxu ya sallame. Amma kada ku tambaye ni kyawon raka’o’in da tsawonsu, don ba zan iya bayyanawa ba. Sannan kuma ya yi raka’a huxu ya sallame. Su ma kada ku tambaye ni kyawo da tsawonsu. Sai kuma a qarshe ya yi raka’a uku, ya sallame. Ta ci gaba da cewa: “Na ce masa, ya Manzon Allah, me zai hana ka xan kwanta kafin ka yi wutiri?” Shi kuma ya karva mani da cewa: “Ko na kwanta idanuna ne kawai za su yi barci, amma zuciyar ba za ta runtsa ba.”
 Haka kuma Hadisin Nu’umanu xan Bashir Raliyallahu Anhu, na tabbatar da haka, inda yake cewa: “Mun yi Sallar Tarawihi tare da Manzon Allah Sallallahu Alaihi Wasallama a ranar ashirin da uku ga watan Azumi, har zuwa sulusin dare. Da muka kama Sallar, ba mu tsaya ba sai tsakiyar dare. A rana ta ashirin da bakwai kuwa, da muka lula tare da shi Sallallahu Alaihi Wasallama sai da muka yi zaton sahur zai kubce mana.”


Bayan wucewar Annabi Sallallahu Alaihi Wasallama kuma, Sahabbansa masu girman daraja sun raya wannan Sunnah ta tsawaita Sallar Tarawihi. Xan Haxxabi da Ubayyu xan Ka’abu da Tamimuddari, sun yi Sallah raka’a goma sha xaya tare da mutane. Wani daga cikinsu kan karanta aya xari biyu. Har  sai wasu daga cikinmu sun dogara sanda, saboda doguwar tsayuwa. Da yawa sai alfijiri ya kusa ketowa muke qare wa.” 
 Haka kuma Baihaqi ya riwaito Sahabin na cewa: “Mun kasance a zamanin Halifa Usmanu Raliyallahu Anhu muna dogara sandunanmu saboda tsanantar tsayuwa.”
 


Ka ga wannan na tabbatar mana da cewa abin da limaman wasu masallatai ke yi na qare Sallar Tarawihi nan take, ta yadda ko karatunsu ba za a ji da kyau ba, kuskure ne. Da yawa ma ake kasa iya cika rukunnan Sallah na wajibi, balle mustahabbanta a bayan irin waxannan limamai.  Alhali kuwa Malamai sun tabbatar da cewa makaruhi ne  liman ya sassafta Sallah, ta yadda mamu za su kasa yin wani abu na mustahabbi, to, ina ta ga wajibi?! Haka kuma nassosan na nuna cewa abin da wasu mutane, da ke godogon koyi da Annabi Sallallahu Alaihi Wasallama ke yi, na kawai mayar da hankili ga yin gwargwadon adadin raka’o’in da Annabi Sallallahu Alaihi Wasallama ke yi, ba tare da kula da yadda yake tsawaita su, da qanqan da kai da natsuwa a cikinsu ba, shi ma kuskure ne. Allah ya sa mu gane mu kuma gyara, amin.

Duk da haka, abin da ya kamata ga kowane limami, shi ne ya yi qoqarin gane yanayin jama’ar da ke Sallah masallacinsa. Idan masu rauni ne, to, ba laifi ya xan sassauta, amma ba sosai qwarai ba, Domin kuwa cewa Annabi Sallallahu Alaihi Wasallama ya yi: “Idan xayanku ya miqe don ba mutane Sallah, to ya xan sassauta, don ba a rasa mai rauni a cikin su, ko maras lafiya ko tsoho. Amma a lokacin da xayan ku zai yi Sallah shi kadai yana da kyau ya tsawaita iyakar qoqarinsa.” 


2.4 I’tikafiinsa Sallallahu Alaihi Wasallama:
                  Abu na gaba kuma da rayuwar Annabi Sallallahu Alaihi Wasallama a wannan lokaci na Azumi ta qunsa shi ne I’tikafii. Ibada wadda yakan yi a lokuta daban-daban a cikin watan, Sallallahu Alaihi Wasallama. Nazari yi tabbatar da cewa I’tikafiin Ma’aiki Sallallahu Alaihi Wasallama a wannan lokaci ya qunshi sigogi kamar haka:
         1- Hadisin Nana Aisha Raliyallahu Anha ya nuna cewa Annabi Sallallahu Alaihi Wasallama ya yi I’tikafi a cikin  kowane wata na Azumi, tsawon shekarun da ya azunta, kuma a garin Madina, inda take cewa: “Manzon Allah Sallallahu Alaihi Wasallama ya kasance yana I’tikafi a cikin kowane wata na Ramalana.”

2- Bayan wannan Kuma, Sunnah ta zo da bayanin cewa Annabi Sallallahu Alaihi Wasallama kan yi I’tikafi kusan cikin kowaxanne kwana goma na watan Ramalana, kafin daga bisani ya tsaya ga yi cikin goma na qarshe kawai, don ya sami dacewa da daren Lailatul- Qadri. Abin da ke tabbatar da wannan magana shi ne faxarsa Sallallahu Alaihi Wasallama : “Nikan yi  I’tikafi a cikin kwana goma na farkon watan Azumi, don neman dacewa da daren Lai’latul-Qadri. Sannan kuma in yi a cikin gomansa na tsakiya. Kwaram, sai Jibrilu ya zo mani yana mai cewa: “Ai daren Lailatul- Qadri na can cikin goma na qarshe. Saboda haka duk wanda ke nufin yin Li’itiakaf, to ya yi a wannan lokaci.”
 Daga nan sai mutane suka shiga I’tikafiin tare da shi Sallallahu Alaihi Wasallama. Haka kuma Nana Aisha ta qara daddale wannan magana da cewa: “Haqiqa Annbi Sallallahu Alaihi Wasallama ya kasnce yana yin I’tikafi a cikin kwanaki goma na qarshe Ramalana, har Allah ya karvi rayuwarsa.” 

 3- Ta kuma tabbata cewa Annabi Sallallahu Alaihi Wasallama kan umurci Sahabbansa da su shirya masa wata ‘yar hema a cikin masallaci, don ya kaxaita a cikinta a lokacin gudanar da wannan ibada ta Li’itakaf. Yakan yi haka ne Sallallahu Alaihi Wasallama don ya sami cikakkar damar kevanta da ganawa da Ubangijinsa, tare da qanqan da kai zuwa gare shi, da narkewa a gabansa Subhanahu Wa Ta’ala, daga shi sai shi Sallallahu Alaihi Wasallama. Abu Sa’id Raliyallahu Anhu na cewa: “Haqiqa Manzon Allah Sallallahu Alaihi Wasallama ya yi I’tikafi a cikin wata hema irin ta mutanen Turkiyya, wadda aka yi wa  labule da wata guntuwar tabarma.”  Ya ci gaba da cewa: “A lokacin da duk ya so yin magana da mutane, sai ya iza tabarmar jikin hemar, ya turo kansa kawai.”
 Haka kuma Nafi’u ya riwaito daga Umar Raliyallahu Anhu cewa: “Ta babbata cewa Manzon Allah Sallallahu Alaihi Wasallama kan yi I’tikafi ne, a cikin goma na qarshen Ramalana.” Nafi’u ya qara da cewa: “Abdullahi ma Raliyallahu Anhu ya nuna mani inda ake kafa wa Manzo hemar da yakan yi I’tikafi xin a ciki, a cikin masallacin.”

Malam xan Qayyim ya kwakkwafe bakin wannan magana da cewa: “Gaba xayan waxannan Hadisai na nuna yadda ya kamata kowane musulmi ya gudanar da I’tikafi xinsa, savanin yadda jahilai ke yi a yau. Inda suke mayar da wuraren I’tikafi, wuraren hulxoxi da karvar baqi, da gudanar da hirace-hirace tsakaninsu da masu I’tikafi ‘yan’uwansu, to, wannan ba I’tikafi ba ne. I’tikafi ba zai karva sunansa ba, sai an yi shi kamar yadda Annabi Sallallahu Alaihi Wasallama ya yi, takwana.
 Allah ya sa mu dace, amin.

4- Annabi Sallallahu Alaihi Wasallama kan shiga I’tikafi ne daidai lokacin da rana ke faxuwa, ranar ashirin ga wata, kuma daren ashirin da xaya gare shi ya kawo jiki. Abu Sa’id Al-Khuduri Raliyallahu Anhu na cewa: “Manzon Allah Sallallahu Alaihi Wasallama kan shiga I’tikafi ne ta hanyar kirdadon qarshen yinin qarshe na kwanaki goma na tsakiyar watan Azumi. Daren rana ta ashirin da xaya ga watan na kamawa, sai shi da waxanda suka shiga tare da shi su dawo gida. Da aka sake maimaita haka a wata shekara, lokacin da ya kamata su koma gidajensu ya yi, sai kawai aka ga Annabi sallallahu alaihi wasallama ya tashi. Bayan ya yi huxuba mai gamsarwa, sai ya ce: “Inda aka fito nakan yi I’tikafi ne a waxannan kwanaki na goman tsakiyar wata, to yau an umurce ni da yin sa kuma a cikin goma na qarshe. Saboda haka duk wanda muka yi wancan I’tikafi tare da shi, ya ci gaba da zama a wurinsa. Haqiqa an tabbatar mani da kasancewar Lailatul-Qadri a cikin wannan dare amma ban iya tuna takamam men lokacin. Saboda kwanuka goma na qarshe, kuma a cikin kowane wuturi (mara). Amma dai tabbas a wancan dare, na yi mafrkin ina sujada cikin wani ruwa da cavo, kuma sama’u ta gumxe  a daren ta kuma yi ruwa.”  Sai kuwa ga rufin masallaci, daidai inda Annabi ke Sallah, yana zubar da ruwa a daren ranar ashirin daxaya.”
 

Daga wannan Hadisi ne aka fahimci cewar da Annabi Sallallahu Alaihi Wasallama ya yi wa abokan I’tikafi  xinsa a marecen ranar ashirin ga watan: “Duk wanda ya yi wannan I’tikafi tare da ni, to ya ci gaba da zama wurinsa…..”  Malamai suka ce, wannan magana na nuna cewa, ana shiga Li’tikaf ne goshin kamawar daren ashirin da xaya ga Ramalana. Kuma cewar da Abu Sai’d ya yi: “Annabi Sallallahu Alaihi Wasallama da abokan Li’ikaf xinsa kan fita daga Li’tikaf da marece, ranar shirin ga wata, daidai lokacin da daren ranar ke kawo jiki.” Malamai Suka ce ita kuwa wannan magana na nuna cewa ana fita daga I’tikafi ne bayan rana ta shirya faxuwa a ranar qarhse ta watan.

Kuma a haqiqa Hadisin Sayyida Ashia Raliyallahu Anha inda take cewa: “Idan Manzon Allah ya yi nufin shiga I’tikafi yakan yi Sallar Safe ne, sannan ya shiga inda yake yinsa.” 
 Wannan magana ta Uwar Muminai Raliyallahu Anha na nufin ne, yakan fito ya sallaci Subahin, sannan ya koma ya ci gaba da Li’itakaf xinsa. Abin da ke qarfafa wannan fassara da muka yi wa zancen na Aisha Raliyallahu Anha shi ne cewar da ta yi a wani lafazi: “Sai ya koma wurin da yake Li’itikat.” 
 Malam xan Usaimin ya ce: “Wannan lafazi na nuna cewa ya riga ya fara I’tikafiin, komawa ce ya yi Sallallahu Alaihi Wasallama, domin Aisha Raliyallahu Anha ta yi amfani ne da fi’ili mali, wato “yake”. Ga qa’ida kuwa ba a yi masa wani salo.
  Ka ga kenan Annabi Sallallahu Alaihi Wasallama ya riga ya qulla niyyar I’tikafi tun jiya, farkon dare, kuma har ya fara. Amma bai fita daga cikin mutane ba, sai da aka qare Sallar Subahin, ya koma wurin da aka tanadar masa don wannan ibada. Allah shi ne mafi sani.
 A kan haka, duk musulmi da ke son ya yi I’tikafi kamar yadda Annabi Sallallahu Alaihi Wasallama ya yi, to ya shige shi daidai lokacin da rana ke faxuwa, a ranar ashirin ga watan Azumi, Ba kuma zai fita ba, sai daidai lakacin da ranar za ta faxi a ranar daren Sallah, bayan an tabbatar da tsayuwar watan ta hanyar shedar mutane bityu adalai, ko cikar watan Azumi kwana talatin. Wannan shi ne lokacin I’tikafi na Shari’a. Amma kuma duk da haka wasu daga  cikin Malamai magabata sun so mai I’tikafii ya ci gaba da zama cikin masallaci har zuwa lokacin da zai fita zuwa Sallar idi.
 Allah shi ne masani.
 5. Bayan wannan kuma ta tabbata cewa, shiga Li’tikaf bai hana Annabi Sallallahu Alaihi Wasallama kula da tsaftar jikinsa ba. Urwatu na cewa: “Aisha ta ba ni labarin cewa, takan wanke wa Manzon Allah Sallallahu Alaihi Wasallama kansa, alhali tana cikin haila, shi kuma yana I’tikafi a cikin masallaci. Yakan turo kan ne nasa Sallallahu Alaihi Wasallama a yayin da ita kuma Raliyallahu Anha take a cikin xakinta ta wanke masa, alhali kuma tana haila.”

A kan wannan magana Malam xan Hajar ya ce: “Wannan Hadisi na nuna halaccin yin wanka, da wanki, da aski, da shafa turare, da kowace irn qawa a lokacin I’tikafi. Kuma jumhurun Malamai sun tafi a kan cewa, abin da kawai aka karhanta yi a cikin masallaci ne, ba a yarda mai Li’tikaf ya yi ba.”
 
 6. Da zarar Annabi Sallallahu Alaihi Wasallama ya shiga I’tikafi, to, ya fa shiga ke nan. Ba ya fita don gayar da maras lafiya, ko Sallar jana’iza, balle kusantar iyalansa Sallallahu Alaihi Wasallama. Nana Aisha Raliyallahu Anha tana gaya mana cew: “I’tikafii irin na Sunnah shi ne, kada mai yin sa ya fita don gayar da maras lafiya, ko Sallar jana’aiza kada kuma ya kusanci iyalansa. Kai! Kada wata buqata ta fitar da shi sai irin wadda ba makawa daga gare ta.”

 7. Iyalin Annabi Sallallahu Alaihi Wasallama kan kai masa ziyara a lokacin da yake I’tikafi, ya kuma karve su, har su ma xan tava zance. Abin da ke tabbatar da wannan magana da halascin yin haka, shi ne Hadisin Sayyida Safiyya Raliyallahu Anha inda take cewa: “Na kai wa Manzon Allah Sallallahu Alaihi Wasallama ziyara wani dare yana cikin I’tikafi, na yi magana da shi, sannan na ta so..”6  

Ka ga wannan Hadisi na nuna mana irin yadda Annabi sallallahu alaihi wasallama ke kula da halin da iyalinsa ke ciki duk kuwa da kasncewarsa cikin halin I’tikafi. Savanin irin yadda, a zamaninmu na yau, da yawa daga cikin musulmi ke nuna halin ko oho, da iyalinsu saboda kawai suna I’tikafi. A qarshe sai ka taras wasu matasa daga cikin ‘yayansu, sun faxa wani mugun yanayi. Alhali kuwa waccan ibada da ta hana su kula da iyalin mustahabbice, ita kuwa kulawar da su wajibi ce.

Ta tabbata a Hadisi cewa ba Safiyya Raliyallahu Anhu kawai ba, da yawan matansa Sallallahu Alaihi Wasallama kan same shi a wannan lokaci, don tattuna matsalolin gida. Wata riwaya ta wancan Hadisi na Safiyya Raliyallahu Anha cewa take yi: “Annabi Sallallahu Alaihi Wasallama ya kasance tare da matansa a cikin masallaci, qarshe suka bar shi.”

Ka ga da wannan, duk mai hankli na iya fahimtar cewa babu wani abu na mustahabbi  da zai sa mutum ya yi wa iyalinsa riqon sakainar kashi, musamman idan aka yi la’akari da ayar da ke cewa: “Ya ku waxanda suka yi imani! Kada ku yaudari Allah da Manzonsa, Kuma ku yaudari amanoninku, alhali kuwa kuna sane.” (8;27) Da kuma cewar da Annabi Sallallahu Alaihi Wasallama ya yi: “Zunubin da mutum zai samu idan ya tozartar da iyalinsa ya ishe shi kaya.” 
  Babu kuwa tozartarwar da ta kai, mutum yana ji yana gani addini da halayen iyalinsa su faxa haxari. Inda matsalar ma za ta  tsaya ne ga tawayar abin ci da magani, da da sauqi.

Ko shakka babu irn wannan makahon fiqihu, na barin iyali cikin haxarin duniya da Lahira, Saboda kawai ana I’tikafi ko Umara, haramun ne a idon Shari’a. Babu wani aiki na xa’a ga Allah Subhanahu Wa Ta’ala da ke ba mutum wannan dama, daxa balle neman abin duniya, a lokacin watan Azumi ne ko waninsa.
A qa’ida ta Shari’a, mutum ba zai cika bawan Allah na qwarai ba, balle ya sami kusanci gare shi, sai ya iya aunawa tsakanin abin da yake wajibi a kansa da wanda ya ke mustahabbi, ta yadda zai zama ala basiratin; yana bin al’amurra daki-daki, gwargwadon matsayinsu a idon Shari’a. Amma kuma a kula, wannan magana ba tana nufin mutum ya lave ga kula da iyali ba, a cikin wannan wata na Ramalan mai alfarma, ya yi watsi da ayyukan xa’a da ke cikinsa, kamar yadda wasu bayin Allah ke yi. A’a, a dai yi qoqari a gyara don a sami alherin Allah.

8.  Annabi sallallahu alaihi wasallama kan fita daga wurin da yake I’tikafi saboda wata buqata savanin waxancan da aka tabbatar da ba ya fita don su. Nana Aisha Raliyallahu Anha ta tabbatar muna da haka a inda take cewa: “Ba yakan shigo gida ba sai da wata buqata, idan yana Li’itiukaf Sallahu Alaihi Wasallama. ”
 Sayyida Safiyya Raliyallahu Anha ta qara fitowa fili da wannan magana a inda take cewa: “Na kai wa Manzon Allah Sallallahu Alaihi Wasallama ziyara wata rana da dare, a lokacin yana I’tikafi. Da na qare magana da shi, na taso, sai na xan juya, sai shi kuma ya taso ya raka ni har gida.” Mai riwaiya ya ce: “A lokacin kuwa tana zaune ne a gidan Usamatu xan Zaidu.”


Wannan ita ce koyarwar Annabi Sallallahu Alaihi Wasallama. Savanin abin da wasu masu I’tikafi a wannan lokaci ke yawaita yi na fita daga masallaci barkatai, da sunan biyan wata buqata. Alhali kuwa, sau tari idan ka dubi buqatar sai ka ga ba ta karva sunan buqata ba, an dai lava ne kawai ga sabara aka harbi barewa. Allah ya  kiyashe mu, amin.

 9. Irin wannan buqata da ta karva sunanta, kan sa Annabi Sallallahun Alaihi Wasallama ya turo wani sashe na jikinsa waje daga cikin masallaci inda ya ke I’tikafi.  Sayyidah Aisha Raliyallahu Anha na newa: “Annabi Sallallahu Alaihi Wasallama kan turo kansa waje daga cikin masallaci inda yake I’tikafi, in wanke masa , ina kuma cikin haila.”


10. Wani lokaci Annabi sallallahu alaihi wasallama kan qi yin I’tikafi a cikin watan Azumi saboda  wani dalili, kamar fasa shi da ya yi a wata shekara don ya haxa kan matansa, amma  kuma sai ya ranka shi  cikin kwanaki goma na qarshen watan Shauwal na shekarar. Nana Aisha Raliyallahu Anha na cewa: “Manzon Allah Sallallahu Alaihi Wasallama kan yi Sallar Subahin idan ya yi niyar shiga I’tikafi. Bayan haka nan ya shige wurin da aka tanadar masa don wannan ibada Da ya yi nifin shiga I’tikafi xin a qarshen wani wata na Ramalana, sai ya yi umurni da a kafa masa ‘yar hema, aka kuwa yi. Sai kuma zainab ita ma ta sa aka kafa mata tata. Wasu  mata kuma daga cikin matansa, su ma suka sa aka kafa masu nasu. Manzon Allah sallallahu alaihi wasallama na qare Sallar Subahin ya ga hemomi kakkafe, sai ya ce: “Dukanku I’tikafi xin za ku shiga?! Sai kawai ya sa aka kwance hemomin kaf, ya kuma ma fasa I’tikafi xin, sai da kwanaki goma na qarshen watan Shauwal suka kama, sannan ya ranka.”


Ka  ga a nan, Annabi Sallallahu Alaihi Wasallama ya haxa hancin ayyukan alheri biyu a lokaci xaya; ga dai tarbiyya ya ba matansa ta hanyar haxa kansu, tare da hana su yin abin da ka iya yi wa ibadar su tasgaro, ga kuma I’tikafiinsa ya ranka Sallallahu Alaihi Wasallama.


11.Kamar yadda muka faxa yanzu-yanzun nan, Annabi sallallahu alaihi wasallama kan ranka I’tikafi a duk lokcin da ya wuce shi saboda wani uzuri, abin da  kan kasance a cikin watan Shauwal. Haka ta tava faruwa, Annabi sallallahu alaihi wasallama  ya sha I’tikafi a wani wata na Ramalana saboda wata tafiya da ta kama shi. Amma a wannan karon bai sami damar ranka shi a wannan shekara ba, sai da wata shekarar ta kama. Sai ya yi na kwana ashirin Sallallahu Alaihi Wasallama. Tabbacin wannan magana na cikin Hadisin Anas xan Maliku Raliyallahu Anhu inda  yake cewa: “Ga al’ada Annabi sallallahu alaihi wasallama  kan yi I’tikafi ne a cikin kwanaki goma na qarshen Watan Azumi. Da wata shekara ta kwama bai sami damar  yi ba, sai ya yi na kwana ashirin a shekara ta gabanta.”
 Ubayyu xan Ka’abu Raliyallahu Anhu  ya faxi dalilin da ya sa Annabi Sallallahu Alaihi Wasallama ya sha wancan I’tikafi, inda yake cewa: “ Manzon Allah sallallahu alaihi wasallama kan yi I’tikafi ne cikin  kwanki goma na qarsshen Ramalna, sai tafiya ta kama shi, wanda a sandin haka bai sami damar yin sa ba. Da shekara ta kewayo sai ya yi na kwana ashirin Sallallahu Alaihi Wasallama. 
 


Wannan lamari da ban sha’awa ya ke, dubi irin yadda Annabi sallallahu alaihi wasallama ya jefi tsuntsu biyu da dutse xaya, bai fasa waccan tafiya ba saboda alherin da ke cikinta, kuma a lokaci xaya, tsawon lokacin bai sa ya manta cewa ana biyar sa bashin I’tikafi ba sallallahu alaihi wasallama.  Da shekara ta dawo ya yi na shekarar, ya kuma biya ba shi. Amma idan ka dubi mafi yawan  musulmi a wannna zamani, sai ka ga sun kasa koyi da irin wanna fiqihu na Manzon Allah sallallahu alaihi wasallama. Eh, sun kasa mana, don za ka taras suna share wasu ibadodi masu muhimmaci a lokacin da suka ci karo da wasu irin su, ko waxanda ma ba su kai gare su ba. Alhali kuma da za su ari wannan fiquhu na Annabi Sallallahu Alaihi Wasallama, su gabatar da wata ibadar su jinkirta wata, sai a wayi gari su ma sun jefi tsuntsu biyu da dutse xaya, kuma a lokaci xaya, kamar yadda Manzon Allah Sallallahu Alaihi Wasallama ya yi a nan. Allah muke roqo ya ba mu ikon fahintar addininsa, tare da biyar Sunnar shugaban Manzani kai da fata, amin.


Ta irin wannan makahon fiqhu ma, sai ka taras I’tikafi na kubce wa mutane da dama, wanda har hakan ta sa Imamu Az-Zuhuri cewa: “Akwai matuqar mamaki, irin yadda musulmi suka yi ko oh da I’tikafi, alhali kuwa tun lokacin da Annabi Sallallahu Alaihi Wasallama ya yo hijira zuwa Madina yake yin sa har Allah ya karvi rayuwarsa.”
 


Wani abin da ya kamata musulmi su lura da shi a cikin wannan ibada ta I’tikafi shi ne, yadda Annabi Sallallahu Alaihi Wasallama ke kevewa a cikin masallaci, a kuma cikin wani wuri (hema) na  musamman don wannan ibada da ta qunshi mujahadah da ambaton Ubangiji, ba tare da nauyin da ke kansa na da’awa da kula da al’amurran jama’a ya faxi ba. Hakan  na matuqar nuna cewa, masu da’awa da gwagwarmayar gyara halayen mutane na da matsananciyar buqatar samun wasu lokuta da za su shiga khalwah, don  su riqa bitar halaye da xabi’un zuciyarsu tare da cajinta, ta hanyar yi mata kalakalai da dabaibayu da iyakoki. Rashin yin irin wannan khalwah a kai a kai, na sa zuciya ta yi tsatsa ba tare da mai ita ya farga ba. Ta qeqashe, shi kuma ya zama gafalalle mai dwaxaxxar basira.


Malaman da suka naqalci sirin zukata, sun tabbatar da cewa, a duk lokacin da musulmi ya lizimci yin khalwah a kai-a-kai, qofofin taimakon Allah Subhanahu Wa Ta’ala da agajinsa za su buxu gare shi. Zuciyarsa ta tsarkaka ta yi haske. Wanda a sakamakon haka, shi kuma zai sami wani irin kwarjini da wata irin haiba, ya qara qarfin zuciya da tsarkin niyya da galaba kan rundunar shaixanun mutane da shaixanun aljannu. A qarshe kuma ya qara samun kusanci ga Allah Maxaukakin Sarki, gidan Lahira kuma  ya zama nasu. Babu kuwa wata hanya da ake iya tabbatar da haka tata, in ji Malaman, kamar hanyar I’tikafi.


Ba abin da za mu yi sai godiya ga Allah Subhanahu Wa Ta’ala. Domin kuwa hankalin jama’a musulmi sai qara dawowa yake yi ga wannan Sunnah ta I’tikafi. Illa dai, akwai sauran rina a kaba; abubuwan da wasu mutane ke yi a lokacin da suke gunanar da I’tikafi, kamar gudanar da sana’oinsu ta hanyar amfani da wayar hannu, da makamantan haka duk, ya sava wa Sunnar Annabi Sallallahu Alaihi Wasallama da manufar I’tikafi, da ladubbansa. Abin da ake so ga mai I’tikafi shi ne ya kakkave zuciyarsa da hannuwansa daga komai, sai Allah, ta hanyar yawaita zikiri da nazari.
 Masallaci da xai ba wurin saye da sayarwa ne ba.
 


Amma kuma a lura, wannan magana ba ta nufin cewa amfani da waya a lokacin I’tikafi don wata ‘yar qanqanuwar buqata ta lalura, harmun ne ba. Ko alama, sai dai an hana hakan ya zama kodayaushe, ta yadda mutum zai zama shi da wanda ke gida kusan duka xaya. A kan wannan mas’ala ne, Malam xan Usaimin ke cewa: “Ya halasta ga mai I’tikafi ya yi amfani da waya don kawai biyan bukatar wasu bayin Allah musulmi. Amma da sahraxin kasancewar wayar tare da shi a cikin masallacin, ba sai ya fita waje ba. Idan kuwa har hakan ta zama wajibi a kansa , ta yadda idan bai fita xin ba ya yi maganar, bayin Allah xin za su tozarta. To, bai ma dace irinsa ya shiga I’tikafi a lokacin ba. Domin kuwa kare mutuncin musulmi ya fi soyuwa a wurin Allah, bisa ga shiga I’tikafi, saboda amfanin biyan buqatar tasu, hantsi ne mai leqa gidan kowa. Amma ladar I’tikafi shi kawai za ta amfana. Haka hukuncin yake a cikin gaba xayan hukunce-hukuncen Shari’a; duk abin da amfaninsa zai taqaita ga mutum ko wuri xaya, bai kai wanda zai sadu da dubu ba. Sai fa idan abin wani ginshiqi ne na Musulunci, ko wani wajibi daga cikin wa jibbansa.”
 Kamar mutum ne, mahaifinsa ya hana shi shiga Li’iitikaf saboda wata buqata da yake da ita ta ya tsaya ya yi masa wata hidima. To, ba ya halasta gare shi ya sava wa mahaifinsa. Domin kuwa xa’a ga mahaifa wajibi ce, shi kuwa I’tikafi Sunnah ne. Farilla kuwa ta fi qarfin Sunnah, kamar yadda Alla Ta’ala ya faxa a cikin shahararren Hadisin nan na Qudusi cewa: “Bawana ba zai kusanta gare ni, da wani abu  mafi soyuwa gare ni ba, kamar abin da na farlata a kansa.” 


Akwai wata kyakkyawar magana da Malam xan Usaimin ya yi a kan wannan mas’ala bari ka ji abin da yake cewa: “Yau da mahaifinka zai hana ka shiga I’tikafi, ya kuma gaya maka dalilin haka. Kamar ya nuna yana da wata hidima da yake son ka yi masa, to, babu dalilin da zai sa ka fanxare masa, domin kuwa ya fi ka hankali da sanin daidai. Nasihata gare ka a nan, ita ce ka yi biyya ga mahaifinka; kada ka shiga I’tikafiin. Amma da zai hana ka ba tare da ya ambaci wani dalili ba a kan haka, to sai ka lallava ku rabu lafiya ka shigewarka I’tikafi. Domin kuwa bai kamata ya hana ka aikin lada ba, ba tare da ya sa ka wani irinsa, wanda zai amfane shi ba.”
 


Wata sauran rinar kuma da ke a kabar, ita ce vata lokaci da wasu masu I’tikafi ke yi, suna sharar barci ko hirace-hirace marasa amfani ko masoso. Alhali kuwa kamata ya yi su himmatu ga ibada irin wadda aka kevance da wadda ma ba a kevance ba. Kamar Sallolin nafila kafi, da bayan Sallolin farilla da Sallar walaha, da yawaita zikiri da du’a’i da nazarin Alqur’ani tsankanin su da ‘yan’uwansu masu I’tikafi. Da kuma kame sahun farko a kowace Sallah, tare da tsare wuruddan da anka shar’anta bayanta, da dukan abubuwan da anka Sunnata wa mai I’tikafi don ya sami tsarkin zuciya.


Wannan shi ne ke tabbatar da abin da wasu mutane ke yi na yin watsi da nafilfili na Salloli saboda wai su mafiya ne, a dalilin shigar su I’tikafi a masallatan da ke wajen garuruwansu, kamar masallacin Makka ko Madina. Irin wannan xabi’a kuskure ce. domin kuwa ta tabbata tafiya ba ta tava hana Manzon Allah Sallallahu Alaihi Wasallama ba, yin Sallolin nafila. Nafilolin da ake yi a lokacin Sallar Azzuhur da Magariba da Isha’i ba su tava wuce shi Sallallahu Alaihi Wasallama ba, a matsayinsu na mustahabbi.”
 Allah ya sa mu dace, amin.

         2.5 Dagewarsa ga Ibada:
               Annabi Sallallahu Alaihi Wasallama kan dage iyakar zarafi a cikin kwanaki goma na qarshen watan Azumi a lokacin da yake gudanr da ibadar I’tikafi. 


Nana Aisha Raliyallahu Anha na cewa a wani Hadisi: “Wani lokaci a cikin watan Azumi, mutane sun taru suna Sallah a cikin masallaci, sai Manzon Allah Sallallahu Alaihi Wasallama ya ce masu: “Ya ku mutane ku sani jiya ban runtsa ba, alhamdu lillahi, na kuma lura da irin yadda ku ma kuka yi ta bayar da qoqari.”
 A wani Hadisi kuma take cewa Raliyallahu Anha: “Babu wani mahaluki da ke dagewa a kan ibada a cikin kwanaki goma na qarshen Ramalana kamar yadda Manzon Allah Sallallahu Alaihi Wasallama ke yi.”
 A wani Hadisi kuma take cewa Raliyallahu Anha: “Da zarar goma na qarshe sun kama Manzon Allah Sallallahu Alaihi Wasallama ba ya sake barci da dare;  yakan kuma tayar da iyalansa ya kuma tanke zariyar wandonsa.”


Waxannan Hadisai na Nana Aisha Raliyallahu Anha, musamman cewar da ta yi: “Da zarar goma na qarshe sun kama….” na nuna cewa Annabi sallallahu alaihi wasallama kan haxa hancin ibada da bacci a cikin kwanaki ashirin na farkon Watan Azumi. Amma da zarar goma na qarshe sun kama to, shi da bacci atafau, ibada kawai zai tsare ba ji ba gain.
 Haka kuma waxannan nassosa na nuna mana irin yadda Annabi Sallallahu Alaihi Wasallama ya kai matuqa a cikin  ibadar, a wannan lokaci ta hanyar  narkewa qashi da tsoka, a gaban Maiduka. Kuma babu wani nau’i na ibada wanda ba yakan  yi ba, da ya haxa da Sallah, da Azumi, da sadaqa, da karatun Alqur’ani, da zikiri, da nazari, da nuna qaunar Allah Subhanahu Wa Ta’ala, da dogaro gare shi ta hanyar sauna da fatar alheri, da bitar kai da kai, da tuba, da kakkave zuciya daga tunanin wani abu da ba shi ba Subhanahu Wa Ta’ala. Tattare kuma da haka bai kasa yin wasu  ayyuka na alheri da neman lada ba Sallallahu Alaihi Wasallama.


Idan kuwa har tarihi zai tabbatar da kasancewar Annabi Sallallahu Alaihi Wasallama haka, to,  babu abin da ya kamace mu illa mu dage mu ci ribar wannan wata na Azumi mai alfarma kafin kwanukan rayuwar mu su qare. Kar mu manta xayan makoma biyu ce kawai a Lahira, kuma tun a nan duniya, mutum ke cike form xin shiga  xayarsu, kuma har abada, wato ko Aljanna ko Wuta. Allah ka sa mu sami babbata rabo,amin. 


Da wannan muke kira ga kowane musulmi, ya yi qoqari iyakar zarafi ya zama cikin masu raya waxannan kwanuka guda goma saboda irin muhimmancin da suke da shi. Kada mu yarda kasala da rabkana su hana mu cin gajiyarsu.


2.6 Kirdadon Lailatul-Qadri:
                  Ta tabbata cewa Annabi sallallahu alaihi wasallama kan yi maquqar nacewa da dagewa a kan kirdadon daren Lailatul-qadri don kada ya wuce shi. Allah Subhanahu Wa Ta’ala ya voye takamanman daren da wannan dare mai alfarma ke kamawa a cikinsa, don ya jarraba bayinsa, ya ga wanda zai dage don riskuwar daren da wanda zai yi ko oho.


Abu Sa’id Al-Qhudri a cikin Hadisinsa da ya gabata yana cewa: “Manzon Allah Sallallahu Alaihi Wasallama ya ce: “Nakan yi I’tikafi a cikin kwanaki goma na farkon watan Azumi, don in riski wannan dare, sannan kuma in yi a cikin goma na tsakiyarsa. Daga nan sai Jibrilu ya zo mani, yana mai cewa: Ai wannan dare na kamawa ne a cikin goma na qarshe. Saboda haka duk wanda ke da niyyar yin Li’iitikaf daga cikinku, to, ya yi a cikinsu.” Sai kuwa mutane suka shiga I’tikafi xin tare  da shi Sallallahu Alaihi Wasallama.
 


Tabbas haka wannan al’amri yake.  Duk wanda ya yi wa tarihin rayuwar Annabi Sallallahu Alaihi Wasallama,  a wantan Ramalana  nazarin qwaqwaf, ko shakka babu zai taras da ita maqil da kwaxayin riskuwar wannan dare da raya shi da ibada. Ba kuwa don komai Annabi Sallallahu Alaihi Wasallama ya kasance haka ba, sai don girma da fifikon darajar da wannan dare ke da su a kan sauran darare. Dare ne na salama da albarka, wanda mala’iku ke sauka  a cikinsa, da hakan ta sa raya shi da ibada ya fi raya dare dubu da ita. Me zai hana wannan dare kasancewa haka, tunda kuwa a cikinsa ne Allah Maxaukakin Sarki yake yin kasafin shekara, ya kuma yafe wa duk wanda ya raya shi  da ibada don neman yarda Allah, zunubansa kaf ?! Babu.


Sunnar Annabi Sallallahu Alaihi Wasallama ta tanadi cewa, mutum ba zai karva sunan wanda ya raya daren Lailatul-qadri ba, face ya tsare yin aqalla Sallar Magariba da Isha’i a cikin jam’i kuma a masallaci. Wauta ce ba ‘yar qarama ba, mutum ya yi ko oho da abin da yake wajibi, don abin da yake mustahabbi. Ba a samun kusanci ga Allah Subhanahu Wa Ta’ala da irn wannan xa’a. A kan haka ne Malam Dhahhaku ke cewa: “Duk Wanda ya sami jam’in Sallar Magriba da Isha’i a cikin Watan Azumi, to, ya sami wani babban rabo daga cikin Lailatulu Qadri. 


Yin koyi da Annabi Sallallahu Alaihi Wasallama ta hanyar yin abin da Allah Subhanahu Wa Ta’ala ke so ne kawai ake iya samun yardar Allah, ba ta hanyar biyar son ziciya da buqatun rai ba. Duk wanda ya fahimci addini, ba zai nemi yardar Allah ba, sai ta hanyar abin da yake so Subhanahu Wa Ta’ala. Wannan faxakarwa kuma ta haxa maza da mata, domin kuwa Annabi Sallallahu Alaihi Wasallama  ya haxa kan matansa ne, da iyalinsa da sauran mutane a lokacin da yake lalaben daren.
 Kuma ta tabbata cewa a lokacin Umar Raliyallahu Anhu, da  ya yi nufin alkinta yanayin gudanar da Sallar Tarawihi bai manta da mata ba. Sai ya naxa Ubayyu xa Ka’abu ya limanci maza, shi kuwa Sulaimanu xan Baban Hasmatu ya limaci mata.
 Haka shi ma Sayyadi Ali Raliyallahu Anhu bai manta da su ba, kamar yadda Afjatu As-Saqafiyyu ke cewa “Sayyadi Ali kan umurci mutane da yin Tarawihi a cikin watan Ramalan, tare da naxa wa maza da mata limaminsu kowanne. Sai limancin mata ya faxa kaina.”
 


Saboda haka ne muka ce, gargaxi da kiran da muke yi na raya wannan dare, da dararen da ke tare da shi ya haxa  har da mata. Bai kamata a bar su baya ba domin su ma suna fatar haxuwa da baiwa da rahamar Allah,  da ke sauka a cikinsa. Wanda hakan kan kasance ta hanyar rivinvinya ladar ayyaukan bayi, da naxe shekaru a cikinsa. Hakan kuwa ba za ta sami tabbata ba, sai mun tsarkake niyyoyinmu, mun bi sawun Annabi sallallahu alaihi wasallama. Mun kuma shiga ibadar a babban masalaci, don kwalliyar Azumimu ta biya kuxin  sabulu. Allah muke roqo ya sa mu dace, ya daxa tabbatar da dugaduganmu, amin.


2.7 Karatun Al-Qur’ani:


                  Kulawa da Alqur’ani ta hanyar karatunsa, da yin bita da nazarin ayoyinsa tare da wani abokin karatu, hanya ce da ke qara danqon zumuncin da ke tsakanin bawa da Ubangijinsa. Saboda tabbatar da wannan aiki na alheri, na haxin guiwa ne, Allah Subhanahu Wa Ta’ala ya zavar wa Annabi Sallallahu Alaihi Wasallama mala’ika  Jibrilu a matsayin wanda za su riqa bita da nazarin ayoyin Alqur’ani tare da shi a cikin watan Azumi.


Akwai nassosa da dama da ke tabbatar da wannan magana. Daga cikinsu akwai Hadisin xan Abbas Raliyallahu Anhu inda yake cewa: “Mala’ika Jibrilu kan zo wurin Manzon Allah Sallallahu Alaihi Wasallama a cikin kowane dare har Ramalana ya qare.
 A cikin wannan Hadisi ne kuma, xan Abbas xin ya ce: “Annabi Sallallahu Alaihi Wasallama ya tava  tsegunta wa ‘yarsa Faximatu Raliyallahu Anha cewa: “Tunda na ga Jibrilu ya taho mani har sau biyu a wannan shekara don mu yi bitar Alqur’ani, lalle na kusa wafati, domin kuwa ga al’ada sau xaya yake tahowa.” 
 Malam xan Hajar ya ce: “Eh, Jibrilu kan tafi wurin Annabi Sallallahu Alaihi Wasallama ne sau xaya a kowace shekara cikin watan Azumi, don su yi bitar abin da aka saukar wa Annabi, daga Ramalanan bara zuwa na bana. Amma sai ga shi a shekarar da zai yi wafati Sallallahu Alaihi Wasallama  Jibrilun ya zo masa har sau biyu.”


Darasin da wannan al’amari ke karantar da mu kuwa shi ne, duk wanda ke son ya ci moriyar wannan wata mai alfarma, to ya san irin mutanen da zai yi hulxa da su, musamman irin ta qud-da-qud. Yin irin wannan kira ga ‘yan’uwa musulmi ya zama wajibi, domin kuwa mun ga irin yadda mutane da dama a cikin wannan wata ke xaura  aure da miyagun halaye, ta hanyar miyagun abokan ci ko sha, ko wasanni ko kalle-kalle. Bayan haka kuma sai ka taras sun raba gari da ayyukan xa’a da alheri iyakar rabawa, ta yadda ko ibada tana yi masu nauyi. Babu abin da zai hana irin haka ta faru, domin kuwa dole ne abokin zaman maxaukin kanwa ya yi farin kai, ko bai so ba. 


Bayan wannan kuma, shi wannan Hadisi da ya gabata, ya nuna mana cewa Allah Subhanahu Wa Ta’ala na matuqar son musulmi ya yawaita karatun Alqur’ani da nazarinsa a dare da rana,
 kuma hakan ta fi qamari a cikin watan Azumi. Kuma gwargwadon qara qaimin da mutum ke yi a kan  haka gwargwadon ladar da zai samu a wurin Allah, kuma zaven aboki na gari na taka muhimmiyar rawa a wannan fage.

A qoqarinsa na fitowa da ma’anonin wannan Hadisi a fili, Malam xan Hajru ya ce: “Karatun Alqur’ani da Allah Subhanahu Wa Ta’ala ke so shi ne  wanda ke kafaxa da kafaxa da fahimtar ma’anoninsa, da ratsa zuciyar mai yin sa; ba karatun aku ba.”
  Shi kuma Malam xan Baxalu ya qara da cewa: “Ba don komai Annabi Sallallahu Alaihi Wasallama aka hore shi, da yin bitar Alqur’ani ba, tare da Jibrilu Alaihissalamu, sai don hakan ta qara masa gudun duniya da fuskantar Lahira.”
 Wannan ita ce manufa.


Abin na da matuqar ban sha’awa, irn yadda mutane da dama ke qoqarin sauke Alqur’ani a cikin watan Azumi, sau xaya ko fiye. Muna matuqar farin ciki da godiya ga Allah a kan wannan ni’ima. Matsala guda kawai ita ce ikhlasi, da ya yi qaranci a cikin zukatan mutane, da irin yadda ba su kula da ladubba da sunnonin karatun Alqua’ni, ta yadda za ka ji wasu na karanta shi, kamar jirgin qorai, wasu kuma kamar zabaya ta sha kari. Da ji ka san zancen tadabburi a ayoyi da ma’anininsa, ko hukunce-hukuncen da ke cikinsa bai ta so ba a wurinsu, daxa balle su narke don tsoron Allah Maxaukakin Sarki. Alhali kuwa cewa Sarkin ya yi: “Wannan Littafi ne mai albarka, domin su lura da ayoyinsa, kuma don masu hankali su riqa yin tunani.”(38:29.)

Gaskiya ne, ba mu musun cewa kula da ganin an amfanu da lokaci abu ne da Shari’a ke so da kuma qauna. Amma dai irin yadda musulmi zai xauki lokaci yana nazarin ko da aya xaya ta Alqur’ani, hakan bai zama vata lokaci ba. Musamman idan hakan ta kasance a cikin watan Azumi. Ta tabbata cewa salihan bayi magabata, ba su da aiki a lokacin Azumi sai karatun Alqua’ani, daxa suna cikin Sallah ne, koko. Hakan ta sa Malam Zuhri cewa: “Da zarar Ramalana ya kama, magabata sun aje komai ke nan, sai fa karatun Alqur’ani da sadaqar abin ci.”
 Da zaran Ramalana ya kama, Imamu Maliku kan qaurace wa karatun Hadisai da qara wa juna ilimi tsakaninsa da Malamai yan'uwamsa, ya fantsama cikin karatun Alqur’ani a kan takardu.”
 Su kuwa sauran fararen hula daga cikin musulmi, an riwaito cewa wasu daga cikinsu kan sauke Alqur’ani duk, a cikin kwana goma ko bakwai ko uku, a cikin watan Azumi. Kai ! Ta ma tabbata cewa wasu daga cikinsu kan sauke Littafin na Allah, a cikin wannan wata, cikin qasa da kwana uku.
 Kar ka yi mamaki, daomin kuwa abu ne mai matuqar yiwuwa, musamman ga waxanda Allah Subhanahu Wa Ta’ala ya hore wa zalaqa da fasaha, da saurin fahimtar lafuzzan Littafin, kuma ga shi su, lokacin nasu  na da albarka, ba kamar numu ba. Amma kuma duk da haka ba a son wanda Allah bai yi wa irn wannan baiwa ba, ya ko gwada yin haka, musamman a cikin watan da ba na Ramalana ba. Domin mawuyacin abu ne wanda ya sauke Alqur’ani a cikin qasa ga kwana uku ya fahimci wani abu a cikinsa. Annabi Sallallahu Alaihi Wasallama na cewa: “Duk wanda ya sauke Alqur'ani a cikinm qasa da kwana uku, ba zai fahimci wani abu a cikinsa ba.”  

Tabbas sauke Alqur’ani a cikin irin wannan xan qanqqanin lokaci, na hana kwalliyarsa biyan kuxin sabulu. Domin kuwa amfanin karanta sha, shi ne aiki da hukunce- hukuncen da ya qunsa, don a sami tsira daga samatsinsa. Wato kasancewarsa hujja ga musulmi ko hujja a kansa, kamar yadda Abdullahi xan Mas’ud Raliyallahu Anhu ke cewa: “Haqiqa Alqur'ani mai ceto ne da kuma tabbatar da gaskiya. Duk wanda ya tsare aiki da shi, to zai yi masa jagora zuwa Aljanna, Wanda kuwa duk ya yi ko oho da shi, to zai iza shi zuwa wita.”

Saboda haka ne Annabi Sallallahu Alaihi Wasallama ke matuqar qoqarin ganin koyar da Sahabbai karatun Alqur’ani  da  yake yi, ya tafi kafaxa-da-kafaxa, da aikata abubuwan da ya qunsa. Kamar yadda Abu Abdurrahman As-Salami ke cewa: “Makarantan Alqur’ni irin su Usman xan Affan, da Abdullahi xan Mas’ud sun ba mu labarin cewa, a duk lokacin da suka karanci aya goma daga wurin Annabi Sallallahu Alaihi Wasallama ba za su qara gaba ba, sai sun daddaqe su da karatu da aiki, takwana. Saboda haka ne, in ji su, sai muka naqalci baqaqen Alqur’ani, muka fahimci kuma ma’anarsa, Sannan kuma muka aiwatar da manufofinsa baki xaya.” A kan wannan Magana Imamu Suyuxi ke cewa: “Saboda haka ne Sahabai ke daxewa kafin su hardace Sura xaya ta Alqur'ani.”


A duk lokacin da makaranci Alqur’ani  ya zama haka, to ka kuwa taras da maganganu da ayyukansa, sun tafi dabra da tanade-tanaden Shari’a. Wannan kuwa ita ce manufa, kamar yadda xan Mas’udu ke cewa: “Ya kamata mahaddacin Alqura’ni ya fita daban a cikin mutane; a ji shi yana ibada lokacin da mutane ke bacci a cikin dare, a gan shi yana Azumi da rana, lokacin da suke cin abinci, yana kame da baki lokacin da suke hirace-hirace, yana kuma kuka a duk lokacin da suka zalunci mutane.”
 Haka  kuma Abdullahi xan Amru Raliyallahu Anha na cewa: “Ba ya kamata mahaddacin Alqur'ani ya biye wa mutane a cikin sharholiya da aikin jahici. Abin da ake so gare shi kodayaushe shi ne, ya zama mai yawan haquri da yafewa.”
 


Wannan shi ne halin da Sahabbai suka kasance a ciki dangane da abin da ya shafi Alqur’ani. Daga baya kuma sai abin ya xauki sabon salo, aka wayi gari karatun kawai ake yi. Hakan ta sa Hassan cewa: “Ku musulmi yau kun xauki karanta Alqur'ani kamar yawon buxe ido, dare kuma kamar raqumma. Saboda haka sai xai ku yi ta sauke shi ba kan gado. To ku sani magabatanku, sun xauki Alqur’ani tamkar wani umurni daga wurin Ubangijinku. Saboda haka sai su qwanqwance  shi a cikin dare, da rana kuma su aiwatar.”

To idan kuwa har Sahabbai da waxanda  suka rufa masu baya a matsayin su na waxanda Allah Subhanahu Wa Ta’ala ya hore wa haddace Alqur’ani tare da naqaltar makamarsa, suka kasance haka, tattare da kasancewarsu 'yan makarantar Allah Subhanahu Wa Ta’ala a cikin wannan fanni, kamar yadda yake cewa Subhanahu Wa Ta’ala: “Lalle wajibi ne gare mu, mu tara shi, mu tsare maka karatunsa. To, idan muka karanta shi sai ka bi karatunsa. Sa’annan lalle, wajibi ne, a gare mu, bayaninsa.” (75:1719). Duk da irin wannan matsayi  da waxannan bayin Allah ke da shi, hakan ba ta sa suka yi wa Littafin na Allah riqon sakainar kashi ba. To, ina gare mu, da ko kusa gare su ba mu yi ba?! Ko shakka  babu mu ya fi kamata idan  za mu karanta Alqur’ani, mu karanta shi cikin natsuwa  da kwanciyar hankali, ta yadda ma’anoninsa za su kama zukatanmu, ayyukanmu su tafi dabra da abin ya qunsa.


Waxannan maganganu da suka gabata na nuna mana cewa dai fahimtar ma’anonin Alqur'ani da manufofinsa, su ne maqasudi a cikin karanta shi. Idan kuwa har mutum ya san ba ya iya fahimtar Littafin idan  ya karanta shi kaxai, to sai ya nemi  abokin karatu da nazari. Wanna shi ne abin  da  Shari'a ta fi so. Idan kuwa yana iyawa, to walkam, an fi son haka. Allah shi ne mafi sani
 


Nan gaba kaxan za mu yi bayani a kan irin yadda irin wannan karatu da nazari da qwanqwance manufofin Alqur’ni suka yi  tasiri garesa. Da an gan shi Sallallahu Alaihi Wasallama sai a ga Alqur'ani na tafiya a kan qafafunsa. Wanda a qarshe za a fahimci cewa masu da’awa sun fi kowa baqutar irin wannan salo na karatun Littafin na Allah Subhanahu Wa Ta’ala, don su sami qwarin guiwa a kan aikata ayyukan alheri da biyayya ga Allah Mahalicci. Yin haka ya zama wajibi a kansu; kada su yarda yawan ayyuka da ke gabansu, yu hana su mayar da Alqur’ani abokin hira. Domin  kuwa sai ta hanyar aiki da koyarwasa ne, za su zama abin so da qauna a cikin mutane, har a saurare su.

Duk wanda ya kalli yanayin rayuwar  al’ummar musulmi a yau, zai fahimci cewa babu abin da ya jefa ta cikin bala’i da halin qaqa-naka-yi, sai irin yadda ta qaurace wa Alqur’ani. Irin karatun da ake yi wa Littafin a yau, ba wani karatu ba ne, domin kuwa abin ba ya kaiwa cikin zuciya; iyakarsa nan ga baki, balle a girmama shi a kuma aikata abubuwan da ya yi umurni da su, tare da nisantar waxanda ya hana. Wanda kuma babu yadda za a yi mu tsira daga wannan ruxani sai Alqur'ani ya zama alqibla gare mu a cikin gaba xayan  sanannin rayuwarmu. Allah ya sa mu dace, amin.

2.8 Zuhudu da Tawalu’unsa Sallallahu Alaihi Wasallama:
      Zuhudu da tawali'u, wato gudun duniya da rashin xaukar kai wani abu, halaye ne da xabi'u na wanda ya narke a cikin tsoron Allah da sanin girmansa, tare da fahimtar irin raunin da ke tattare da shi. Tabbas a wanna fage, Annabi Sallallahu Alaihi Wasallama ya yi wa gaba xayan halitta fintinqau, musamman a cikin watan Azumi mai alfarma. Ga kaxan daga cikin nassosan da ke tabbatar da haka:
(a) Nana Aisha Raliyallahu Anha ta bayar da labarin cewa: “Wata rana a cikin watan Azumi, Sahabbai sun taru a cikin masallaci suna qiyamullaili, kowa ya sami wuri ya keve, sai Manzon Allah Sallallahu Alaihi Wasallama ya umurce ni da in kawo masa wata 'yar guntuwar tabarma, don ya yi tasa Sallah a kai.”

(b) Haka kuma Abu Sa’idi Raliyallahu Anhu ya bayar da labarin cewa: “Manzon Allah Sallallahu Alaihi Wasallama ya yi I’tikafi a cikin wata ‘yar hema irin ta mutanen Turkiya, wadda aka yi wa labule da wata ‘yar guntuwar tabarma, wadda yakan kama da hannunsa ya tura ta jikin hemar, ya turo kansa ya yi wa mutane  magana.”
 Shi kuwa xan Umar Raliyallahu  cewa ya yi a nasa Hadisi: “Manzon Allah Sallallahu Alaihi Wasallama ya yi I’tikafi ne a cikin goma na qarshen Ramalana, a cikin wata hema ta Kaba.”

(c) Abu Sa’idu Al-Khudiri Raliyallahu Anhu ya bayar da labarin irin yadda rufin masallacin Annabi Sallallahu Alaihi Wasallama ya yi ta zuba da ruwa, daidai inda yake I’tikafi Sallallahu Alaihi Wasallama. Amma hakan ba ta hana shi yin sujuda ga Allah Subhanahu Wa Ta’ala ba, a cikin cavo, inda yake cewa Raliyallahu Anhu: “…..sai kawai sam'u ta turnuqe a wannan dare, ta kuma vare da ruwa. Masallaci ya dinga tsiyaya daidai inda Annabi Sallallahu Alaihi Wasallama ke Sallah, a cikin dare na ashirin da xaya. Safiya na yi sai na ga yadda fuskar Manzon Allah Sallallahu Alaihi Wasallama ta yi kace-kace da cavo da laka.”

(d) Haka kuma a wani Hadasi, Anas xan Maliki Raliyallahu Anhu ya gaya mana irin xan abin da Annabi Sallallahu Alaihi Wasallama ke sahur da buxin baki da su, wanda ba su taka kara sun karya ba, inda yake cewa: “Annabi Sallallahu Alaihi Wasallama  kan buxa baki kafin ya yi Sallar Magari, da wani xan abin marmari. Idan babu shi, sai ya yi  da ‘yan qwarorin dabino. Idan kuma hakan ta faskara, sai ya xan qwaga ruwa.”
 Dangane da abin da ya shafi sahur kuma, Anas xin na cewa: “Wani lokaci Manzon Allah Sallallahu Alaihi Wasallama ya ce wa shi, “Ya kai Anas samo mani xan wani abu in ci, don ina son in yi Azumi gobe, a lokacin kuwa Bilalu ya qare kiran Sallah. Sai na kawo masa wani  xan dabino da xan qoqon ruwa.”

(e) Ba sahur da buxin baki kawai ba, duk da abin cin da Annabi Sallallahu Alaihi Wasallama ke ci bayan Sallar Isha, abin ci ne irin na masu zuhudu da tawalu’u. Dhamratu xan Abdullahi, xan Unaisu ya riwaito daga mahaifinsa, wanda ke cewa: “Wata rana ina zaune a majalisar Bani-Salmata, a lokacin kuwa ni ne mafi qarancin shekaru a cikinsu, a safiyar ranar ashirin da xaya ga Watan Azumi. Sai suka ce wa zai tambayar mana Manzon Allah Sallallahu Alaihi Wasallama  game da Lailatul- qadri? Sai na xauki nauyin. Da na baro su, ban zame ko ina ba sai masallaci. Bayan mun qare Sallar Magariba tare da Manzon Allah Sallallahu Alaihi Wasallama sai na je na yi tsaye bakin qofar gidansa. Da ya zo shigewa ya gan ni, sai ya ce ma ni! “Bismillah mu shiga.” Shigarmu ke da wuya sai aka kawo masa abin cinsa na dare. Sai na ji ba zan iya saka masa rani a cikinsa ba, saboda qarancin abincin……”

Idan muka dubi waxannan Hadissai da idon basira, za mu fahimci cewa zuhudu da tawalu’u Sunnoni ne na Annabi Sallallahu Alaihi Wasallama, waxanda kuma gaba xaya ke nufin  nisantar duk abin  da ba ya da wani amfani a Lahira, ta hanyar cuxanya da duniya da abin da ke cikinta gwar-gwadon buqata da lalura kawai. Ba koyarwar Annabi Sallallahu Alaihi Wasallama ce ba; musulmi ya mayar da jin daxin duniya alqiblarsa, a’a. Ana so ne ya riqa yin nesa-nesa da ita. Domin kuwa sai da haka ne zuciyarsa za ta saba da gwale-gwale, har ta iya biyar umarnin mahaliccinta ba  kwana ba gargada, ba tare da an tilasta ta ba. Wannan kuwa ita ce tantagaryar bauta. Matuqar ko rayuwa na damawa a cikin shagalin duniya, haka ba za ta samu ga mai ita ba ko alama.

Bisa wannan dalili ne, duk mai hankali da kaifin basira zai fahimci cewa akwai matuqar buqata ga kowane musulmi ya zama yana da zuhudu da tawalu'u ko xan qaqa. Ko da kuwa ta hanyar nisantar duk wani abu na jin daxi ne, wanda Shari’a ta haramta, tare kuma da yin kaffa-kaffa da qin yarda da duk wata harka ta duniya, ko ta halaliya ta hana shi tsare aikita abin da Shari’a ta wajabta masa. Idan kuwa shi,a qashin kansa ya zavi nisantar wasu abubuwa na makaruhi da halas, don kada su hana shi aiwatar da mustahabbai, don ingantuwar makomarsa. To, Shari’a na lale marhabin da haka, kuma ko shakka babu mizaninsa zai qara nauyi.
           
Amma fa a lura, ba muna kiran jama'a ne da cewa su yi watsi da ababen more rayuwa na duniya kwata-kwata ba. Yin haka shi ake cewa Ruhbaniyya, kuma bidi’a ce da Allah ya tsarkake addinin Musulunci daga gare ta. Iyakar abin da muke nufi shi ne mu yi qoqari mu yi koyi da rayuwar Annabi Sallallahu Alaihi Wasallama da Sahabbansa masu girma. Bayin Allah, da bibiyar didgin tarihin rayuwarsu ya tabbatar da cewa, babu wani abu na halas da suka haramta wa kansu, sai dai kuma ba sukan wuce wuri, ko yin fankama ba, a cikin yin amfani da abun. Ba su kuma yunqurin kai kansu inda Allah bai kai su ba. Muna fatar Allah Subhanahu Wa Ta’ala  ya ba mu ikon yin koyi da su, don rahama da jinqansa, amin.

Da haka ne shari’a ke kallon duk wata dukiya da mutum zai tara a duniya karvavviya, matuqar ya xora ta a kan wannan ma’auni. Sannan kuma a lokacin da yake fafutukar neman ta, ya sa rahama da jinqayi da tsoron Allah da neman yardarsa a cikin zuciyarsa, tare da fifita alherin Lahira a kanta, don shi ne matabbaci. Wannan shi ne tantagaryar zuhudu na shari'a. Amma a lokacin da mutam ke gudun duniya a zahiri, alhali zuciyarsa da tunaninsa babu komai cikinsu sai ita, da yadda zai same ta. To, ya zama bawan duniya kenan, ba na Allah ba. Musamman kama idan haka ta haxa da taurin hannu. Allah ya kiyashe mu, amin.
 2.9 Yawan Kyauta:
       Babu wani lokaci da Annabi Sallallahu Alaihi Wasallam ba ya kyauta a cikinsa, matuqar da abin yin ta a hannu. Amma irin yadda yake kyauta a cikin watan Ramalada, abin ba ya misaltuwa. Hakan kuwa na kasancewa ne sakamakon yawan karatun Alqur’ani da yake yi a cikin watan, da yin bitarsa tare da Jibrilu Alaihissalamu. Xan Abbas Raliyallahu Anhu na cewa: “Musamman a cikin watan Azumi, lokacin da mala’ika Jibrilu ke tahowa wurinsa suna bitar Alqur’ani. Ko  iskar damana ba ta kai Annabi Sallallahu Alaihi Wasallama kyauta a wannan lokaci ba.

Malam xan Hajaru ya ce: “Kyauta da alherin Annabi Sallallahu Alaihi Wasallam na yawaita a cikin Ramalana ne, fiye da kowane lokaci, saboda karantun da  yake yi na Alqur’ani a lokacin na qara masa wadatar zuci, wanda sai da ita ne mutum ke iya kyauta komai kuwa arziqinsa.

Wannan kyauta da Annabi Sallallahu Alaihi Wasallam ke yawaitawa a wannan lokaci, kamar yadda Malam xan Usaimin ya bayyana, ta haxa kowane irin nau’i na kyauta. Wanda ya haxa da sadaukantar da rayuwa da dukiya, ta hanyar haxuwa da mutane da kai, tare da share masu hanyoyin samun alherin duniya da Lahira. A irin wanna lokaci ne yake share wa jama’a koke-kokensu ya kuma cika masu cikannansu da abinci Sallallahu Alaihi Wasallam
.
Sannan kuma cewar da xan Mas’udu ya yi Raliyallahu Anhu: “Ko iskar damana ba ta kai Annabi Sallallahu Alaihi Wasallam kyauta a wanna lokaci ba.” Wannan Magana na nuna irin yadda Ma’aiki Sallallahu Alaihi Wasallam ke rawar jiki da gaugawar yi wa jama’a alheri da kyauta a cikin wannan wata na Ramalana, ba kuma tare da yin la’akari da matsayin wanda zai yi wa kyautar ba. Malam xan Munayyiru ya ce a cikin sharhin da ya yi wa wannan Hadisi: “Alherin Annabi Sallallahu Alaihi Wasallam ya haxe talaka da mawadaci fiye da irin yadda girgijen da iskar damana ta saqa, ke  yin ruwa a gidan kowa.” 4
Bisa wanna dalili ne ake son kowane musulmi ya yawaita alheri da kyauta a cikin watan Azumi. Kamar yadda Imamu Shafi’i ke cewa: “Babban abin da aka fi so ga musulmi a cikin watan Azumi shi ne, ya yawaita kyauta, don haka Manzon Allah Sallallahu Alaihi Wasallam ke yi. Kuma mutane na da matuqar buqata da hakan. Saboda mafi yawansu kan bar hidimominsu na neman alheri su mayar da hankali ga Azumi da Sallah.”


Ko shakka babu wannan magana gaskiya ce. Duk wanda ya nazarci rayuwar  Annabi Sallallahu Alaihi Wasallam zai ga irin yadda ba a yi mai kyauta kamarsa ba. Duk rayuwarsa Sallallahu Alaihi Wasallama kyauta ce da wani abu don gobe ba.
 Kuma tarihi ya tabbatar da cewa, ba a tava roqonsa wani abu ya hana ba Sallallahu  Alaihi Wasallama.
 Haka yake asalatan Sallallahu Alaihi Wasallama to a cikin watan Azumi kuwa, uwa uba.


Wannan xabi'a ta Annabi Sallallahu Alaihi Wasallam kenan, na nuna cewa babu wani hali da ya kamata masu da’awa su siffantu da shi, kamar yawan alheri da kyauta da dukan abin da suka mallaka, na lokaci da mutunci da dukiya, muqami da sauransu. Kai ! hakan ma wajibi ne a kansu. Domin kuwa tarihi ya tabbatar da cewa babu wani lokaci da marowaci ko matsoraci ya sami qarvuwa kai tsaye a zukatan jama’a balle ya jagorance su a wani abu.

Wani abin la'akari kuwa, a cikin wanna Hadisi shi ne, Annabi Sallallahu Alaihi Wasallam kan bi mutane da kyauta da alheri har gida, ba tare da jiran su roqa ba, balle su xanxani qasqancin roqo. Kamar dai yadda girgijen da iskar damana ta saqa kan xauki alherin Ubangijita ta raba gida-gida, gona-gona. Kaga wannan kai tsaye, hannunka mai sanda ne. Ni’imar dukiya, ko wakiltar masu ita, a kan cewa su ji tsoron Allah, kada su yi amfani da alheran da suke rabawa su qara kassara mabuqata, da tozarta su da qasqanta su. Allah ya sa mu dace, amin.

2.10 Yaqe-Yaqe da Fama:
         Bayan duk waxannan abubuwa kuma, Annabi Sallallahu Alaihi Wasallam ya xauki watan Azumi watan gudanar da yaqe-yaqe da fama da magabtan Musuluci. Abubuwa biyu ne suka faru a wannan vangare a cikin rayuwarsa ta lokacin Azumi Ramadan:

Na farko shi ne faruwar muhimman yaqe-yaqe tskaninsa da kafirai, waxanda Allah Subhanahu Wa Ta’ala ya rinjayar da Musulunci a kan kafirci a cikin su. Nassosa da dama sun zo da waxannan bayanai. Ga kaxan daga ciklinsu: 

Abu Sa’idu Al-Khudri Raliyallahu Anhu na cewa a wani Hadisi: “Mun yi wani irin yaqi qarqashin jagorancin Manzon Allah Sallallahu Alaihi Wasallam a ranar goma sha bakwai ga watan Azumi, wanda har sai da wasu daga cikinmu suka aje Azumi.” A cikin wani lafazi kuma aka ce, cewa ya yi Raliyallahu Anhu: “Mun gudanar da wani yaqi tare da Manzon Allah Sallallahu Alaihi Wasallam a cikin watan Azumi, wanda har wasu daga cikinmu suka sha Azumi. Amma kuma da waxanda ke Azumi a lokacin da waxanda suka aje, ba wanda ke ganin laifin wani.” 

Haka kuma an samo cewa Umar xan Qhaxxabi Raliyallahu Anhu ya ce: “Mun yi yaqoqa guda biyu tare da Manzon Allah Sallallahu Alaihi Wasallam a cikin watan Azumi, wato yaqin Badar da na Fatahu. Kuma babu wanda muka yi Azumi a lokacinsa.” Kai ko yaqin Tabuka, yaqin da sanadiyarsa addinin Musulunci ya sami gindin zama arewacin  jazirar Larabawa, wanda Annabi Sallallahu Alaihi Wasallam ya fita don gudanarwa tun cikin watan Rajab na shakara ta tara bayan hijira, bai sami kammalawa ba, sai cikin watan Azumi, sannan ya dawo gida Sallallahu Alaihi Wasallam.
Abu na biyu kuma shi ne kwamitocin da Annambi Sallallahu Alaihi Wasallam ya yi ta kafawa, a matsayin qananan rundunoni, yana tura su a cikin wannan wata na Ramalana don su shaya daga da wasu magabtan Musulunci da musulmi. Mafi shahara daga cikin irin waxannan kwamitoci su ne:
(1) Kwamitin Hamza xan Abdulmuxxalabi Raliyallahu Anhu: Annabi Sallallahu Alaihi Wasallama ya tura wannan kwamiti ne, a cikin watan Azumi na shekara ta farko bayan hijira, zuwa wani wuri da ake kira Saiful-Bahar don ya takura wani ayari na Quraishawa da ke dawowa daga Sham, a matsayin ramuwar gayya.

(2) Kwamitin Amru xan Adiyyu Al-Khuxami Raliyallahu Anhu: Ma’aiki Sallallahu Alaihi Wasallama ya tura wannan kwamiti ne, a cikin watan Azumi, na Shekara ta biyu bayan hijira, da qare yaqin Badar, don ya aika wata mata da ake kira Asma’au ‘yar Marwanu Lahira. Laifin wannanmata shi ne,  aibanta Musulunci tare da yi masa yekuwar taron dangi.

(3) Kwamitin Abdullahi xan Abu Atiku Raliyallahu Anhu: Manzon Allah Sallallahu Alaihi Wasallama ya tura wannan kwamiti ne, a cikin watan Azumi na shekara ta shida bayan hijira, ya je ya aika da Abu Rafi’u Salamu xan Abul-Huqaiqi lahari, saboda hannun da yake da shi dumu-dumu a cikin gayyato qungiyoyi da qabilun taron dangi a kan Musulunci a ranar yaqin Kadarko (khandaq).

(4) Kwamitin Abu Qatadata xan Raba’I Raliyallahu Anhu: Annabi Sallallahu Alaihi Wasallama ya tura wannan kwamiti ne, a farkon watan Azumi na shekara ta takwas bayan hijira, zuwa wani wuri da ake ce wa Baxnu-Idmi, don ya xauke hankalin Quraishawa daga fahimtar shirye- shiryen da yake yi Sallallahu Alaihi Wasallama na kama garin Makka.

(1)  Kwamitin Khalidu xan Walidu Raliyallahu Anhu: Shi ma wannan kwamiti  

Annabi Sallallahu Alaihi Wasallama ya tura shi ne a cikin watan Azumi na wannan shekara ta takwas bayan hijiri, don ya ruguza gumkin Uzza.
  Ya kuma aika wani kwamitin Sallallahu Alaihi Wasallama qarqashin jagorancin Amru xan Asi Raliyallahu Anhu, don ya rosa gunkin Suwa'u.
 Ya kuma naxa wani kwamitin Sallallahu Alaihi Wasallama qarqashin jagorancin Sa’adu xan Zaidu Ba’as’hale Raliyallahu Anhu don ya kawar da gunkin Manata, duk  a cikin wannan lokaci.


Waxannan yaqe-yaqe da qoqarce-qoqarce da Annabbi Sallallahu Alaihi Wasallama da Sahabbansa Raliyallahu Anhum suka gudanar a cikin wannan wata na Azumi, bayan wasu ibadodi da suke yi, na nuna irin sirrin da ke cikin Azumi. Irin wanda ke qara wa mutane nishaxi da qwarin guiwa, da kuma kasancewar Shari’a ta fi son a aje Azumi a lokacin yaqi ko goshinsa, kamar yadda Annabi Sallallahu Alaihi Wasallama da Sahabban suka yi, ba ya kawar da wannan martaba ta Azumi.


Bayan wannan kuma, wannan matsayi na Annabi Sallallahu Alaihi Wasallama da Sahabbansa Raliyallahu Anhum na nuna irin danqon zumincin da ke akwai tsakin jihadi da ibada. Hakan kuwa na nuna irin buqatar da ke akwai matsnanciya, ga mai gwawarmayar tabbaatr da saqon Manzon, ta hayar kawar da magabtansu, da ya kasance mai tsananin son Allah Subhanahu Wa Ta’ala da kiyyaye dokokinsa. Domin kuwa sai da haka ne nasara ke samunwa. Kuma da irin waxancan siffofi ne mujahiduna ke karva sunansu a wurin Allah Subhanahu Wa Ta’ala, kamar yadda yake cewa: “Ya ku waxanda suka yi  imani. Wanda ya yi ridda daga cikinku daga addinsa, to, Allah zai zo da wasu mutane, yana son su kuma suna son sa, masu tawalu’i; suna yin jihadi a cikin hanyar Allah, kuma ba su tsoron zargin mai zargi. Waccan falalar Allah ce yana bayar da ita ga wanda yake so,  kuma mayalwanci ne, mai ilmi." (5:54)


Haka kuma a wata ayar Allah Subhanahu Wa Ta’ala ya qara fitowa da siffar waxannan mujahidai, da suka karva sunansu, ta hanyar yin inkiya da wasu abubuwa na sha’awowin duniya, da bai kamata ko alama su ruxu da su ba. Domin hakan za ta hana su karva wannan suna, inda yake cewa Subhanahu Wa Ta’ala: “Ka ce: “Idan ubanninku da xiyanku da 'ya'yanku da matanku da danginku da dukiyoyinku, waxanda kuka yi tsiwirwiri, da fatauci wanda kuke tsoron tasgaronsa, da gidaje waxanda kuke yarda da su, sun kasance mafiya soyuwa gare ku a kan Allah da Manzonsa, da yin jihadi a hanyarsa, to, ku yi jira har Allah ya zo da umurninsa! Kuma Allah ba ya shiryar da mutane fasiqai." (9:24)


Har wa yau kuma, shi dai irin wannan matsayi na ma’aiki Sallallahu Alaihi Wasallama da Sahabbansa, na nuna cewa abin cin da jikin mutum ke buqata kaxan ne, savanin irin yadda mutane da yawa yau ke zato. Kuma yana nuna cewa ragganci da kasalar da ke samuwar mafi yawan musulmi a lokacin Azumi, ba wai sanadin rashin ci da sha ne ba, a’a. Abin a zuciya yake, sun riga sun saba wa ransu da mugun ci, kamar dabbobi. Saboda haka da zarar an fara Azumi sai birnin rayuwarsu ya yi duhu. Sanadiyar haka kuma, sai jikinsu ya yi rauni, domin zuciyar tasu ta riga ta fi qarfi jikinsu. Allah ya kiyashe mu, amin.


Duk da yake a wannan zamani namu, ba maganar yaqi da makami. Amma ai akwai hidimomi da dama gaban ‘ya’yan musulmi, waxanda Musulunci ke da buqata da su, don ya sake komawa cikin hayyacinsa. Wato kamar yaqin kai-da-kai, da yi wa jama’a garagaxi don su nisanci varna, tare da karantar da su hukunce-hukuncen addini, da koya wa ‘ya‘yansu kyakkyawar tarbiya. Duk waxannan abubuwa na da buqatar wanda zai yi su ya kasance mujahidi na gaske. Wannan fassara da muka yi wa jihadi, ita ce fassara ta gari, kuma wadda ta fi dacewa da zamaninmu. Sauran fassarorin da wasu janilai daga cikin ‘ya’yan musulmi da magabtansa, ke yi wa jihadi da hanyoyin aiwatar da shi, ko shakka babu kuskure ne, Allah kuma ya sauwaqa, amin.

Ba jihadi kawai ba, Malamai magabata sun yi cikakken bayani a kan gaba xayan abubuwan da Musulunci ke da buqata da su, da yadda ya kamata a aikata su. Babu  abin da ya rage gare mu, illa kowa ya yi gwargwadon ikonsa, har Allah Subhanahu Wa Ta’ala ya gwada mana wannan addini namu mai girma ya dawo cikin hayyacinsa. Allah ya tabbatar mana da haka, amin.

2.11 Sava ma Ahlul-Kitabi:
       A cikin wannan ibada ta Azumin Ramalana, Annabi Sallallahu Alaihi Wasallama kan sava wa Ahlul-Kitabi a cikin kowane abu. Babban abin da ke tabbatar da wannan shi ne cewar da ya yi Sallallahu Alaihi Wasallama: “Addini ba zai gushe ba yana samun nasara, matuqar mutane  na gaggauta buxin baki, saboda Yahudawa da Nasara jinkirta shi suke yi.” 
  A wata riwayar kuma ya ce Sallallahu Alaihi Wasallama: “Mutane ba za su gushe suna samun alheri ba, matuqar suna gaggauta buxin baki. Ku riqa gaggauta shi, domin Yahuduwa jinkirta shi suke yi.” 
  A wani Hadisin kuma ya ce Sallallahu Alaihi Wasallama: “Yin sahur shi ne abin da ya banabata Azuminmu da na Ahlul- kitabi.” 
 


Ka ga wannan mataki da Ma’aki Sallallahu Alaihi Wasallama ya xauka na sava wa waxannan mutane, na nuna irin yadda addinin Musulunci ya banabanta da sauran addinai na masu shirka. Saboda haka ne kuma Annabi Sallallahu Alaihi Wasallama ya limanci sahun yin hannun makaho da su a cikin ibadar Azumi da wasu ibadu.


Al'ummarmu ta yau ta fi komai buqatuwa ga yin koyi da Annabi Sallallahu Alaihi Wasallama a cikin irin wannan aqida ta sava wa Ahlul- Kitabi da sauran kafiran duniya, da yin nesa-nesa daga yin kama da su a cikin duk abin da ya shafi addini da aqida da al’adunsu. Dole ne wannan al’umma tamu ta xauki wannan mataki, matuqar tana son ta ci gaba da zama al’umma. Irin wannan hali da muke ciki na rauni da zama cikin duhun  kai, ba kasafai al’umma irin mu ke iya bunqasa da ci gaba ba, matuqar ba ta qanqame aqidu da al’adunta na asali ba, tare da yin watsi da duk wani abu da ya sava masu na al’ummomin yammashi da gabasshin Turai, a matsayinsu na qasashe masu rinjaye a duniya. Ko shakka babu ta wannan hanya kawai ne, za mu iya samun wuyan hannunmu, da yardar Allah Mabuwayi.


Wajibi kowane musulmi daga cikinmu ya shiga taitayinsa, kada tarukkan da waxannan qasashe ke kafawa a cikin qasashen musulmi su kama qafarsa. Abin ya kai mashafar tuare. Allah muke roqo ya tabbatar da dugadugannmu a kan nasara, amin.

2.12 Yawaita Ibada:
        Karshe-qarshen rayuwar Annabi Sallallahu Alaihi Wasallama cikin watan Azumi ya xauki sabon salon. Kusantowar ajalinsa ke da wuya Sallallahu Alaihi Wasallama sai aka fahimci irin yadda yake qara qaimi da yawaita ibada, da ayyukan alheri, kamar qara kwanukan I’tikafi da na bitar Al-qur’ani.


Abu Hurairata Raliyallahu Anhu ya ce: “Da farko Annabi Sallallahu Alaihi Wasallama kan yi I’tikafi xin kwanaki goma ne a cikin kowane wata na Ralamana. Kwaram sai muka ga wata shaekara ya yi na kwana ashirin, ashe ita ce shekararsa Sallallahu Alaihi Wasallama.” 
  Dangane da abin da ya shafi bitar Alqur’ani kuwa, Nana Faxima Raliyallahu Anha na cewa a wani Hadisi: “Annabi Sallallahu Alaihi Wasallama  ya tsegunta mani, yana mai cewa: “Ga al’ada Jibrilu kan taho ne wuri na sau xaya a kowace shekara, mu yi bitar Alqur’ani. Sai ga shi bana ya taho har sau biyu. Ina kuwa kyautata zaton ajalina ya kusa.” 
 


A wani Hadisi kuma, Abu Hurairata ya riwaito tabbancin waxannan abubuwa biyu tare da juna Raliyallahu Anhu, inda yake cewa: “Akan yi bitar Alqur’ani ne tare da Manzon Allah Sallallahu Alaihi Wasallama sau xaya a kowace Shekara. Amma a shekarar da ya rasu sai muka ga an yi ta sau biyu. Kuma I’tikafiin kwana goma kawai yakan yi Sallallahu Alaihi Wasallama a kowace shekara, amma a wannan shekara na kwana ashirin ya yi.” 


Da wannan ne muke kira ga duk musulmi da ya san girman Allah Ta’ala da haqqoqinsa, da kuma shi nasa matsayi na xan Adamu, mai tsananin rauni da buqatar agajin Mahalinci, ya kuma fahimci cewa duniya ba matabbata ba ce, Lahira ita ce wani abu. Ya yi qoqarin koyi da Annabi Sallallahu Alaihi Wasallama ta hanyar girmama shi  da yawaita ayyukan alheri, tun ma ba lokacin da shekaru suka miqa ba. Allah ya yi mana jagora, amin. Kaxan ke nan daga cikin sigogin yanaye-yanayen rayuwar Annabi Sallallahu Alaihi Wasallama tsakaninsa da Ubangijinsa a lokacin Azumin Ramalana. Wadda ta qunshi tantagaryar bauta ga Allah Subhanahu Wa Ta’ala da kiyaye alfarmar  addininsa, da kai matuqa a cikin yi masa xa’a. Ta rage ga duk wanda ke fatar kasancewa a kan tafarkin gaskiya, ya yi riqo da wanna Sunnah. Duk wanda kuwa ya yi gigin barin ta, to ba zai zauna lafiya ba har abada. Sai fa idan ya dawo mata, ya kuma tabbata a kan ta.


Allah ka ba mu ikon yi maka xa’a ka nisantar da mu daga savonka, ka tabbatar da dugaduganmu a kan adddininka, ka yi mana arziqin qanqame Sunnar Annabinka Sallallahu Alaihi Wasallama, ya mafi jinqayin masu jinqayi, amin.
BABI NA UKU

Rayuwar Annabi Sallallahu Alaihi Wasallama Tsakaninsa 
Da  Iyalinsa A Lokacin Azumin Ramalana

Wannan babi zai kalli irin yadda rayuwar Annabi Sallallahu Alaihi Wasallama kan kasance a tsawon kwanakin watan Azumin Ramalana, tsakaninsa da iyalinsa. Wato irin yadda yake kulawa da karatar da su, tare da wayar masu da kai game da ibada a cikin watan. Da kuma ma har ba su damar yin tarayya da shi a cikin wasu ibadun watan na nafila, kamar I’tikafi da sauransu.

3.1 Shinfixa:


      Bibiyar diddigin yadda rayuwar Annabi Sallallahu Alaihi Wasallama ke kasancewa tsakaninsa da iyalansa Raliyallahu Anhum, a cikin wannan wata mai alfarma,  na taimaka wa mutum tsinkayo irin tsananin adalcin da yake da shi Sallallahu Alaihi Wasallama tare da ba komai haqqinsa ba tare da nuna kasawa ba. Wato a duk lokacin da ya ba albasa ruwa ba yakan rafkana ya qi ba yalo ba. Shi ya faxa wa duniyar Musulunci cewa: “Haqiqa  ni ne wanda ya fi ku sanin girma Allah da tsoronsa.” 
 A wani wurin kuma ya ci gaba da siffanta kansa da cewa: “Babu wanda ya kai ni tsoron Allah da sanin iyakokinsa daga cikin ku.” 
 


Gaba xayan waxannan siffofi da Annabi Sallallahu Alaihi Wasallama  ya siffanta kansa da su, sun tabbata kamar yadda muka yi bayani a babin da ya gabata. Amma kuma tattare da irin wannan hidima da ke kansa Sallallahu Alaihi Wasallama  ta tabbatarwa, da qarfafa wannan alaqa da ke tsakaninsa da Ubangijinsa. Hakan ba ta hana shi kulawa, da kyautata alaqar da ke tsakanisa da iyalinsa ba Sallallahu Alaihi Wasallama, kamar yadda yake cewa: “Mafi alheri daga cikin mutane shi ne wanda ya fi kulawa da iyalinsa. Babu kuwa wanda ya kama qafata  daga cikinku, a fagen kyautata wa iyali. ” 


Wannan fifiko da Annabi Sallallahu Alaihi Wasallama ke da shi a kan kowa a wannan fage, shi ne abin da za mu yi qoqarin bayyana yadda yake kasancewa a lokacin watan Azumin Ramalana don masu rajin koyi da Sunnarsa mai tsarki su kwaikwaya.

3.2. Karantar da su:

       Cewa Annabi Sallallahu Alaihi Wasallama na karantar da iyalinsa a cikin watan Azumi, abu ne da ba ya buqatar dogon Turanci kafin ya tabbata. Domin kuwa su ne suka riwaito mafi yawan Hadisansa Sallallahu Alaihi Wasallama, da ke magana a kan Azumi da sauran abubuwan da suka shafi watansa. Kaxan ne za ka sami wani Sahabi ya yi tarayya da su a cikin hakan. Wannan kuwa na nuna irin tsananin kulawar da yake da ita Sallallahu Alaihi Wasallama  da karantar da iyalinsa Raliyallahu Anhum.

Daga cikin Hadisan da ke tabbatar da wannan magana akwai Hadisin Siyyida Aisha Raliyallahu Anha inda take cewa: “Na ce wa Manzon Allah, da Allah zai qaddari in yi gam da katar da Lailatul-Qadri, me kake umurni na da cewa? Sai ya karva mani da cewa: “Ki ce: Allahum Innaka Afuwun Karinmun Tuhibbul Afwa Fa’afu Anna.” 
 Bayan wannan kuma, wata mata ta tambaye ta Raliyallahu Anha da cewa: “Ya aka yi ne, na ga mai haila na rankon Azumi amma ba ta yin na Sallah?” Sai Sayyidar ta karva mata a cewa: “Idan irin haka ta faru gare mu, Manzon Allah kan umurce mu da rankon Azumi ne kawai ban da Sallah.”
 


Wannan  Hadisi na Aisha Raliyallahu Anha na qarshe, na nuna wa Musulmi wajabacin yin biyayya ga abin da nassi ya zo da shi ba tare da wani ke-ke-ke ba, balle neman sanin dalili. Dubi irin yadda ta karva tambayar matar da kyau. Irin Wannan aqida na xaya daga cikin qashin bayan addini da ya wajaba kowane musulmi ya yi riqo da ita. Kamar yadda Allah Ta’ala ke cewa: “Maganar muminai idan aka kira su zuwa ga Allah da Manzonsa ta kasance kawai su ce mun ji, kuma mun yi xa’a kuma waxannan su ne masu cin nasara.” (24:51) A wata ayar kuma ya ce: “To, a’aha! Rantsuwa da Ubangijinka, ba za su yi imani ba sai sun  yarda da hukuncika ga abin da ya sava a tsakanisu, sa’an nan kuma ba su sami wani qunci a cikin zukatansu ba, daga abin da ka hukunta, kuma su sallama sallamawa.” (4”65)


Irin wannan aqida ta miqa wuya da yarda da hukuncin Annabi Sallallahu Alaihi Wasallama ba tare da duba wani abu ba, ta tabbata a cikin rayuwar Sahabbai Raliyallahu Anhum. Wata rana Abdullahi xan Mu’affalin ya ga wani mutum na mugun sauri a cikin tafiyarsa. Sai ya ce masa: “Ka daina irin wannan  mugun sauri. Domin kuwa Manzon Allah Sallallahu Alaihi Wasallama ya yi hani da haka, ya kuma qyamace shi” Sai kuma kwaram wata rana, ya sake ganin mutumin yana irin wannan tafiya. Sai ya ce masa: “Ashe ban gaya maka cewa Manzon Allah Sallallahu Alaihi Wasallama ya hana irin wannn tafiya ba, amma ka qi bari? To, daga yau ba ni, ba ka.” 
 Bayan wannan kuma, xan Abbas Raliyallahu Anha ya tava ce wa Sahabbai Raliyallahum “Lalle Annabi Sallallahu Alaihi Wasallama ya tava haxa hanci Hajji da Umra.” Sai Sahabi Urwatu Raliyallahu Anhu ya ce: “To, ai kuwa Abubakar da Umar Raliyallahu Anhuma sun hana yin haka.” Jin haka, sai xan Abbas ya qara da cewa: “Lalle ina tsorontar wa waxannan mutane halaka. Ya ina gaya masu abin da Annabi Sallallahu Alaihi Wasallama  ya yi, suna taron nunfashina da cewa, Abubakar da Umar shun hana?”


Wata Sunnar kuma da yake wajaba a bi kai tsaye, ita ce abin da matan Annabi Sallallahu Alaihi Wasallama suka riwaito, a cikin Hadisin Aisha Raliyallahu Anha inda suka ce: “Bilalu kan yi kiran Sallah ne a cikin dare. Sai Manzon Allah Sallallahu Alaihi Wasallama ya ce: “Ku yi ta cin abincinku da sha, har sai xan Ummu Makatumi ya yi nasa kiran, domin shi sai alfijiri ya keto yake yi.” 
 


A lura, akwai hukunci biyu a cikin wannan Hadisi da ake iya tsinkayowa: Na farko, ana yin kiran Sallah na biyu ne a cikin dare asalatan, don a gaya wa mutane cewa, alfijir fa ya keto. To, a kan haka, ba ya halsta mutum ya ci wani abu ko sha, bayan ladan ya fara wannan kira, domin kuwa alfijiri ya riga ya keto. Sai fa idan mutum ya san ladaninsa kan yi kiran ne tun kafin alfijiri ya keto. Idan kuwa har wannan masaniya ba ta tabbata ba, to yin kaffa- kaffa ya fi, don kada mutum ya jefa Azuminsa cikin garari, Allah ya sa mu dace, amin.


Hukunci na biyu kuwa shi ne, kasancewar abin  da shi, da  wasu ladanai kan yin, na jinkirta kiran Sallar Magariba, bayan rana ta gama faxuwa ko yin kiran Sallar Asuba kafin alfijiri ya
 keto da xan lokaci kaxan, ba Shari’a ba ne. Dalilin da masu shirya waxancan kalandu, da waxannan ladanai ke kafawa na ihtiyaxi, ba hujja ba ne idan aka yi la’akari da waxannan hadisai da suka gabata. Irin wannan xabi’a  ko shakka babu bidi’a ce abar qi, da ke jefa mai ita a cikin babban zunubi. Saboda ya tilasta wa mutane wuce lokacin shan ruwa na Shari’a, ya kuma wajabta masu Sallah tun lokacinta bai yi ba. Saboda haka lalle ne duk wanda ke son tsira gobe qiyama ya nisanci irin waxannan halaye, domin yin haka shishshigi ne a cikin addini. Xabi’a kuma irin wadda Annabi Sallallahu Alaihi Wasallama ya qyamata, ya kuma yi wa masu ita bushara da halaka, inda yake cewa: “Masu shishshigi sun halaka.”
 Yana yi yana maimaitawa har sau uku.


Wannan magana ta Ma’aiki Sallallahu Alaihi Wasallama na tabatar wa musulmi da cewa, babu wata xabi’a da za su yi koyi da ita Allah shi yaba, sai koyarwar Annabi Sallallahu Alaihi Wasallama. Bidi’a kuwa kome qanqantarta vata ce, kuma Wuta ce makomar mai ita. Abin da kuwa Sunnar Annabi Sallallahu Alaihi Wasallama ta tanada a cikin sha’anin buxin baki,a lokacin Azumi shi ne, gaggauta yin sa, da zaran mafi rinjayen zato ya tafi a kan cewa rana ta faxi, ba tare da an tsaya wasu jaye-jaye ba. Haka Annabi Sallallahu Alaihi Wasallama da Sahabbansa Raliyallahu Anhum ke yi, ko da kuwa a ranar akwai hazo. Kamar  yadda Sayyida Asma’u ‘yar Abubakar Raliyallahu Anha ke cewa: “ Mun yi buxin baki zamanin Manzon Allah Sallallahu Alaihi Wasallama gari na cike da hazo, sai ga rana ta vullo…….” 
 Allah Maxaukaki muke roqo ya tabbatar da dugaduganmu ya kuma kuvutar da mu, amin.


 Haka ya kamata, mata da ‘yan’yanmu su kasance, masu fahimta da kiyaye hukunce- hukuncen addini. Amma sai ga shi, ba matan fararen hula daga cikinmu ba, har da na Malamai da masu da’awa a yau, na fama da jahilci mabayyani, har a cikin abubuwan da bai kamata a ce mace ta jahilta ba a cikin addini. Irin waxanda addinin mace ba ya kammala sai da shi, na wajibbai da mustahabbai, amma sun jahilce shi. Duk da yake sakanmakon wannan jahilci na a kan matan ne, saboda cewar da Annabi Sallallahu Alaihi Wasallama ya yi: “Duk wanda ya aikata wani aiki ba da yawun bakinmu ba a cikinsa, ya yi ta banza.” 
 Hakan ba za ta sa uwaye da maza da shugabanni su yi firi ba, domin kuwa su ne Allah Subhanahu Wa Ta’ala ya xora wa nauyin kula da al’umma baki xaya, kamar yadda Annabi Sallallahu Alaihi Wasallama ke cewa: “Dukanku masu kiwo ne, kuma za a tambayi kowa a kan abinda aka ba shi kiyo. Mai gida shi ne makiyayin mutanen gidansa, kuma za a yi masa hisabi a kan haka. Zunubin yin ko oho da iyali, ya ishi mutum kaya.”
 


Idan muka kalli yadda Sahabbai suka zauna da iyalinsu  muka kuma kalli yadda mu muke zaune da namu a yau za mug a ratar bat a misaltuwa. Domin su  Raliyallahu Anhum ba maganar tarbiyya da karantar da matansu ake yi ba. ‘Yan’yansu qanqana ma, ba su bar su a baya ba. An riwaito daga Rubai’u ‘yar Mu’azu xan Afra’u Raliyallahu Anha tana cewa: “Manzon Allah Sallallahu Alaihi Wasallama ya aika da hantsin ranar watan Ashura, zuwa qauyukan Ansaru da ke gefen garin Madina,a gaya masu cewa: “Duk wanda ya wayi gari a xauke da Azumi, to, ya ci gaba. Wanda kuma bai wayi gari da shi ba, to, ya kame baki.” Tun daga wannan rana sai muka ci gaba yin wannan Azumi, muna kuma sa har qananan yaranmu na yi. Kai ko masallaci tare da su muke zuwa, mu  ba su kayan wasa. Wanda yunwa ta kai wa karo daga cikinsu har ya fasa kuka, da lokacin buxin baki ya yi sai mu fara ba shi abinci.”


Allahu Akbar!!! Ka ji bayin Allah. Sai ga shi mu a yau, da gangan wani zai hana yaronsa yin Azumi ko qiyamullaili, ko wani aiki na xa’a koda kuwa yaron na da sha’awar yin hakan. Hujjarsa kawai ita ce, wai ba ya son yaron ya wahala. Tirqashi, bai san yin haka bayar da goron gayyata ne ga wahala zuwa ga yaron ba. Allah shi ne mafi sani. Allah ka ba mu ikon xauke nauyin da ke kanmu, na karantar da iyalinmu hukunce- hukuncen addini, da tarbiyantar da su a kan xa’a da tsoron Allah, amin.

3.3. Kusantar su:


       Kusancin da ke tsakanin Annabi Sallallahu Alaihi Wasallama da iyalinsa, musamman a lokacin Azumin Ramalana, ya sa suna iya bayar da labarin yanayin rayuwarsa Sallallahu Alaihi Wasallama kacokwam.


An riwaito Nana Aisha Raliyallahu Anha tana cewa: “A duk lokacin da Annabi Sallallahu Alaihi Wasallama ya fara nafilolin dare, yakan so kulluyamin ya yi. Idan kuwa har bacci ko wani ciwo ya hana shi yin Sallar da dare, washe gare da rana sai ya yi raka’ar nan goma sha biyu. Kuma iyakar sanina, Manzon Allah Sallallahu Alaihi Wasallama bai tava sauke Alqur’ani gaba xaya a cikin dare xaya ba, kuma bai tava share dare har safe yana Sallah ba, ko share wata xaya yana Azumi, in ba na Ramalana ba.
 


Haka kuma a wani Hadisi nata, Aisha Raliyallahu Anha a lokacin da aka tambaye ta yadda Annabi Sallallahu Alaihi Wasallama ke qiyamullali, ta yi bayani dalla-dalla inda take cewa: “Ba yakan yi raka’a fiye da goma sha xaya ba, a cikin watan Azumi ko wanisa. Yakan kuma  fara ne da yin raka’a huxu haxe. Kada ku tambaye ni yanayin kyawo da tsawonsu, don ba ya  misaltuwa. Sannan ya sake yin raka’a uku. Har na ce masa: “Ya Manzon Allah,  me zai hana ka riqa yin bacci kafin ka yi  wuturi?” Sai ya karva mani da cewa: “Ya ke Aisha, ko na kwanta sai dai kawai in runtse idona, amma zuciyata ba za ta iya yin bacci ba.” 


A wani Hadisi kuma, Sayyidar Raliyallahu Anha na cewa: “… a wani daren kuma Manzon Allah Sallallahu Alaihi Wasallama ya kwana faxake. Haka saura mutane ba wanda ya xaga daga inda yake, har Annabi Sallallahu Alaihi Wasallama ya fito don yin Sallar Subahi.”


Kusancin da ke tsakanin Annabi Sallallahu Alaihi Wasallama da iyalinsa a wannan lokaci na Ramalana, ya taka muhimmiyar rawa a cikin sanar da al’umma wasu sunnoni nasa Sallallahu Alaihi Wasallama a wannan vangare, saboda irin labarin da iyalin nasa ke bayyana wa a matsayin karantarwa. Kamar Hadisin Nana Aisha Raliyallahu Anha da take cewa : “Da zarar kwanaki goma na Ramanala sun kama Annabi Sallallahu Alaihi Wasallama kan sa wandon qarfe, Sallar dare ba ji ba gani, har ma ya tayar da iyalinsa su yi.”
 A wani Hadisin kuma, ita da Ummu Salmata Raliyallahu Anhuma sun gaya mana cewa: “Manzo Allah Sallallahu Alaihi Wasallama kan wayi gari da janaba, ba kuma ta mafarki ba, a’a ta jima’a, a cikin watan Azumi, ya kuma ci gaba da azuminsa.”
 Haka kuma baban Salmata, xan Abdurrahman ya riwaito daga Nana Aishar xin dai, Raliyallahu Anha cewa: “Manzon Allah Sallallahu Alaihi Wasallama kan sumbanci wasu daga cikin matansa yana kuma  Azumi.” Ya ce: “Sai  na ce mata: Azumin farilla da na nafila?” Sai ta karva mani da cewa: “Tabbas, a cikinsu duka.”
 


Ka ga wannan koyarwa ta Annabi Sallallahu Alaihi Wasallama na cike da alheri. Kuma tarbiyya ce da karantarwa ga magidanta, wadda za ta taimaka masu ga qanqame Sunnar Ma’aiki Sallallahu Alaihi Wasallama, da qarfafa danqon zumuncin da ke tsakaninsu da iyalinsu. Muna kuma fatar  masu yin nesa-nesa da iyalinsu, da sunan da’awa ko neman ilimi ko wata ibada, su hankalta. Allah ya yi mana jagora baki xaya, amin.

3.4 Kwaxaitar da su Aikata Alheri: 


      Bayan karantarwa, Annabi Sallallahu Alaihi Wasallama kan kwaxaitar da mata da sauran iyalinsa, aikata ayyukan alheri, waxanda ba na wajibi ba. Yakan yi haka ne Sallallahu Alaihi Wasallama ta hanyar yi masu dalla-dallan bayani a kan irin abin da ke qunshe, a cikin irin waxannan ayyuka na lada. Bayan haka kuma sai ya taimaka masu a kan hakan.


Daga cikin hadissan da ke tabatar da wannan magana akwai Hadisin Sayyadi Ali Raliyallahu Anhu inda yake cewa: “Annabi Sallallahu Alaihi Wasallama kan tayar da iyalinsa don yin Sallar dare a cikin kwanaki goma na qarshen Ramalana.”
 Babban abin  da ke tabbatar da kulawarsa Sallallahu Alaihi Wasallama da iyalin nasa, a wannan vangare, kamar yadda wannan Hadisi ke nunawa, shi ne kasancersa Sallallahu Alaihi Wasallama yana I’tikafi a cikin masallaci, amma kuma duk da hakan bai manta da su ba. Haka kuma Nana Aisha Raliyallahu Anha na cewa: “Duk da kasancewar Manzon Allah Sallallahu Alaihi Wasallama yana Li’iyikaf a cikin masallaci, haka ba ta hana shi, a cikin kwanakin goma na Ramalana ba, gaya mana cewa: “Ku nemi daren Lailatul-Qadri a cikin kwanaki goma na qarshen Ramalana.”


Wani Hadisi kuma shi ne na Abu Zarri Raliyallahu Anhu inda yake cewa: “Daga nan Annabi Sallallahu Alaihi Wasallama bai sake Sallar Tarawihi tare da mu ba, sai da ya rage saura kwanaki uku watan ya qare. A ranar ya gayyato iyalinsa muka yi ta Sallah, har sai da muka ji tsoron sahur ya kucce mana.”
 A wata riwaya kuma aka ce cewa ya yi: “….sai ya tsallake rana ta huxu bai ba mu Sallar ba. Rana ta ashrin da bakwai na kamawa, sai ya gayyato ‘ya’yansa mata da matansa Sallallahu Alaihi Wasallama mutane kuma suka taru.  Ya shiga ga ba mu Sallah, har muka ji tsoron kada sahur ya kucce muna.”
 
Haka kuma Zainab ‘yar Ummu Salmata Raliyallahu Anha ta ce: “Idan ya rage saura kwana goma watan Azumi ya qare. Manzon Allah Sallallahu Alaihi Wasallama ba yakan qyale duk wanda ke iya Sallah daga cikin iyalinsa ba, face ya gayyato shi.” 


A kan waxannan sassosa ne kuma, Malamai suka tafi a kan halaccin halartar mata Sallar Tarawihi. Amma kuma duk da haka yin ta a xakunasu shi ne mafi alheri.”
 Sai dai kuma duk matar da idan ba ta je masallaci ba, ba za ta iya Sallar a xakinta ba, to ya zama wajibi a kanta ta tafi masallacin, kuma ba ya halatta ga mijinta, ko wani majivincin al’amarinta ya hana ta zuwa, saboda cewar da Annabi Sallallahu Alaihi Wasallama ya yi: “Kada ku hana bayin Allah mata zuwa masallatansa.” 
 


Eh, ba ya halatta a shar’ance a hana mace musulma zuwa masallaci, matuqar babu wani haxari a cikin tafiyar tata, ta kuma sa hijabi, ta kuma nisanci turare mai tashin qanshi da sauran kayan ado. Babban misali a wannan babi shi ne yadda Umarul-Faruq Raliyallahu Anha ya tsaya a kan iyakokin Ubangijinsa. Kamar yadda ya zo a cikin Hadisin xan Umar Raliyallahu Anha  cewa: “Akwai wata mata ta Umar xan Khaxxabi Raliyallahu Anhu, wadda jam’in Sallar Subahin da Isha’i ma, ba ya wuce ta a masallaci. Mutane suka ce mata: “Don me kike zuwa  masallaci, kin kuma san Umar ya qyamaci haka, kuma mutum ne mai kishi?” Sai ta karva masu da cewa: “Ai bai tava  hana ni ba.” Umar na kusa sai ya ce: “Ai ba ta yiwuwa in hana ki tunda Manzon Allah Sallallahu Alaihi Wasallama ya ce: “Kada ku hana bayin Allah mata zuwa masallaci. ”
 Allah ka ba mu ikon sani da kiyaye Shari’a da dokokinka, amin.


Kai tsaye, waxannan Hadisi na nuna mana irin hikimar da ke akwai a cikin yawaitar matan Annabi Sallallahu Alaihi Wasallama, tattare da irin nauyin da ke kansa na al’umma. Wanxannan mata nasa, matsayin dalibai su ke. Ta hanyar su ne yake aikawa da wasu muhimman saqonni da darussan Musulunci zuwa ga xaukacin al’umma. Koyarwar da yake yi masu da tarbiyyantar da su, da karva tambayoyinsu duk, saqo ne. Ta wannan hanya ce aka sami makarantar farko ta da’awa daga cikin gidan Ma’aiki, wadda ta yaxa ilimi da wayewa a duniya.


Kasawar magidanta a yau, a kan koyi da wannan Sunnah ta Ma’aiki, wato yi wa iyali gargaxi da faxakarwa, a gida bayan karatun da suke yi a makarantu, ta sa ‘ya’yan salihai da matsakaitanmu, musamman mata faxawa cikin haxurran zamani irin waxanda miyagun mutane, maqiya al’umma ke ta yaxawa kulluyamin. Wanda babban gurinsu shi ne halakar da ‘ya’yan musulmi, musamman mata.


Ya zama wajibi bisa wannan dalili, a wannan zamani namu, xaixaikun Malamai da qungiyoyin wa’azi su qara qaimi da qoqarin faxakar da ‘ya’ya mata. Amma kuma magidanta su sani su ne wannna nauyi ya rataya kansu fiye da kowa, saboda matsyinsu na uwaye, kuma da kasancewarsu tare da ‘ya’yan nasu a mafi yawan lokuta. Wannan nauyi na qara tabbata kansu idan aka yi la’akari da qarancin irin waxancan kafofi na wa’azi da gargaxi, da kuma yanayin mata na rauni, da irin yadda hukunce-hukuncen Shari’a da na  al’ada suka yi matuqar kulawa da xiya mace. Saboda haka muke kira da babbar murya ga magidanta  a kan su kula da iyalinsu, su yi masu shamaki daga faxawa Wutar Jahannama, wadda makamashinta duwatsu ne da mutane. Ta haka ne kawai za mu karva Sunan mabiya Muhammadu Sallallahu Alaihi Wasallama.

Ya Ubangiji ka kiyaye mana alfarmar al’ummarmu, don ita ce qashin bayan rayuwar musulmin duniya, ka tsare mana mata da ‘ya’yanmu mata, ka yi mana mawafaqa da abin da kake so kake kuma qauna, ya Rabbal-Alamina.

3.5. Yi Masu Izinin I’tikafi:

        A qoqarinsa, Annabi Sallallahu Alaihi Wasallama na taimaka wa iyalinsa, kan ayyukan xa’a, yakan yi masu cikkkaken izni na yin I’tikafi tare da shi Sallallahu Alaihi Wasallama. Wannan kamar yadda Nana Aisha Raliyallahu Anha ke cewa a wani Hadisi: “Manzon Allah Sallallahu Alaihi Wasallama ya vuga maganar zai shiga I’tikafi a cikin kwanaki goma na qashen wani mata na Ramalana. Jin haka sai Nana Aisha Raliyallahu Anha ta neme shi izinin ta shiga tare da shi, ya kuwa yi mata. Ganin haka kuma, sai Sayyida Hafstu ta roqi Nana Aisha, ta roqar mata izini gare shi Sallallahu Alaihi Wasallama, ita ma ta shiga tare da su, ta kuwa roqa mata shi xin, ya kuma amince Sallallahu Alaihi Wasallama”
  A wata riwayar kuma aka ce cewa tayi Raliyallahu Anha: “…. Sai na nemi izininsa ya kuma amince, Hafsatu kuma ta nema ita ma ta samu.”
 


Wannan izini da uwayen muninai suka nema ga Ma’aki Sallallahu Alaihi Wasallama na ba mu wani irin cikakken hoto cikin bayani, na irin yadda ya kamata kowane magidanci ya zauna da iyalinsa, da yadda ya kamata iyali su zauna da mai gidansu. Girmamawa da ba kowane vangre na gida haqqinsa, ke sa a sami natsuwa da  kwanciyar hankali da ginuwar nagarrtattar al’umma. Haka kuma wannan izini na nuna cewa ba maza ne kawai ke da haqqin gudanar da ibadar I’tikafi ba, a Musulunci, a’a. Mata ma, kai har da qananan yara na da wannan haqqi, matuqar dai mazaje da uwayensu sun ba su izini, sun kuma tabbatar da cewa babu wani haxari a cikin hakan. Wato matan nasu ba za su riqa hulxa da wasu maza ba a lokacin ibadar, ko wani abu mai kama da haka. Akwai dalilai da yawa da ke mara wa waxannan sharuxxa baya, kamar wanda ke cewa: Varna ake fara kawarwa kafin a jawo amfani. 
 Allah shi ne mafi sani.

3.6 Tarayya da su:


      Bayan kwaxaitarwa da bayar da izini da Annabi Sallallahu Alaihi Wasallama kan yi ga mata da sauran iyalin gidansa,  a kan ayyukan nafilfili na alheri a cikin wannan wata na Ramalana kamar yadda muka faxa a baya, yakan kuma yi tarayya da su Sallallahu Alaihi Wasallama a cikin wasu ibadu, kamar:

a) Kiyamul-Laili: Abu Zarri Raliyallahu Anhu na cewa a wani Hadisi: “..bayan

haka Annabi Sallallahu Alaihi Wasallama bai sake yin qiyamul-laili tare da mu ba, har sai da ya rage saura kwana uku watan ya qare. A ranar sai ya gayyato matansa da sauran mutanen gidansa. Da ya fara ba mu Sallah sai da muka ji tsoron sahur ya kucce mana.”


b) I’tikafi: Nana Aisha Raliyallahu Anha ta riwaito cewa: “Annabi Sallallahu Alaihi Wasallama ya yi wani I’tikafi tare da wasu daga cikin matansa, suna kuma  cikin halin haila, wata ma daga cikinsu har sai ta tsuguna a kan kasko saboda tsiyya.”
 


Wannan kafaxa-da-kafaxa da Ma’aiki ya yi da iyalinsa a cikin waxannan ibadodi, na nuna irin tsananin  kulawarsa da tarbiyyarsu, da kwaxayin da yake da shi na ganin ya zama sanadin tsirar su gobe qiyama. Ranar da dukiya da ’ya’ya ba su da wani amafani, sai guzurin kyakkyawan aiki da tsarkin zuciya. Kuma a fili take cewa, ba tilasta su yake yi ba Sallallahu Alaihi Wasallama, a’a. Hakan kan kasance ne da amin cewarsu. Yana kuma yi yana kula da kiyaye yanayi, da buqatunsu gwargwadon savawar xabi’unsu, tare da rakiyar hakan da kyautatawa. A dalilin haka ne ma, ta tabbata wasu daga cikin matan nasa Sallallahu Alaihi Wasallama ba su tava yin I’tikafi tare da shi ba, tsawon rayuwarsa. Kamar yadda Hadisin Sayyida Safiyya Raliyallahu Anha  ke tabbatarwa, inda take cewa: “Wani lokaci Annabi Sallallahu Alaihi Wasallama na I’tikafi a cikin masallaci, yana kuma tare da matansa a lokacin. Da suka yi nufin komawa gida, ai ya ce wa Safiyya ‘yar Huyaiyu: “Ke xan jira, kada ki yi gaggawa na taka maki.” 
 


Wani abin kuma da ke tabbatar da haka shi ne Hadisin Aisha Raliyallahu Anha inda take cewa: “Annabi Sallallahu Alaihi Wasallama ya yi qudurin yin I’tikafi a wanin lokaci. Isarsa ke da wuya a wurin da ya shirya yin ibadar, sai ya ga har Aisha da Hafsat da Zainab Raliyallahu Anhuma sun kafa hemomi don su ma su yi ibadar. Sai ya ce: “Ku ma duk ibadar za ku yi?” Sai kawai ya juya, ya kuma fasa yin Li’itiukaf xin. Sai da watan Shauwal ya kama, sannan ya ranka a cikin gomansa na qarshe Sallallahu Alaihi Wasallama.”
 Sannan kuma wannan Hadisi na nuna cewa, uku ne kawai daga cikin matansa Sallallahu Alaihi Wasallama suka tava yin I’tikafi a lokacin rayuwarsa. Amma bayan haka ta tabbata cewa duk sun yi, Raliyallahu Anhun, kamar yadda Nana Aisha Raliyallahu Anha ke cewa: “Annabi Sallallahu Alaihi Wasallama kan yi I’tikafi ne a cikin kwanaki goma na qarshen Ramalana har lokacin da Allah Subhanahu Wa Ta’ala ya karvi rayuwarsa. A lokacin ne sauran matansa suka fara I’tikafi. ”
 Allah shi ne mafi sani.


Haxa hancin waxannan Hadisai wuri xaya na nuna mana cewa, ana so magidanci ya kula da xabi’u da buqatu da halayen xaixaikun iyalinsa. Abu ne mai sauqi wasu daga cikinsu su fi sha’awar yawaita Sallolin nafila, wasu kuwa I’tikafi wasu kuma qira’a da zikiri. A yayin da wasu kuma sha’awar karantu da karantarwa ne Allah Ta’ala ya sa masu. Dole ne ya san yadda zai yi ma’amala da, kowannensu gwargwadon baiwar da yake da ita, kafin ya iya sarrafa su gaba xaya, har kwalliya ta biya kuxin sabulu.

3.7 Kyakkyawar Mu’amala:

      Da ma haka Annabi Sallallahu Alaihi Wasallama ya ke. Kyakkyawar mu’amala ce tskaninsa da kowa, ko yaushe, musamman iyalinsa kuma a cikin wannan wata na Ramalana mai alfarma. Akwai dalilai da  dama da ke tabbatar da haka, kamar:


1.Fasa I’tikafi: Saboda tsananin kwaxayin da yake da shi Sallallahu Alaihi Wasallama na ganin zaman lafiya da  kwanciyar hankali sun dauwama a cikin iyalinsa, kuma tsakaninsu da Allah Subhanahu Wa Ta’ala ta yi kyau, ya fasa yin I’tikafi a wata shekara. Amma ya ranka kamar yadda Nana Aisha Raliyallahu Anha ke cewa: “Annabi Sallallahu Alaihi Wasallama kan yi I’tikafi ne a cikin kwanki goma na qarshe ga watan Azumi. Ni kan kafa masa hema, idan ya qare Sallar Subahin ya shiga. Wani lokaci sai Hafsat Raliyallahu Anha ta nemi izinina a kan ta kafa tata hema, na yi mata. Ganin haka sai ita ma Zainabu ‘yar Jahshi Raliyallahu Anha ita ma ta kafa tata. Safiya na wayewa Annabi Sallallahu Alaihi Wa Sallama  ya ga hemomi, sai ya tambayi yadda aka yi haka. Da aka ba shi labari, sai ya ce: “Anya kuwa harkar nan lafiyayya ce?” A qarshe sai ya fasa I’tikafi xin, sai da watan Shauwal  ya yi, sannan ya ranka a cikin kwanaki goma.”

Malam xan Hajaru ya ce: “Ina hasshen Annabi Sallallahu Alaihi Wasallama ya gama gano cewa kishi ne, da son kusantarsa suka sa matan nasa yin haka. Don su ma su sami ladar ibadar da kuma kasancewa tare da shi Sallallahu Alaihi Wasallama a lokacin, wanda hakan kuwa na vata I’tikafi. ”
 Shi kuwa Malam Al-Baji, a qoqarinsa na qara fitowa da wannan lamari fili sai ya ce: “Tana yiwuwa Annabisallallahu Alaihi Wasallama ya so ya hana iyalin nasa wannan gogayya da juna ne, sai ya ga hanya mafi sauqi da hikima ita ce, shi kansa ya fasa. Hakan zai sa su ji sanyi, da ma shi mai rahama ne ga muminai.”


Wannan ita ce  koyarwa Annabi Sallallahu Alaihi Wasallama. Amma a yau, sai ga shi har daga cikin matane na gari, ana samun wanda ke mayar da hankali, ya yi ta ayyukan ibada kamar Umara da qiyamul-laili ko I’tikafi, ya fita batun iyalinsa suna gararanba kamar dabbobi. Da irin waxannan mutane za su dawo su fita batun wasu mustahabbai har zuwa wani lokaci su tsamo iyalinsu daga faxa wa haxarin duniya da Lahira, da hakan ta fi zame masu alheri. 

2.Neman Taimakonsu: Don qara tabbatar da kyakkyawar  mu’amala, Annabi Sallallahu Alaihi Wasallama kan  nemi taimako da gudunnawar iyalinsa a cikin har abin da ya shafi tsaftar jikinsa. Nana Aisha Raliyallahu Anha na cewa: “Idan Annabi Sallallahu Alaihi Wasallama na I’tikafi, ya kan turo kansa in taje masa, kuma ba yakan shiga gida ba, sai da wata babbar lalura, kamar kewayawa.”
 A wata riwaya kuma aka ce, cewa ta yi: “Yakan fito da kansa yana I’tikafi,  in  wanke masa ko ina cikin halin haila.”

 
Ka ga ni a tawa fahimta, babu abin da ke qara danqon soyyaya tsakanin miji da mata, kamar yadda irin wannan Sunnah ta Annabi Sallallahu Alaihi Wasallama ke yi.

3.Sumbuntar su: Ta tabbata cewa, Annabi Sallallahu Alaihi Wasallama kan sumbanci wasu daga cikin matansa, har ma ya kama jikinsu, yana kuma xauke da Azumi Sallallahu Alaihi Wasallama. Ta vangaren abin da ya shafi sumba, Nana Aisha Raliyallahu Anha na cewa: “Manzon Allah Sallallahu Alaihi Wasallama kan yi sumba a cikin watan Azumi yana kuma Azumi.”
 A wani Hadisin kuma take cewa Raliyallahu Anha: “Wata rana Manzon Allah Sallallahu Alaihi Wasallama ya so ya sumbance ni sai na ce masa: “Azumi fa nake yi.” Sai ya ce: “To ai ni ma shi nake yi.” Sai kuwa ya sumbance nin.”
 Haka kuma, an samo cewa Sayyida Hafsat Raliyallahu Anha na cewa: “Annabi Sallallahu Alaihi Wasallama kan sumbanci wani sashe na fuskar wasu matansa, yana kuma Azumi.” 
 An samo irin waxannan Hadisai da ke tabbatar da irin wannan xabi’a ta sumbartar matan nasa Sallallahu Alaihi Wasallama a lokacin Azumi daga Ummu Salmata
 da Ummu Habibah Raliyallahu Anhun 

Ta vangaren abin da ya shafi kama jiki ko rungumar matan nasa da yakan yi Sallallahu Alaihi Wasallama kuma, an riwaito Nana Aisha Raliyallahu Anha na cewa: “Tabbas Manzon Allah Sallallahu Alaihi Wasallama kan rungumi matansa yana kuma xauke da Azumi.”
 A wata riwaya kuma aka ce, cewa ta yi Raliyallahu Anha: “Tabbas Manzon Allah Sallallahu Alaihi Wasallama kan rungumi matansa yana kuma Azumi, amma sanye da fufafi a jikin kowanen su.”

 A wani Hadisi kuma, Aswadu ne da Masruqu, suka tambaye ta Raliyallahu Anha cewa: “Shin ko gaskiya ne Manzon Allah Sallallahu Alaihi Wasallama kan rungumi matansa yana kuma Azumi?” Ta karva  masu da cewa: “Tabbas haka ne, sai dai ya fi kowa daga cikinku fin qarfin zuciyarsa.”
 

Wannan jumla ta qarshe na nuna cewa ya halatta ga mai Azumi ya sumbanci iyalinsa, matuqar ya fi qarfin zuciyarsa kamar Annabi Sallallahu Alaihi Wasallama. Wanda kuwa duk ba haka ba, to yin haka ya haramta gare shi, don gudun kada ya wuce gona da iri Azuminsa ya vaci. Wajibi a kan irin wannan mutum ya nisanci hakan, don sai da haka ibadar tasa za ta samu karvuwa. Shi kuwa wanda yake tsaka-tsaka, raya wannan Sunnah gare shi makaruhi ne, Mai xaki duk dai, shi ya fi kowa  sanin inda yake ruwa. Allah kuma shi ne mafi sani.

Amma dai a taqaice, hadisan na nuna ne kawai cewa,Azumi bay a hana ma’aurata nuna wa junansu qauna da soyayya, ko da ta hanyanr kama jiki da sumbunta ne ko, matuqar hakan ba za ta kai su ga batun banza da mugum wuri ba. Tabbataccen abu ne cewa, Shari’a na matuqar son a nisanci duk abin da zai gurvata rayuwar iyali har ya watse zuri’a kamao kuwa hyawon, matuqar dai bai shafi tushen addini ba.

A vangare xaya kuma, wajibi ne waxanda suka mayar da mata da’ya’yansu alqiblarsu suka manta da abubuwan da za su gyara Lahirarsu, suka rangumi iyalin nasu, su shiga taitayinsu. Irin wannan xabi’a, ita ce qiyayyar da Allah Ta’ala ke nufi ‘ya’ya da mata kan zama ga mai su, inda yake cewa: “Ya ku waxanda suka yi imani! Lalle ne daga matanku da xiyanku akwai wani maqiyi a gare ku. Sai ku yi saunar su..” (64:14) Da zarar ‘ya’ya da matan mutun sun shiga tsakaninsa da Allah Subhanahu Wa Ta’ala da ayyukan alheri da xa’a to, sun zama maqiyansa.
 

4.Saduwa da su: Ta tabbata cewa, Annabi Sallallahu Alaihi Wasallama kan sadu da iyalinsa saduwa irin ta aure tsawon dararen kwanaki ashirin na farkon wata Ramalana a duk lokacin da buqatar hakan ta kama. Amma da zaran kwanaki goma na qarshen watan sun kama, sai ya sanya wandon karfe, kamar dai yadda muka faxa a baya kaxan.
                     Ka ga a shari’ance, abin da wannan magana ke nunawa shi ne ibada kowace irin ce, ba ta hana musulmi na qwarai ba iyalinsa haqqinsu. Nana Aisha Raliyallahu Anha ta gaya mana a baya kaxan cewa: “Alfijiri kan riski Manzon Allah Sallallahu Alaihi Wasallama  a cikin watan Azumi yana cikin halin janaba, ba kuma ta mafarki ba, ya yi wanka ya kuma ci gaba da Azuminsa.”
 Ummu Salmata Raliyallahu Anha kuma ta qara fitowa fili da wannan magana inda ta ce: “Da yawa Manzon Allah Sallallahu Alaihi Wasallama kan wayi gari da janaba sakamakon saduwawar da ya yi da iyalinsa, ba mafarki ba, a cikin watan Azumi, ya kuma ci gaba da Azuminsa.”
 A wata riwaya kuma ta taqaita Raliyallahu Anha da cewa:” Tabbas alfijiri kan riski Manzon Allah Sallallahu Alaihi Wasallama a cikin halin janaba ta saduwa da iyali, sannan ya yi wanka ya ci gaba da Azumi.”

Ko shakka babu, Annabi Sallallahu Alaihi Wasallama kan qaurace wa iyalinsa a cikin kwanaki goma na qarshen Ramalana bisa dalilin Hadisin Aisha Raliyallahu Anha da take cewa: “Da zarar goma na qarshe sun kama, Annabi Sallallahu Alaihi Wasallama kan xaura wandon qarfe ne, ya gayyaci iyalinsa su yi ta raya dare.”

Wannan magana na qara qarfi da tabbata, idan muka kalli Hadisin da Baihaqi ya riwaito inda Sayyadi Ali Raliyallahu Anhau ke cewa varo-varo: “Da zarar kwanaki goma na qarshen watan Azumi sun kama, Annabi Sallallahu Alaihi Wasallama kan zare damatse, ya kuma nisanci saduwa da iyali,”
 don ya sami cikakkar damar raya dararen da Salloli, karatun Alqur’ani, batun zuci, da ambaton Allah Subhanahu Wa Ta’ala da harshe da zuciya da gavovinsa Sallallahu Alaihi Wasallama.

Allahu Akabar! Iyakar adalci ke nan, da faxa da cikawa. Eh, faxa da cikiwa. Idan ba ku manta ba Salmanu Bafarise ya tava yi wa Abuddarda’i Raliyallahu Anhuma wani hannunka mai sanda cewa: “Haqiqa Ubangijinka na da haqqi a kanka, kuma kanka da iyalinka duk nada  haqqi a kanka. Saboda haka, ka ba kowanne daga cikinsu haqqisa.” Faxawa kunnen Annabi Sallallahu Alaihi Wasallama da wannan magana ta yi ke da wuya, sai ya tabbatar da ita. A qarshe kuma ya ce Sallallahu Alaihi Wasallama: “Ko shakka babu abin da Salmanu ya gaya  maka gaskiya ne.” 
To, ina abidai da du’atu na wannan zamani, kun ji yadda Annabi Sallallahu Alaihi Wasallama ke yi, idan ya ba albasa ruwa yakan ba yalo. Kuma ku sani babu abin da ya kai qanqame Sunnar Ma’aiki Sallallahu Alaihi Wasallama zama alhairi da dacewa, kamar yadda babu  bala’in da ya kai yin watsi da’ita.
5. Karvar Ziyararsu: I’tikafi da Manzon Allah Sallallahu Alaihi Wasallama kan shiga a cikin wannan wata na Ramanala, bai tava hana shi karvar ziyarar da iyalinsa kan kai masa ba, har ma su xan tava zance na wani xan lokaci. Ali xan Husaini ya riwaito daga Safiya Raliyallahu Anha cewa: “Ta kai wa Manzon Allah Sallallahu Alaihi Wasallama ziyara wani lokaci a cikin masallaci inda yake I’tikafi, a cikin kwanaki goma na qarshen watan Azumi. Suka xan tava zance na xan wani loakaci bayan Sallar Isha’i sannan ta koma…”
 Wata riwaya kuma ta ce, ba Safiya Raliyallahu Anha  kawai ba: “Wata rana matan Annabi Sallallahu Alaihi Wasallama  sun kai masa ziyara a cikin masallaci. Da suka tashi komawa gida, sai ya ce wa Safiyya ’yar Huyaiyu: “ke, xan saurara.” 
 


 Ka ga ke nan, kai tsaye Annabisallallahu Alaihi Wasallama  na karantar da mu cewa, I’tikafi ba ya zama dalilin yanke zumunta tsakanin mutum da iyalinsa. Lalle ne ya ci gaba da kulawa da yin kyakkyawar mu’amala tare da su.
5.Kare Mutuncinsu: Bayan da ya qare magana da Sayyida Safiya Raliyallahu Anha, bayan sauran matansa sun juya. Sai ya yi mata rakkiya har qofar gida Sallallahu Alaihi Wasallama don kare mutuncinta. Kamar yadda cikowar wanncan Hadisi na ziyarar matan nasa Sallallahu Alaihi Wasallama gare sa ke nunawa: “……da ta tashi komawa, sai Annabi Sallallahu Alaihi Wasallama ya miqe ya yi mata rakkiya.”

Akwai kuma wata riwayar da ta qara fitowa da wannan kulawa fili, wadda ke cewa: “…sai ya ce wa Safiya ‘yar Huyaiyu xan jira, bari idan mun qare in raka ki.” Xa kinta kuwa yana gidan Usamatu ne, sai Annabi Sallallahu Alaihi Wasallama ya tafi tare da ita.”
 Wata riwayar kuma nuna tayi Sayyida Safiyyar ce kawai ta kai wa Ma’aiki Sallallahu Alaihi Wasallama wannan ziyara. Ga abin da nassin riwayar ke cewa: “Safiyya Raliyallahu Anha ta kai wa Annabi Sallallahu Alaihi Wasallama ziyara a lokacin da yake Li’tikaf. Da ta tashi komawa sai ya yi mata rakkiya.”

Abin mamaki a yau, duk da kasancewar waxannan nassosa qarara a cikin littafai, sai ka ga wasu mutane sun jefa iyalinsu kwandon shara da sunan ibada. Ba su da lokacin yin ko tunani a kan halin da suke ciki, balle su kusance su, don su xebe masu kewa. Wanda wani lokaci har hakan kan kai wasu daga cikin iyalin yanke qauna daga samun wata rahama ko wani jinqayi daga gare su. To, ya kamata irin waxannan magidanta, su tuna ,fa duk abin da mutum ya shukka shi zai girba.
3.8 Yi Masa Hidima:

   Babu wanda ya cannata da yi wa mmutum hidima kamar iyalinsa, sun fi kowa haqqi da hakan. Kuma wannan abu ne da ke qara danqon zumunci da soyayya a tsakaninsu. Hoton rayuwar Annabi Sallallahu Alaihi Wasallama tsakaninsa da iyalinsa a wannan lokaci na Azumin Ramalana, na matuqar nuna irin yadda iyalinsa ke tsaye haiqan a kan yi masa hidima Sallallahu Alaihi Wasallama da ta haxa da kamar:
1.) Wankewa da taje masa kansa: Ta tabbata kamar yadda muka faxa a baya, xaya daga cikin iyalinsa Sallallahu Alaihi Wasallama ta yi masa wannan hidima a lokacin da yake gudanar da ibadar I’tikafi. Hishamu xan Urwatu ya riwaito daga Urwatu xin, wanda ya ce:’ Wata rana wani ya tambaye ni cewa, ko zan aminta mace mai  haila ta kusance ni, har ma ta yi mani wata hidima? Sai na karva masa da cewa: “Babu abin da zai hana in aminta da haka. Ba ni ba, kowa ma na da izinin aminta da haka, ba wani laifi a ciki. Nana Aisha Raliyallahu Anha ta ba ni labarin cewa, takan gyara wa Manzon Allah Sallallahu Alaihi Wasallama kansa tana cikin hailn, shi kuma yana I’tikafi a cikin masallaci; daga can ciki, sai ya turo kansa cikin xakinta ta gyara masa, tattare da tana haila.”
 Ba wannan riwayar kawai ba. Aswadu ma ya riwaito daga gare ta Raliyallahu Anha tana cewa: “Annabi  Sallallahu Alaihi Wasallama kan fito da kansa kawai daga cikin masallaci inda yake I’tikafi, in wanke masa, ina kuma cikin haila. ”

2.) Kafa masa hema: Nana Aisha Raliyallahu Anha ta gaya mana a baya kaxan cewa: “Annabi Sallallahu Alaihi Wasallama kan yi Li’tikaf ne a cikin kwanaki goma na qarshen Ramalana, kuma ni ce wadda kan kafa masa hema, da ya qare Sallar safe ya shiga.”

3.) Shimfixa masa karauni: Daga cikin iyalin nasa ne Sallallahu Alaihi Wasallama wata kan shimfixa masa karauni ya yi Sallah a kai, ta kuma xauke idan ya qare. Nana Aisha Raliyallahu Anha na cewa: “Wata rana mutane sun taru suna Sallah a cikin masallaci, xaixaice, a cikin watan Ramalana Sai Manzon Allah Sallallahu Alaihi Wasallama ya umurce ni da in shimfixa masa tabarma ya yi tasa Sallah a kai.”
 A wata riwayar kuma aka ce, cewa ta yi: “…. Sai Manzon Allah Sallallahu Alaihi Wasallama ya umurce ni da shimfixa masa tabarma a qofar xakina. Bayan ya qare kuma sai ya ce: “Dauke tabarmarki ya Aisha….”

4.) Tayar da shi bacci: Abu Huraurata Raliyallahu Anhu na gaya mana a cikin wani Hadisi cewa: “Annabi Sallallahu Alaihi Wasallama ya ce: “Ina cikin mafarki da daren Lailatul-qadri ke nan, sai lokacin tayar da ni ya yi, wata daga cikin iyalina ta kuwa tayar da ni xin, sai hakan ta sa na manta mafarkin. Saboda haka, ku dai nemi daren a cikin kwanaki goma na qarshen.”

Ko shakka babu, wannan hidima ta matan Annabi Sallallahu Alaihi Wasallama  zuwa gare shi, wani babban darasi ne, da ya kamata matan musulmi su kwaikwaya. Su taimaka wa ayyukan alheri da bayar da rata a fagen xa’a. Ba a cikin sha’anin lafira kawai ba, ko al’amurran duniya. Da yawa za ka taras da mazajen duniya, na alfahari da godiya a kan gudunmawar da suka samu daga iyalinsu, wadda ake iya lissafawa a matsayin dalilin cin nasararsu.


Ya Ubangiji muna roqon ka, ka kyautata halayen matanmu, su zama masu taimako gare mu a kan ayyukan alheri da xa’a da taqawa. Masu kuma wadatar zuci, don rahama da jinqanka, ya mafi jinqayin masu jinqayi.
3.9 Daura Aure A Cikin Ramalana:
  
   A qoqarin Annabi Sallallahu Alaihi Wasallama na tabbatar da madaidaiciyar xabi’a a karan kansa, da tabbatar wa duniya da rashin yardar Musulinci da matsananciyar Ruhubaniyya, da taimaka wa matansa da ke gida a kan samun abokan zama. Hakan ta sa shi xaura aure, da yin biko (duhuli) da wasu mata nasa a cikin watan Azumi.

Malam xan Sa’adu na cewa a cikin taqaitaccen tarihin uwar muminai Sayyida Zainabu ‘yar Huzaimata Raliyallahu Anha: “Annabi Sallallahu Alaihi Wasallama ya xaura aure da ita ne a cikin watan Azumi; farkon wata na talatin da xaya bayan hijira.”
 Imamu Ax-Dabari kuma ya daxa fitowa fili da wannan magana da cewa: “A cikin wannan shekara ce (Shekara ta huxu bayan hijira) Manzon Allah Sallallahu Alaihi Wasallama ya xaura aure da Zainabu ‘yar Huzaimata, uwar miskinai, ‘yar qabilar Bani Hilalin a cikin watan Azumi, ya kuma yi biko da ita a lokacin.”


  Shi kuwa Malam xan Imadu cewa ya yi: “Eh, a cikin watan Azumi ne Annabi Sallallahu Alaihi Wasallama ya yi biko da Zainabu ‘yar khuzaimatu Al-Amiriyya, uwar miskinai, har ma da Hafsatu Raliyallahu Anha. Sai dai a cikin shekara ta uku ne bayan hijira ba ta huxu ba.”

 A qarshe, gaba xayan abin da ya gabata,  na nuna mana cewa, wajibi ne a kan magidanta, da masu dawa’a, su fara da karantar da iyalinsu da makusantansu. Domin ko Annabi Sallallahu Alaihi Wasallama abin da Allah Ta’ala ya umurce shi da shi ke nan inda yake cewa: “Kuma ka yi gargaxi ga danginka mafiya kusanci.” (26: 2114) Ko shakka babu, ladar da mutum zai samu a wurin Allah Subhanahu Wa Ta’ala sakamakon karantarwa da tarbiyantar da iyalinsa da yin kyakkyawar mu’amala tare da su, ta fi wadda zai samu a kan ciyar da su abinci. Sanannen abu ne cawa ciyar da iyali ya fi ciyar da miskinai lada
. To duk da haka, ladarsa ba ta kai wannan ba, ko alama. Amma dai kowane daga cikin ayyukan biyu na da nasa muhimmanci.      

Akwai matuqar buqata gare mu, a wannan zamani, mu raya Sunnar nan ta Annabi Sallallahu Alaihi Wasallama wadda ke cewa: “Komai za ka yi na alheri, ka fara da wanda ba ya da kowa sai kai.” Da kuma wadda ke cewa: “Ka fara da iyalinka.”            Amma kuma hakan, lalle ne ta kasance kafaxa-da-kafaxa da sauran buqatun  al’umma ba tare da yin ko oho da wani vangare ba.
         Ya Ubangiji, muna roqon ka, ka yi mana katangar dutse tsakaninmu da jahilci da rafkana.  Ka yi mana arziqin sanin makamar addini, ka xora mu a kan tafarkin shugaban Manzanni, ya Wadudu ya Rahimu.
BABI NA HUDU

4.0 Rayuwar Annabi Sallallahu Alaihi Wasallama Tsakaninsa Da Al’ummarsa
A Lokacin Azumin Ramalana


     Wannan babi, kamar na gabansa, zai kalli yadda rayuwar Annabi Sallallahu Alaihi Wasallama ta kasance ne, tsakaninsa da al’ummarsa a wannan lokaci na Azumin Ramalana, Wadda aka sami hasken cewa takan gudana ne, ta hanyar su ma karatar da su, da karva fatawowinsu da makamanta haka.
4.1Shimfixa:


  Tarihi ya tabbatar da cewa mu’amalar da ke tsakanin Ma’aiki Sallallahu Alaihi Wasallama da al’ummarsa a cikin watan Azumi, ta fuskar inganci da armashi da kyautatawa, daidai take da wadda ke tsakaninsu a cikin sauran watannin Shekara. Kamar yadda Allah Subhanahu Wa Ta’ala ke cewa: “Shi ne wanda ya aika, a cikin mabiya al’adu (marasa rubutu da karatu), wani Manzo daga gare su yana karanta ayoyinsa a kansu, kuma yana tsarkake su, kuma yana sanar da su Littafi da Hikima ko da yake sun kasance daga gabaninsa, lalle suna a cikin vata bayyananne.” (62:2) Da kuma inda yake cewa Subhanahu Wa Ta’ala: “Lalle ne, haqiqa, Manzo daga cikinku ya je muku. Abin da kuka wahala da shi mai nauyi ne a kansa mai kwaxayi ne saboda ku ga muminai mai tausayi ne, mai jinqayi.” (9:28)
 Abin da kawai Annabi Sallallahu Alaihi Wasallama kan qara a kan wancan yanayi na kafin Azumi, shi ne karantar da Sahabbai da sauran al’umma hukunce- hukuncen Azumi, tare kuma da kwaxaitar da su tashi tsaye ga aikata ayyukan alheri, na nafila ba ji ba gani, don su ci moriyar wannan wata mai alfarma.


Duk wanda ya kalli tarihin rayuwar Annabi Sallallahu Alaihi Wasallama da idon basira a wannan lokaci, zai ga irin yadda ya rungume Sahabbai Raliyallahu Anhum, ya nuna masu matuqar qauna  da kulawa da son ganin sun sami natsuwa da kowane irin alheri, na duniya da Lahaira, ta hanyoyi daban- daban kamar haka:


4.2 Karantar da su:

      Karantarwa dai da ma, aiki ne na Annabawa da nagartattun bayi daga cikin mabiyansu, waxanda suka sari sandar gwagwarmayar gyara halayen jama’a, kamar yadda Ma’aiki Sallallahu Alaihi Wasallama ke cewa: “Tabbas Allah bai aiko ni don in ci fuskarku, in yi maku tu’annuti ba, ko alama. Ya dai aiko ni ne don in karantar da ku, in kuma share maku hanyar shiga Aljanna.”
 Haka nan kuma, Aswadu xan Yazidu ya bayar da sheda a kan irin matsayin da Sahabi Mu’azu xan Jabulu ya je masa da shi, a matsayinsa na  wakilin Manzon Allah Sallallahu Alaihi Wasallama da cewa: “Mu’azu xan Jabalu ya zo mana a matsayin Malami, mai karantarwa da share hanyar zuwa Aljanna, kuma shugaba.”
 Haka kuma, da Umar xan Khaxxbi ya tashi tura Ammaru da Abdullahi xan Mas’udu Raliyallahu Anhuma zuwa Kufa, sai ya haxa su da takarda, yana  mai cewa a cikinta: “Haqiqa na aiko Ammaru ne a matsayin shugaba gare ku, xan Mas’udu kuma, waziri kuma Malaminku.”
 Wannan na tabbatar mana da cewa karantarwa aiki ne mai daraja a idon Shari’ar Musulinci. Duk wanda ya xauki karantar da musulmi addinsu matsayin sana’arsa, Allah Subhanahu Wa Ta’ala zai xaukaka alkadarinsa, ta hanyar lada mai yawa da tsare masa imaninsa, da tabbatar da sunansa a cikin littafin tarihin duniya.


Annabi Sallallahu Alaihi Wasallama shi ne Malami na farko a tarihin Musuluci. Rayuwarsa gaba xaya ta qare ne a fagen karantarwa, aikin da ya yi wa ko wane xan Adamu ko-ta-kwana a cikinsa, ta fuskar qwarewa da cin nasara. Sahabbai masu girman daraja sun shede shi a kan haka. An samo daga Mu’awiyya xan Hakamu Raliyallau Anhu, yana sifanta  yanayi da salon koyarwar Annabi Sallallahu Alaihi Wasallama  da cewa: “Wallahil-Azim ban tava ganin qwararren Malami kamar Manzon Allah ba. Bai dai tava yi mani ‘yar fuska ba, balle ya zage ni, ko alama.”
 



Qoqarin kawo misali a kan koyarwar Annabi Sallallahu Alaihi Wasallama zuwa ga al’ummarsa, wani abu ne mai matuqar kama da mayar da ruwa rijya. Addinin Musulunci gaba xaya‘ya’yan itacen koyarwarsa ne Sallallahu Alaihi Wasallama, domin da ma don haka Allah ya aiko shi. Amma kuma duk da haka, tunda muna magana kan lokacin Azumin Ramalana ne, ga yan misalai kaxan:


Samratu xan Jundubu Raliyallahu Anhu ya riwaito cewa: “Manzon Allah Sallallahu Alaihi Wasallama ya karantar da mu da cewa: “Kada kiran Sallar Bilalu ko murmushin alfijiri ya sa ku fasa yin sahur, ku bari har sai ya bushe da dariya takwana.”
 Haka kuma Umar xan Khaxxabi Raliyallahu Anhu ya ce: “Manzon Allah Sallallahu Alaihi Wasallama ya karantar da mu yana mai cewa: “Da zarar dare ya yo sallama daga nan (gabas) rana kuma ta yi bankwana ta doshi nan (yamma) har kuka bar  ganin ta, to, ku sha ruwa, Azumi ya kammala.”


Bayan su kuma, Shaddadu xan Ausi Raliyallahu Anhu ya ce: “Wata rana Manzon Allah Sallallahu Alaihi Wasallama ya iske wani mutum a wani wiru da ake kira Baqi’u yana tsaga, a ranar goma sha tara ga watan Azumi. Annabi Sallallahu Alaihi Wasallama na riqe da hannuna a lokacin sai na ji ya ce: “Azumin wanda ke yin tsaga da na wanda ake yi wa duk sun vaci.”
  Haka kuma Abu Hurata Raliyallahu Anha ya ce Manzon Allah Sallallahu Alaihi Wasallama ya karantar da mu cewa: “Babu rankon kaffara a kan wanda ya ci ko ya sha wani abu da mantuwa, da rana a cikin watan Azumi.”
  A wata riwaya kuma ya ce, cewa ya yi Sallallahu Alaihi Wasallama “Duk wanda ya ci wani abu da mantuwa yana Azumi, to ya kammala Azuminsa. Allah ne ya ciyar da shi ya kuma shayar da shi.”


Haka kuma Abu Zarri Raliyallahu Anhu ya ce, Manzon Allah Sallallahu Alaihi Wasallama ya karantar da mu cewa: “…Allah zai rubata wa duk mutumin da ya yi haqurin yin Sallar dare tare da liman, har zuwa lokacin da aka qare, ladar tsayuwar dare cikakka.” 
 A wani Hadisi kuma, Abdullahi xan Abu Aufin Raliyallahu Anhu ya gaya mana irin yadda Annabi Sallallahu Alaihi Wasallama ya haxa hanci karantarwa  da aikatawa, inda yake cewa: “Wata rana muna cikin halin tafiya tare da Manzon Allah Sallallahu Alaihi Wasallama a cikin watan Azumi. Fakuwar rana ke da wuya, sai ya ce wa wani daga cikinmu: “ Wane don Allah xan dama mana gari.” Sai wanen ya karva masa Sallallahu Alaihi Wasallama da cewa: “Ya Manzon Allah, rana fa ba ta gama faxuwa ba.” Sai y ace masa shi kuma: “Haba tashi ka dama.” Nan take kuwa ya damo garin  ya kawo masa, ya karva ya sha Sallallahu Alaihi Wasallama. Sannan ya yi nuni da hanunsa yana cewa: “Da zarar rana ta yi bankwana ta doshi nan (yamma) dare kuma ya yo sallama daga nan (gabas) to Azumi ya kamala.” 


 Wata karantarwar kuma ita ce abin da Manzon Allah Sallallahu Alaihi Wasallama ke gaya wa Sahabbai a cikin Hadisin da Abu Hurarata ya riwaito cewa: “Babu rankon Azumi a kan wanda haraswa ta yi wa farmaki, sai fa idan  ya ba ta goron gayyata ne.”


Wannan Sunnah ta Annabi Sallallahu Alaihi Wasallama ko shakka babu  karantarwa ce ga Malamai da masu wa’azi a watan Azumi. Wata dama ce gare su, da ya kamata su yi amfani da ita, su qara fahimtar da musulmi addinsu. Irin yadda masallatai a wannan wata mai alfarma ke cika da batsewa da mutane, idan Malamai suka tashi tsaye ga fahimtar da su tantagaryar addini, da qarfafa imaninsu, ba qaramar riba Musulinci zai ci ba. Domin kuwa sai an wayi gari adadin nagartattun musulmi ya rinjayi na bar gurbi daga cikinsu. Kai! Xaukar wannan mataki ma ya zama wajibi a kanmu. Dubi irin yadda fitsararrun duniya ke sadaukantar da rayuwarsu, ta yadda wani daga cikinsu zai share watanni yana tsaretsaren yadda za a kai wa tarbiyya da imanin ya’yann musulmi farmaki a cikin wannan wata mai alfarma ta hanyoyi daban-daban. Dole ne musulmi su ja xamara, su yi amfani da kowace irin dama da ke gabansu cikin hikima da basira su fuskanci wannan qalubale. Da haka ne  za su iya kawai, cika zukatan al’umma  da alheri da xa’a, su kuma nisantar da su daga sharri da kangara.


Muna roqon Allah Subhanahu Wa Ta’ala ya kiyashe mu aikin da-na-sani, ya tsare mu daga kowace irin fitina, ya shiryar da mu, da gaba xaya al’ummar Muhammadu zuwa ga tafarkin tsira, don rahama da jinqansa, amin.

4.3. Yi ma su Gargaxi:


        Bayam karantarwa, Annabi Sallallahu Alaihi Wasallama kan yi wa Sahabbai Raliyallahu Anhum gargaxi da hannunka-mai-sanda a duk lokacin da bukatar haka ta kama.


Dan Umar Raliyallahu Anhu na cewa: “Manzon Allah Sallallahu Alaihi Wasallama ya shiga I’tikafi a cikin kwanaki goma na qarshen wani wata na Ramalana, a cikin wata hema ta gashin raqumi. Sai kawai muka ga ya fito da kansa wata rana yana  cewa: “Ku sani fa wanda duk ke Sallah to, yana ganawa ne da Ubangijisa mai girma da xaukaka. Saboda haka, kowanenku ya san abin da zai yi wannan  ganawa da shi. Kada sashenku su ruxe sashe, da qira’a.”

Ya kamata matuqa Malamai su yawaita yi wa al’umma garagaxi  da wa’azi da tunatarwa kamar yadda Manzon Allah Sallallahu Alaihi Wasallama ke yi. Yin haka ya zama wajibi, domin kuma Allah Subhanahu Wa Ta’ala ya halicci zukatanmu da son maimaita magana a-kai-a-kai, kafin su faxaka. Waxannan ranaku da darare na Ramalana masu alfarma, bai kamata a bari su wuce, ba tare da an daxa nuna wa mutane girma da siffofin Allah kyawawa a cikinsu ba. Tare da haka kuma a nuna masu nasu matsayi na ‘ya’yan Adamu masu tsananin rauni fai da voye, da buqatar agaji daga wurin Allah Maxaukakin Sarki. A lurar da su cewa fa duniya ba bakin ko mai take ba, kuma qarewa za ta yi komai daxewa. Lahira it ace gidan gaskiya, wurin kuma tabbata. Kuma xayan biyu ne; ko dai mutum ya sami shiga Aljan, inda zai tabbata tare da Annabawa da Siddiqai da Shuhada'u da nagartattun bayi masu daxin sha’ani. Ko kuma akasin haka, wato gidan wuta. “A kanta akwai waxansu mala’iku,  masu kauri da qarfi. Ba su sava wa Allah ga abin da  ya umurce su, kuma suna aikata abin da ake umurnin su'” (66:6)


Allah muke roqo ya yi mana rahama da jinqayi, ya kuma nisanta mu daga matsananciyar azabarsa, amin.

4.4 Zaburar da su:


      Bayan gargaxi na falan xaya, da Annabi Sallallahu Alaihi Wasallama kan yi wa Sahabbansa Raliyallahu Anhum, yakan kuma dubi waxansu nagartattun abubuwa, ya zaburar da su a kan aikata su, ta hanyar yi masu bayanin rin abin da ke cikinsu na lada.

A cikin wani Hadisi da yake kwaxaitar da Sahabban nasa Sallallahu Alaihi Wasallama a kan kulawa da ibadar Azumi. Abu Hurairata Raliyallahu Anhu ya riwaito  Manzon na cewa: “Ina rantsuwa da wanda rayuwata take a hannunsa, gahin bakin mai Azumi ya fi turaren almiski qanshi a wurin Allah Ta’ala. Allah Subhanahu Wa Ta’ala na matuqar farin ciki da irin yadda musulmi ke qaurace wa abincinsa da sha, da sha’awarsa saboda shi Subhanahu Wa Ta’ala. Saboda haka ya ce, Azumi nasa ne, kuma Shi ne zai saka wa mai yin sa, hannu da hannu. Kuma kowane aikin qwarai yana ninka ladarsa sau goma.” 


A wani lafazi kuma aka ce cewa Manzon Allah Sallallahu Alaihi Wasallama ya yi: “Ana ninka wa kowane xan Adam ladar kyakkyawan aiki xaya da ya yi har sau goma, haka kuma har zuwa ninki xari bakwai. Kuma Allah Maxaukakin Sarki ya ce: “Azumi kam yi fi qarfin nan, don shi nawa ne, ni ne mai saka wa wanda ya yi shi, hannu da hannu. Domin ya qaurace wa abinci  da sha’awarsa saboda ni.”  To kuma ku sani inji Annabi Sallallahu Alaihi Wasallama: “Mai Azumi na da farin cikin biyu, xaya lokacin buxin baki, xaya kuma lokacin haxuwa da Ubangijinsa.” Kuma gahin bakinsa yafi turaren almiski qanshi awurin Allah Maxaukakin Sarki.1 
Haka kuma Usmanu xan Abul-Asi Raliyallahu Anhu ya ce: “Na ji Manzon Allah Sallallahu Alaihi Wasallama na cewa: “Azumi garkuwa ne daga Wuta kamar yadda garkuwar xayanku ta ke a wurin yaqi.” 
  A wata riwaya kuma ta Abu Hurairata Raliyallahu Anhu cewa Annabi Sallallahu Alaihi Wasallama ya yi: “Azumi garkuwa ne, kuma katangar qarfe ne tsakanin musulmi da Wuta.” 

Abu Sai’du Al-khudri  Raliyallahu Anhu kuma, ya riwaito cewa. “Na ji Annabi Sallallahu Alaihi Wasallama na cewa, “Duk wanda ya yi Azumin rana xaya saboda Allah, Allah zai nisanta shi daga Wuta tsawon tafiyar shekara ashirin da uku.” 
  Haka kuma Abdullahi xan Amru Raliyallahu Anhu  ya ce, “Haqiqa Manzon Allah Sallallahu Alaihi Wasallama ya ce: “Azumi da Al-qurani na ceton bawa ranar qiyama. Azumi zai ce: “Ya Ubangiji ka ba ni cetonsa, saboda na sa ya qaurace wa abinci da duk sha’awowinsa da rana.” Shi kuma Alqur’ani zai ce: “ Ya Ubangiji ni ma ka ba ni cetonsa, don na hana shi barci da dare”  Sai kuwa Allah ya ba su ceton nasa.

A wani Hadisi kuma Abu Harairata Raliyallahu Anhu na cewa, “Annabi Sallallahu Alaihi Wasallama ya ce: “Duk wanda ya raya daren Lailatul-Qadari da ibada, yana mai cikakken imani da neman lada, Allah zai gafarta masa gaba xayan zunubbansa. Haka shi ma wanda ya yi Azumin Ramalana.” 
  A wani Hadisin kuma cewa ya yi Raliyallahu Anhu. Manzon Allah Sallallahu Alaihi Wasallama yakan kwaxaitar da mu raya dare a cikin Ramalana, ba tare da ya umurce mu da wani miqidari ba, sai dai kawai ya ce: “Duk wanda ya raya daren watan Azumi da ibada, yana mai cikakken imani da neman lada, Allah zai gafarta masa gaba xayan zunubbansa.” 
 A wani Hadisin ma cewa kawai ya yi Raliyallahu Anha: “Na ji Manzon Allah Sallallahu Alaihi Wasallama na kwaxaitar da mutane a kan tsayuwar dare.”
 Wato a cikin watan Azumi.

Shi kuma Abu Sa’id Al-Khuduri Raliyallahu Anhu a wancan Hadisi nasa, da ya gabata cewa ya yi: “… Sannan ya ce Sallallahu Alaihi Wasallama  “Ga al’ada nakan yi I’tikafi ne a cikin kwanaki goma na tsakiyar Ramalana. Daga baya kuma sai na yi shawarar yin sa a cikin goma na qarshe. Duk wanda ya yi wancan I’tikafi tare da ni, to ya ci gaba da zama inda ya ke I’tikafiin. Tabbas an nuna mani lokacin da Lailatul-Qadri za ta kama, sannan kuma aka mantar da ni. Amma dai ku neme ta a cikin kwanakin nan goma na qarshe, kuma a kan kowace mara.” 
 A wata riwayar kuma ya ce, cewa Ma’aiki Sallallahu Alaihi Wasallama  ya yi:  “Duk wanda ya yi I’tikafi tare da ni, to ya koma masallaci. Tabbas an nuna mani lokacin da Lailatu-Qadri za ta kama, amma na manta. Sai dai ina da yaqinin cewa za ta kasance ne a cikin marar kwanakin nan goma na qarshen.”

A wani Hadisi kuma mai kama da wannan, Sahabi Ubadatu xan Samitu Raliyallahu Anhu na cewa: “Wata rana Manzon Allah Sallallahu Alaihi Wasallama ya fito don ya gaya mana makamar daren Lailatuk-Qadri, sai yaya ta shiga tsakanin wasu mutum biyu daga cikin musulmi, sai ya ce: “Na fito ne don in ba ku labari a kan makamar daren Lailatul-Qadri, sai kawai wane da wane suka kacame da yaya, sai aka mantar da ni. Ina kuwa fatar hakan shi ne mafi alheri gare ku. Sai ku lalabi daren, a ranar ashirin da biyar da bakwai da tara.” 

A wani Hadisi kuma Annabi Sallallahu Alaihi Wasallama ya zaburar da Sahabban nasa, a kan yawaita roqon Allah, musamman a lokacin da mutum yake xauke da Azumi. Abu Hurairata Raliyallahu Anhu ya riwaito cewa. Annabi Sallallahu Alaihi Wasallama ya ce: “Mutane uku Allah ba ya qin karvar du’ainsu: Shubgaba adali da wanda ke xauke da Azumi, har zuwa lokacin da ya sha ruwa, da wanda aka zalunta. Ita addu’ar wanda aka zalunta ana xaukar ta ne a cikin giragizai, a kuma buxe mata qofofin sama. Da ta isa sai Ubangiji Maxaukakin Sarki ya ce:” Na rantse da girmana sai na taimake ka, ko ba yanzu ba.” 
 Haka kuma Abu Sa’id Al-Khuduri Raliyallahu Anhu ya ce: “Manzon Allah Sallallahu Alaihi Wasallama ya ce: “Akwai wani adadi na mutane da Allah Ta’ala yake ‘yantawa a cikin kowane yini da kowane dare na kwanakin watan Azumi. Kuma addu’ar kowane musulmi ba ta faxuwa qasa a wannan lokaci.”
 Bayansa kuma Zaidu xan Khalidu Ajjuhani Raliyallahu Anhu ya ce, “Manzon Allah Sallallahu Alaihi Wasallama ya ce: “Duk wanda ya ba mai Azumi abin buxin baki yana da lada kwatancin tasa, ba tare da tasa (mai Azumin) ta ragu da komai ba.”
 Allah Subhanahu Wa Ta’ala a cikin falala da rahamarsa, zai bayar da wannan irin lada ga wanda ya yi wannan aiki ne, ba tare da la’akari da yawa ko qanqancin abin da ya ba wa mai Azumin ba.

Bayan abin da ya shafi Azumi da buxin baki kuma, sai xan Abbas Raliyallahu Anhu ya gaya mana cewa, Manzon Allah Sallallahu Alaihi Wasallama ya ce: “Duk wanda ya yi Umara a cikin watan Ramlana, yana da lada daidai da wanda ya yi aikin Hajji tare da ni.” 
 A wani Hadisi kuma yake cewa Raliyallahu Anhu: “Manzon Allah Sallallahu Alaihi Wasallama ya ce: “Akwai wani adadi na musulmi da Allah Subhanahu Wa Ta’ala ke ‘yantawa daga Wuta a kowane dare, bayan an yi buxin baki.”
 
Wannan zaburarwa da Annabi Sallallahu Alaihi Wasallama ke yi wa Sahabbansa Raliyallahu Anhum  babban dalili ne a kan irin yadda yake son su da alheri. Haka kuma na nuna mana cewa babu wani matsayi da mutum zai kai na cika kamala a fagen taqawa da ayyukan alheri, da zai wadatu daga nasiha da gargaxi. Ko da wane lokaci rayuwar xan Adamu na da buqata da zaburarwa ta hanyar tsoratarwa da kwaxaitarwa.

Wa’azi da gargaxi aiki ne na Annabi Sallallahu Alaihi Wasallama da ke da buqata da sa hannun kowane musulmi. Sai dai akwai matuqar buqatar sanya hankali da hikima a ciki, ta yadda mai wa’azi zai yi  la’akari da wuri da lokacin da suka dace da yin wa’azinsa, kamar yadda xan Mas’udu ke cewa: “Kullum Annabi Sallallahu Alaihi Wasallama kan kirdadi lokacin da ya dace ne ya yi mana gargaxi, don kada mu qosa.”
 Wato yana nufin sai Annabi Sallallahu Alaihi Wasallama ya kirdadi lokacin da suke  cikin nishaxi ne, kafin ya yi masu gargaxi; ba kodayaushe yake yi ba Sallallahu Alaihi Wasallama.

An yi Malamai  da dama a tahirin Musulunci, irin su Hasanul-Basri da xan Jauzi da makamantansu, waxanda suka raya wannan Sunnah ta Annabi Sallallahu Alaihi Wasallama wato wa’azi a cikin hikima da lokacin da ya dace. Akan haka ne ma anka riwaito Imamu Ahmad na cewa: “Babu abin da mutane ke buqata kamar mai wa’azi cikin hikima, gaskiya da fasha.”
 Ko shakka babu wannan lokaci namu ya fi kowane lakaci irin wannan buqata. Musamman idan aka yi la’akari da rin yadda wasu masu wa’azi suka qanqame salo xaya tak, a cikin kwanakin Ramalana, abu kamar takalmin kaza. Ba daxin yau ko na gobe. Har an wayi gari ma, masu saurarensu, na iya maimaita duk abin da suke faxa. Wasu su ma sun daina sauraren su, saboda qosawa. A vangare xaya kuma, wasu masu wa’azin  namu, ba abin da suka aje, sai kaushin hali zuciya da xabi’u. Ba tararsu ce mutane su saurare su, su karve su da hannu biyu-biyu ba a cikin kuma daxin raid a yardarm zuciya. Kamar dai yadda na farko bas u damu da qwanqwasa qofofin hankulan mutane ba, balle tunaninsu.

Gaba xayan waxannan sun sava wa koyarwar Alqur’ani a cikin sha’anin wa’azi da gargaxi, domin cewa ya yi, a yi su cikin hikima da fasaha da qwanqwansa qofofin hankali. Allah ya sa mu gane, amin.
4.5 Yi Masu Fatawa:


      Annabi Sallallahu Alaihi Wasallama a cikin wannan wata na Azumi na yi wa Sahabbansa Raliyallahu Anhum fatawa ta hanyar karva tambayayoyinsu, da kau da kai daga lafin mai laifi a lokacin da ya zo yana mai neman mafita.

Abu Hurairata ya riwaito cewa: “Wani mutum ya afka wa matarsa da rana a cikin watan Azumi, sai ya tambayi Manzon Allah Sallallahu Alaihi Wasallama a kan mene ne mafita. Sai shi kuma ya tambaye sa Sallallahu Alaihi Wasallama cewa: “Ko kana da kuyanga?” Ya ce masa: “Ba ni da.” Ya sake tambayarsa cewa “To kana iya yin Azumin wata biyu jere?” Ya karba masa da cewa: “Ko alama.” Qarshe Annabi Sallallahu Alaihi Wasallama ya ce masa: “To tafi ka ciyar da miskini sittin.”

 A wata riwaya kuma cewa Aisha Raliyallahu Anha ke yi: “Wani mutum  ya taras da Manzon Allah Sallallahu Alaihi Wasallama a cikin masallaci ana Azumin Ramalana ya ce: “Ya Manzon Allah! Na shiga uku! Na shiga uku!! Sai Annabi Sallallahu Alaihi Wasallama ya ce masa: “Kai lafiya ya aka yi?” Shi kuma ya karva masa da cewa: “Na sadu da iyalina ne.” Sai Annabi Sallallahu Alaihi Wasallama ya ce: “Ta fi ka yi sadaqa.” Ya karva masa da cewa: “Wallahi ya Annabi Allah ban mallaki komai ba:” Sai Annabi Sallallahu Alaihi Wasallama  ya ce  masa: “To xan zauna.” Ta ci gaba da cewa: “Sai ya sami wuri ya zauna. Ana nan haka, sai ga wani mutum ya kawo wa Annabi Sallallahu Alaihi Wasallama bayan jaki fal da abinci. Sai Manzon Allah Sallallahu Alaihi Wasallama  ya ce: “Ina mutumin nan?” Ya miqe ya ce: “Ga ni” Annabi Sallallahu Alaihi Wasallama ya ce masa: “Je ka, ka ga wannan ka yi sadaqa da shi.” Sai mutumin kuma, ya koka wa Manzon Allah Sallallahu Alaihi Wasallama da cewa, su fa matalauta ne, ba su mallaki komai ba, ko yana iya ba wa kansu  sadaqar. Annabi Sallallahu Alaihi Wasallama  ya karva masa da cewa: “Tabbas kana iyawa.”

Daga cikin irin waxannan fatawowi kuma, akwai wadda Hadisin Salmata xan Sakharata Raliyallahu Anhu ya qunsa. Inda ya ke cewa, shi Salmatan. “Ni mutum ne da Allah ya hore wa ikon saduwa da iyali fiye da kowa. Saboda haka, kamawar watan Azumi ke da yuwa sai na buga wa matata tambarin zihari; na sha billahillazi ba zan qara kusantar ta ba har watan ya qare. Na kuwa yi haka ne, don gudun kada mu haxu da dare, in kasa rabuwa da ita har rana ta hudo. Muka tafi a kan haka. Wata rana tana yi mani wasu ‘yan aikace-aikace sai iska ya kware wani sashe na jikinta. Ai fa sai hankilina ya xaga, wadda ke faruwa ta faru. Safiya na wayewa sai na tafi na gaya wa dangina abin da ya faru. Na nemi su tafi wurin Amnazon Allah Sallallahu Alaihi Wasallama tare da ni, don in kare yawa da su, in gaya masa abin da ya cin mani. Sai suka ce: “Mu kam ba za mu je ba. Muna tsoron wata  aya ta sauka a kanmu, ko Manzon Allah Sallallahu Alaihi Wasallama ya faxa mana wata magana ta zame mana abin faxi. Sai dai ka tafi kai kaxai.”

Jin haka, sai na kama hanya na iske Manzon Allah Sallallahu Alaihi Wasallama na labarta masa. Sai yace mani: “Ka ja wa kanaka” har sau uku. Na ce: “Na ja wa kaina?” Ya ce: “Tabbas ka ja wa kanaka.” Sai nace masa: “To ga ni a zartar mani da hukuncin Alla, na dangana.” Sai kawai ya umurce ni da ‘yanta wuya (kuyanga). Sai na sa hannu na tafki wuyana, na ce: “ Ina rantsuwa da wanda ya aiko ka da gaskiya baya ga wannan wuyan ba ni da wani.” Sai ya ce, to, in tafi in yi Azumin wata biyu jere. Na ce: “Wai? Ya Manzon Allah, to ai sanadin Azumi ne na faxa cikin wannan musiba.” Sai ya ce Sallallahu Alaihi Wasallama: “To jeka ka ciyar da miskini sittin.” Na karva masa da cewa: “Ya Manzon Allah! Wallahi ko jiya, haka nan muka kwana yunwa na cin mu.” Jin haka fa sai ya ce Sallallahu Alaihi Wasallama: “Ta fi wajen mai kula da sadaqoqin Bani Zuraqu ka ce, na ce ya damqa maka sadaqoqin baki xaya. Ka ciyar da miskinan sittin, saura kuma ka ciyar da iyalinka.” Ya ci gaba da cewa, shi mai riwayar, haka kuwa aka yi. Da na dawo gida, sai na ce wa  dangina: “To, kun ga yadda Allah yake, kun zatar mani tsanani da shan wuya a wurin Manzon Allah Sallallahu Alaihi Wasallama sai ga shi jinqayi da tausayisa, sun yi mani riga  da wando har da janfa. Ya ce ku ba ni gaba xayan sadaqoqinku, ku miqo man nan.”
 

Haka Annabi Sallallahu Alaihi Wasallama ya ke. Babu wani lakaci da mai wata bukata zai zo wurinsa face ya yi masa shimfixar fuska, ya yi musayar daxaxan maganganu da shi. A qarshe kuma mutamin ya koma gida cikin fara’a da natsuwa da ganima, sakamakon haxuwarsa da Malami mafi qwarewa da jinqayi a bayan qsa, wato Almusxafa Sallallahu Alaihi Wasallama. Kai, wani lokaci ma har xan barkwanci da wasa da dariya Manzon Sallallahu Alaihi Wasallama  kan yi da wanda ya zo neman fatawa gare shi, don ya rage masa jin nauyi. Adiyyu xan Hatimi Raliyallahu Anhu  na cewa: “A lokacin da ayar da ke cewa: “Har sai lokacin da farin zare ya bayyana gare ku daga baqi” ta sauka, sai na yi mata fahimtar baqi da baqi, wato, kai tsaye. A sakamakon haka sai kawai na nemi fari da baqin tsawo na kimsa qarqashin matashin kaina. Bayan wani xan lokaci sai na duba, ban ga komai ba.

Ganin haka sai na tasar wa Manzon Allah Sallallahu Alaihi Wasallama na gaya masa. Abin kuwa ya ba shi dariya har ya ce: “Ashe matashin kanka duniya ne, faxi da tsawonsa sun isa…., ai dare da rana ake nufi.”
 A qarshe ban ranka Azumin wannan rana ba, wanda hakan ke nuna cewa duk matsalar  da ta faru ga Azumin mutum, a sakamakon jahilci, ta kuranye masa wajabcin ranko.

Ka ga a kaikace, wannan kyakkyawara xabi’a ta Almusxafa Sallallahu Alaihi Wasallama da makamantanta na nuna irin tsananin buqatar da ke akwai, ga masu gwagwarmayar yaxa addini Musulunci, ta su kasance masu rahama da jinqai a cikin birnin zukatansu. Domin kuwa sai da haka ne halaye da xabi’unsu za su yi laushi, har su iya huda zukatan masu sauraren su, domin sun san komai nauyin tambayoyinsu, za su karva masu  su. Kuma yawan laifin wani daga cikin su, ba zai hana masu da’awar sauraren sa ba. Hasali ma, hakan ce za ta zama dalilin da zai sa su fi ba shi kulawa ta musamman.

Kamar yadda muka sha faxa a baya irin waxannan kyawawan xabi’u, sun yi qaranci matuqa ga masu wa’azinmu. Wasu ma daga cikin su ji suke yi, babu abinda ya dace da jahili ko almajiri irin a gallaza masa, tare da nuna masa shi ba kowa ba ne. Sun manta da irin yadda Annabi Sallallahu Alaihi Wasallama ya yi wa wanda ya farma matarsa da rana kata a cikin watan Azumi,
 da makamantan sa. Kamar mutumin nan da ya yi bauli a cikin masallaci
, da wanda ya tsira hira yana bayan Annabi Sallallahu Alaihi Wasallama ana Sallah.
 Kai da ma wanda ya nemi ya ba shi izin ya yi zina.
  Rahama da taushin hali da karvar mutum hannu biyu-biyu tare da kyautata sauraren sa, da ba shi amsa cikin natsuwa da kwanciyar hankali, har a qara da yi masa murmushi, ko shakka babu su ne manyan makaman mai wa’azi da karantarwa. A cikin sauqi sai a share farfajiyar zuciyar mai neman fatawa a zuba qwayaqwayi har a yi kwanci a kuma qyanqyashe.

Malamai masu da’awa da nagarattun bayi masu rajin ganin halaye da xabi’un mutane sun kyautatu, sun fi kowa cancanta da raya wannan Sunnah ta Ma’aiki Sallallahu Alaihi Wasallama. Domin kuwa babu yadda za a yi aikinsu ya yi sauqi da kyawo in ba wannan tafarki suka bi ba, musamman kuma a cikin watan Azumi. Lokacin da mutane ke tururuwa suna cika masallatai tare da yawaita tambayoyi a kan hukunce-hukuncen Azumi da Zakka da I’tikafi, da sauran hukunce-hukuncen Shari’a. Haka kuma a irin wanan lokaci ne musulmi ke yawaita neman mafita daga laifuka da zunubban da suka aikata a tsawon kwanakin shekara. Allah ka yi mana sutura, amin.

Duk mai hankali ya san irin waxannan bayin Allah na da matuqar buqata da likitan zukata mai cikar hankali da qwarewa. Wanda  zai yi masu magani cikin sauqi da rahama da jinqayi da lallashi da luraswa. Ta yadda za su gane kurakuransu, su kuma nisance su, su kuma ga ne gaskiya, su qanqame ta.
4.6 Wasu Fatawowi:

      Bayan irin waxannan fatawowi na ga-ni-ga-ka, da suka gudana tsakanin Annabi Sallallahu Alaihi Wasallama da sahabbai, akwai kuma wasu fatawowin da suka xauki salon wasixa a tsakani, ko wani abu mai kama da haka.

Umar xan Abu Salmata Raliyallahu Anhu ya ce: “Wata rana na tambayi Manzon Allah Sallallahu Alaihi Wasallama, ko ya halatta mai Azumi ya sumbanci matarsa? Sai ya ce mani: “Tambayi Ummu Salmata.” Ita kuma ta tabbatar mani da cewa, ba laifi a cikin yin haka, domin Manzon Allah Sallallahu Alaihi Wasallama ma yakan yi. Jin haka ni kuma sai na kalli Manzon Allah na ce masa: “ Ya Manzon Allah! To ai kai Allah ya riga ya gafarta maka laifukanka na farko da na qarshe…” Sai ya amsa mani da cewa: “Tabbas haka ne, kuma ga shi babu wanda ya kai ni tsoron Allah a cikin ku.

Haka kuma Dhamratu xan Abdullahi xan Unaisu ya riwaito daga mahaifinsa Raliyallahu Anhiu wanda ya ce: “Wata rana ina zaune a majalisar Bani Salmata, kuma ni ne mutum mati qarancin shekaru a cikinsu. Sai suka ce, wa zai je ya tambayar mana Manzon Allah Sallallahu Alaihi Wasallama sha’anin Lailatul-Qadri? Suna wannan magana ne a ranar ashirin da xaya ga watan Ramalana. Sai kawai na xauki wannan nauyi, na tashi na fita na yi Sallar Magariba tare da Manzon Allah Sallallahu Alaihi Wasallama. Qare Sallar ke da wuya, sai na tafi qofar gidansa na kafe. Da ya taso don ya shiga gida ya gan ni, sai, ya ce mu shiga tare. Shigarmu ke da wuya, sai ga  kalacinsa na dare an kawo. Saboda qaranci abin ma, sai na kauce masa. Da ya qare ci, sai ya ce in miqo masa takalminsa. yana faxar haka bai rufe bakin ba, na miqo su. Yana miqewa tsaye sai ya ce: “Ko kana da magana ne?” Na karva masa dacewa: “Eh! Ina da, wasu jama’a ne daga cikin Bani Salmata suka aiko ni, in tambayar masu kai labarin Laitatul-Qadri.” Sai ya tambaye ni ko nawa ga wata a ranar, na gaya masa cewa, ashirin da biyu gare shi. Ina rufe baki, sai ya ce: “Yau take kamawa, kai ko dai gobe.” Yana nufin ranar ashirin da uku.

Wani salo kuma da fatawowin nasa Sallallahu Alaihi Wasallama suka xauka a wannan karo shi ne na barin magana rufe, ba tare da ya yanke mata hukunci ba. An riwaito cewa Jabiru xan Abdullahi Raliyallahu Anha ya ce: “Wata rana Ubayyu xan Ka’abu ya taho wurin Annabi Sallallahu Alaihi Wasallama yana mai cewa: “Ya Manzon Allah, wani abu kuwa ya faru gare ni daren jiya, a cikin wannan wata na Ramalana.” Sai Annabi Sallallahu Alaihi Wasallama ya ce: “Ubayyu, ya aka yi ne?” Sai Ubayyu ya karva masa da cewa: “Matan gidana ne jiya, suka buga kai ga qasa, suka ce, lalle ba za mu yi tilawa a wannan dare ba. A maimakon haka sai dai mu yi nafilfili irin yadda kake yi. Saboda haka sai na limance su raka’a takwas, sannan muka yi wuturi.” Mai riwayar ya ci gaba da cewa: “Ga alama Annabi Sallallahu Alaihi Wasallama ya yarda da wannan al’amari, amma dai bai ce qanzil ba.”
 Ka ga a haka,  musulmi sun tsinci dame a kala.

Kamar yadda muka faxa a baya, ya kamata Malamammu su faxaka. Su yi la’akari da irin yadda wannan al’umma tamu ke matuqar kishi da qaunar addini, amma jahilci ya yi masu dabaibayi. Wajibin malamai ne su kama hannun mutane su qora su a kan tafarki madaidaici, cikin natsuwa da kwanciyar hankali. Kada su bari shaixanu da la’anannun duniya su xauke hankalinmu su ribance mana ‘ya’ya. Dole ne Malamai su shiga taitayinsu a kan wannan al’amari, musamman idan aka yi la’aka da irin yadda ‘ya’yan musulmi ba su iya banbancewa tsakanin Malami da jahili, da tsakanin mai kishin addini da mai kushe shi.

Da wannan kuma, muna fatar nagartattu Malamai masu karantarwa, da masu gargaxi da da’awa, za su qara qoqari a fagen yaxa ilimi da kyakkyawar tarbiyya, su hana jahilci da fitsara saqat, don gudun a yi mana sakkiyar da ba ruwa. Ko a wayi gari mu yi nadama, a daidai lokacin da ba ta da amfani, wato bayan ruwa ya kai wa kowa ga hanci.

A daidai wannan kusurwa kuma, muna son mu faxakar da matasa a fagen ilmi cewa, a nisanci tsanantawa a cikin bayar da fatawa, wai don a kewaye komai. Wannan ba Sunnar Annabi Sallallahu Alaihi Wasallama ce ba, ko alama. Ku sani babu wani banbanci tsaknin wanda ya halasta haram da wanda ya haramta halas. Kamar yadda wajabta abin da bai wajaba ba yake daidai da soke wajabcin wanda ya wajaba. Haka kuma yana da kyau su nisanci amfani da nassosa ba tare da qoqarin yin rangwame ga mutane ba. Babu wani tsanani ko sauqi da zai karva sunansa matuqar bai dace  da Shar’a ba. Duk kuma nassin da ba ingantacce ba, ba ya halasta musulmi ya yi gazurinsa.

Haka kuma samari maza da mata, waxanda ke gwagwarmayar raya addini, su ma muna faxakar da su, a kan su daina kutsa kai a cikin saurquqin dajin fatawa, musamman a kan abubuwan da ba su gama fahimta ba. A matsayin su na kurata a fagen karatu da nazari, ba za su iya banabancewa tsakanin arakke da takanxa, idan fahimtar Malamai ta banabanta a kan wata mas’ala. To, idan kuwa suka shiga wannan sharu, tattare kuma da kasancewar ko bundi ba su mallaka ba, balle garke. To, za su jefa kansu da sauran al’umma cikin fitina da halaka.

Muna roqon Allah Ta’ala ya qara mana kishin addini da biyar Sunnar Ma’aiki Sallallahu Alaihi Wasallama kai da fata, amin.
4.7 Yi Masu Limanci:

       Da ma dai Annabi Sallallahu Alaihi Wasallama shi ke yi wa Sahabbai limanci a ko wane lokaci a tsawon kwanakin shekara, balle daxa a cikin watan Azumi mai alfarma.

Abdullahi xan Unaisu Raliyallahu Anhu a cikin Hadinsi wanda ya gabata yana cewa: “…Sai Manzon Allah Sallallahu Alaihi Wasallama ya ce: “Tabbas an nuna mani lokacin da Lailatul-Qadri za ta kama, sannan kuma aka mantar da ni. Abin da kawai nake iya tunawa shi ne, na gan ni ina sujada da Asuba, bayan wacywar daren, a cikin cavo da laka.”  Mai riyawar ya ci gaba da cewa: “Haka kuwa aka yi, daren ashirin da uku ga Ramalana na kamawa aka kwana ana ruwa. Manzon Allah Sallallahu Alaihi Wasallama na juyawa bayan ya qare yi mana limanci, sai muka ga kufan cavo da laka a goshi da hancinsa.”

Haka kuma a wani Hadisi, Nana Aisha Raliyallahu Anha na cewa: “… Sai da lokacin Sallar Subahin ya yi, sannan Annabi Sallallahu Alaihi Wasallama ya fito. Bayan ya qare yi wa Sahabbai limancin Sallar, sai ya juyo ya fuskance su, ya yi Kalimar Shahada, sannan ya ce: “In tabbatar maku ba don ina jin ku, ba kowa ba ne, na qi fitowa, a’a ina jin tsoron kada a farlanta wannan Sallah (qiyamul-laili) ne a kanku, ku kasa abu ya zama lalura.” 

Waxannan Hadisai biyu, na nuna mana cewa ba a Sallolin farilla ba kawai, Annabi Sallallahu Alaihi Wasallama ke yi wa Sahabbai da sauran mutane limanci ba. A’a har ma a Sallolin nafila, kamar qiyamul-laili a cikin watan Azumi. Kuma kamar yadda Hadisi na biyu ya nuna Ma’aiki ya yanke yi masu limanci ne a wannan Sallah don tausayawa gare su. Akwai kuma Hadisai da dama da ke tabbatar da haka.

Abu Zarri Raliyallahu Anhu ya ce: “Mun yi Azumi tare da Manzon Allah Sallallahu Alaihi Wasallama tsawon kwana ashirin da biyu na watan Azumi, amma bai yi mana limanci a cikin Sallar dare ba ko sau xaya. Sai rana ta ashirin da uku,  sannan ya jagorance mu Sallar ta tsawon sulusin dare. A rana ta ashirin da huxu kuma sai ya yi mana nussan. Sai a rana ta ashirin da biyar ya  bayyana, ya tayar da Sallah muka bi har sai da muka kwashe rabin dare. Sai na ce: “Ya Manzon Allah me zai hana mu cika? Sai ya karva mani da cewa: “Ba komai, kar ka damu, ai da zarar mutum ya sami wani yanki na dare yana Sallah tare da liman, to, za a rubuta masa ladar raya dare gaba xaya.”
Mai riwayar ya ci gaba da cewa: “A rana ta ashirin da shida kuma sai  ya yi nussan Sallallahu Alaihi Wasallama. Sai a rana ta ashirin da bakwai sannan ya bayyana, ya kuma gayyato mata da sauran iyalinsa, da ma suran mutane. Da ya dinga ba mu Sallah a wannan dare, sai da muka ji tsoron kada sahur ya kucce mana. Daga wannan rana kuma bai sake yi mana limanci a wannan Sallah ba har watan ya qare.”

A wani Hadisi kuma cewa Nana Aisha Raliyallahu Anha ke yi: “Manzon Allah Sallallahu Alaihi Wasallama ya tayar da Sallar dare a cikin masallaci, a cikin watan Azumi, sai mutane suka zo suka bi shi. Wan sahake kuma da ya kama Sallar, sai mutanen suka sake bin sa fiye ma da na jiya yawa. A rana ta uku, ina ji, ko ta huxu sai suka sake taruwa fiye da kullum yawa, suna jiran ya fito su bi shi Sallar. Shi kuwa aranar sai ya qi fitowa Sallallahu Alaihi Wasallama. Da ya fito da safe, sai yake gaya masu: “Ganin irin yadda kuka  mayar da al’amarin, shi ya sa ban fito ba. Domin kuwa ina tsoron a farlanta Sallar a kan ku.”

Ba abin mamaki ne ba ko kaxan don Annabi Sallallahu Alaihi Wasallama ya yi wa musulmi limanci a Sallar nafila, a cikin wannan wata mai alfarma. Domin  kuwa aikinsa ne shiryar da mutane, ta hanyar isar da saqon Allah Subhanahu Wa Ta’ala zuwa gare su. Tare  da yin tsaye, tsayin daka a kan ganin ya xora su a kan abin da zai kuvutar da su daga shiga Wuta gobe qiyama, ranar da za a binciki ayyukan bayi. Shi kuwa limanci a cikin kowane sha’ani, wata hanya ce mai sauqi ta karantarwa a aikace, wadda ake iya tarbiyya kuma a lokaci xayntar da mutane da dama a cikinta a kan abu xaya kuma alokaci xaya.

Saboda haka yana da kyau matuqa ga duk musulmin da Allah ya hore wa iya xaukar xawainiyar limanci, ya zama liman. Ya kuma yi iyakar qoqarinsa a cikin hakan, yana mai neman sakamako daga wurin Allah Subhanahu Wa Ta’ala kawai. Ya tuna cewa, duk wanda ya xora mutane a kan tafarkin shiriya, Allah zai ba shi lada gwagwadon wadda zai ba duk wanda ya bi shi, ba kuma tare da su, tasu ladar ta ragu da komai ba. 

Wannan abu da muke kira zuwa gare shi, abu ne mai muhimmanci, musamman a irin wannan lokaci da limamai suka yi qaranci. Mafi yawan ‘ya’yan musulma sun taqaita qoqarinsu a kan naqaltar karatun Alqur’ani da hardassa. Wannan ko shakka babu abu ne mai kayu. Amma kuma yana da kyau su karanta tarihim rayuwar Annabi Sallallahu Alaihi Wasallama  su ga yadda ya kasance. Tunda sun zavi wannan sashe, to, a tafi a haka. Amma kuma yana da kyau sosai, a sami wasu zaqaqurai, su rungumi yin limanci ga mutane, musamman a lokacin watan Azumi, don su rabauta da lada da la’adar da ke cikin yin haka.

Ya Ubangiji muna roqon ka, ka yi mana dabaibayi a cikin xa’a zuwa gare ka. Ka yarda da ayyuaknmu. Ya Akramal- Akramin.
4.8 Yi Masu Huxuba:
      Huxuba wata hanya ce ta isar da saqo na musamman, a cikin wata siga da salo na musamman, ta yadda zuciyar mai saurare ba za ta iya qin karva ba.

Ta bayyana a cikin wasu Hadisai da suka gabata cewa Annabi Sallallahu Alaihi Wasallama a cikin  wannan wata na Ramalana, kan yi wa Sahabbai da sauran mutane huxuba, ko wasu zantuka bayan qare wasu Salloli.

Nana Aisha Raliyallahu Anha na cewa a cikin wani Hadisi: “… har sai da wasu mutane suka fara xaga murya suna cewa: “Lokacin Sallah fa ya yi.” Annabi Sallallahu Alaihi Wasallama na jin su ya qi fitowa. Sai da lokacin Sallar Subahin ya yi, qare bayar da Sallar ke da wuya, sai ya fuskanci mutane ya fara huxuba yana mai cewa.

“ Ash-hadu Al-La I’ilaha Illal-lah, Wa Ash-hadu Anna Muhammadar-Rasulullah. Bayan haka: “Ya jama’a ku sani, ba walaqan ku na yi ba, da na qyale ku ban fito jiya ba. Allah ya sani, na yi haka ne, don ina tsoron a farlanta wannan Sallah a kanku, abin ya zamar maku lulura, don na tabbata ba za ku iya ba.”


A wani Hadisi kuma Abu Sa’idu Al-khudri Raliyallahu Anhu na cewa: “Mun yi Li’tikaf tare da Annabi Sallallahu Alaihi Wasallama a cikin kwanaki goma na tsakiyar  watan Azumi. Ranar ashirin ga watan na kamawa sai kawai ya fito  daga wurin da yake I’tikafi xin, ya fara yi mana huxuba, wadda a ciki yake cewa: “Haqiqa an nuna mani lokacin da daren Lailatul-Qadri zai kama, amma kuma Allah ya sa na manta.” 
 A wata riwaya kuma, aka ce cewa mai riwayar ya yi: “Sai Annabi Sallallahu Alaihi Wasallama ya yi wa mutane huxuba, ya umurce su da abin da Allah ya so ya umurce su da. ” 


 Da wannan kuma muke ganin ya kamata Malamai da limaman da ke hawa kan minbari su yi wa mutane huxuba, ko su miqe a cikin masallatai su yi, to, su yi kaffa-kaffa da irin maganganun da za su riqa gaya wa mutane. Musamman a irin wannan zamani da muke ciki, da masallatai a cikinsa, da limamai masu huxuba suka kasa mayar da ragunnan sunnansu, tattare da kasancewar su kamar jamfa a jos. A gefe xaya kuma ga shexannun duniya na baza hajojinsu a cikin sigoyi masu yaudarar hankali. Babban abin da ake ji wa tsoro shi ne, a wayi gari mutane  sun daina sauraren irin waxannan busassun huxubobi, da ba su ratsa zukata. Ba a fatar faruwar haka Amma dai irin yadda Malamai da limamai suka bari qwaqwalen mutane suka yi qura qutuq-qutut,  abin sai gyaran Allah.

Wallahi al’amarin yana da ban tsoro. Duk wanda ya kalli tarihin rayuwar Annabi Sallallahu Alaihi Wasallama da idon basira, ya kalli yanayin rayuwrmu a yau, zai tabbata cewa ba masallatai ne ke tarbiyyar musulmi ba. Babu wata rawa kusan ta a zo gani da masallatai ke takawa a mafi yawan qasashen musulmi a wannan vangare. A sakamakon haka kuma, sai alheri ya qaranta sharri kuma ya yawaita. Sanannen abu ne kuwa, ba lokacin da rudunar alheri za ta yi galaba a kan rundunar sharri, sai idan tana da tanadi irin nata, ta fuskar lokaci da kayan aiki, ko fiye. Kafin haka, wajibi ne kuma rundunar ta alheri ta tsaya kai da fata, a kan tanadi da inganta xan abin da ke hannunta. Har ya iya yin kafada-da-kafaxa da wanda ke hannun kishiyar tata, kafin ta iya gogayya da ita.


Muna da cikkaken yaqinin tsakaninmu da Allah cewa, girma da xaukakar musulunci za su dawo. Kuma watan Azumi shi ne babbar tashar da jirgin nasarar wannan al'umma zai tashi daga ciki da izinin Allah. Amma kuma wajibi ne kafin haka ta iya tabbata, musulmi su qara zare dantse, su kyautata niyya, su yi tuqin jirgin ruwan Abubakar Imma; mai rabon ganin baxi ya gani, a fagen karatarwa da tarbiyya da gardaxi.


Ya Ubangiji ka yi mana ilhama da shiriya, ka hane mu kasawa da qasa a guiwa, ka nisantar da mu daga kowacce irin fitina.

4.9 Naqalta Masu Sirrin Azumi:

      Ma’aiki Sallallahu Alaihi Wasallama cikin watan Azumi, yakan naqalta wa Sahabbai sirrin Azumi, wato abin da ke tsare alfarmarsa, har ya sami karvubuwa a wurin Allah Subhanahu Wa Ta’ala. Yakan yi haka ne Sallallahu Alaihi Wasallama ta hanyar nuna masu muhimmancin tsarkin zuciya da nisantar ayyukan assha a lokacin Azumi fiye da sauran lokuta. Abin da mafi yawan cibiyoyi da kafafen tarbiyya da karantarwa ba su cika mayar da hankali a kai ba.


Abu Hurairata Raliyallahu Anhu ya riwaito Annabi Sallallahu Alaihi Wasallama na cewa: “Duk wanda bai nisanci qiren qarya da aiki da ita ba, ko aikin jahilci, Allah ba ya da buqata da Azuminsa.”
 A wani hadisin
 kuma ya ce Raliyallahu Anhu Manzon Allah Sallallahu Alaihi Wasallama ya ce: “Da yawa mai Azumin da ba zai tashi da komai ba, sai yunwa da qisa. Da yawa kuma mai tsayuwar daren da ba zai tashi da komai ba sai wahalar kwanan tsaye.” 
 A wani lafazin kuma ya ce, cewa ya yi Sallallahu Alaihi Wasallama: “Akwai masu Azumi da dama, da ba su da ladar komai, sai qishi. Akawai kuma masu tsayuwa da dama da ba su da ladar komai sai kwanan tsaye.”4  Haka kuma a wani Hadisi Abu Hurairatan Raliyallahu Anha ya ce, Manzon Allah Sallallahu Alaihi Wasallama ya ce: “Azumi garkuwa ne, matuqar mutum bai yi wata alfasha ko aikin jahilci ba. Kuma idan wani mutum ya nemi ya yi faxa da shi, ya ce masa: “Allah ya ba ka haquri, ni Azumi nake yi! Ni Azumi nake yi!” 
 A wani Hadisin kuma ya ce Raliyallahu Anha, cewa Manzon Sallallahu Alaihi Wasallama ya yi: “Kada ka yi vaci kana xauke da Azumi. Idan kuma wani ya zage ka, ka ce masa: “Allah ya ba ka haquri, ni Azumi nake yi!”  Idan kuma kana tsaye ne a lokacin to ka zauna.” 


Shi kuma Abu Ubaidata Raliyallahu Anhu cewa ya yi: “Na ji Manzon Allah Sallallahu Alaihi Wasallama na cewa: “Azumi garkuwa ne matuqar ba a keta  alfarmarsa ba.”  Abu Muhammada Ad- Darimi ya ce: “Manzon Allah Sallallahu Alaihi Wasallama na nufin giba, domin babu abin da ke keta alfarmar Azumi kamar ta.”
 


A taqaice, waxannan maganganu na Manzon Allah na nuna cewa duk wanda  bai nisanci abubuwan da Allah ya haramta a lokacin da mutum yake Azumi ba, to, ladarsa  ta nakkasa, bai kuma ci moriyar da, dalilinta ne aka shar’anta Azumi ba. Kamar yadda Allah Subhanahu Wa Ta;ala ke cewa: “Ya ku waxanda kuka yi imani an wajabta Azumi a kanku kamar yadda aka wajabta shi a kan waxanda suke gabaninku, tsammanin ku za ku yi taqawa.” (2:183) 

Idan ka haxa hancin wannan aya da waxancan Hadisai ,za ka qara fahimtar cewa, babban maqasudin shar’anta Azumin Ramalana, shi ne ayyukan da ake guda narwa a cikin su da ladubansu, su koya wa musulmi xa’a da biyar umarnin  Allah tare da nisantar abin da ya haramta. Bayan waxannan kuma ya yi masa riga da wando da jamfa, da taqawa da kamun kai, da kawaici, da qanqan da kai gaban Allah Maxaukakin Sarki. Sannan kuma ya koyi haquri da dangana da dogara ga Allah, da tawalu’u da neman gamawa lafiya duniya da Lahira.

Ana kuma son ko bayan wucewar Azumi, zuciyar musulmi ta ci gaba da tas, ta kuma lizimci zikiri da tunani a cikin girman Allah da ni’imarsa, da tausaya wa talakawa da musakai. Da kula da lafiyar jiki da ruhi, ta hanyar tsakaita cin abici. Waxannan su ne darussan da Azumi ke koyarwa, kamar yadda Imamur-Razi ke cewa: “Azumi na daulashe kaifin sharri da girman kai da alfasha. Yana kuma aje duniya da girmanta a daidai matsayinsu. Dalili kuwa shi ne, saboda kasancewarsa  yana kassara sha’awowin ciki da farji. Duk kuwa wanda ya  yawaita yin Azumi, to waxannan abubuwa biyu ba za su yi girma a idonsa ba, ba kuma za su mayar da shi bawansu ba. Bayan haka kuma, Azumi zai hana shi aikata haramiyya da alfasha, ya kuma xauki duniya ba bakin komai ba. Wannan abu kuwa shi ne sanadirin taqawa.
 Ita kuwa rai kamar yadda Abu Sulaimanu Ad-Darani ke cewa: “A duk lokacin da mutum ya ji  yunwa da qisa, to zuciyarsa za ta yi haske ta kuma yi laushi. Idan kuwa ya ci abinci ya qoshi, har ya haxa da abin sha, to zuciyar tasa za ta yi nauyi, kuma ta rage haske, har ma ta fara dundumi.”
 


Bisa wannan ma’auni yana da kyau matuqa ga kowane musulmi, don Azuminsa ya ciki mizani, ya yi qoqarin sanin manufofi da hikimomin da ke qunshe a cikin sharxanta Azumi da Shari’a ta yi. Ya Kuma yi iyakar yinsa ga ganin ya gudanar da ibadar yana faxake da waxannan abubuwa, ba wai don kawai ya ga mutane na yi ba. Yin haka shi zai sa ya tsira daga haxurran da mafi yawan musulmi ke faxa wa a yau, kamar yadda Malam Dausari ke cewa: “Da zarar mutane ba su fahimci hikimomin da ke cikin ibadodin da Allah Ta’ala ya shar’anta masu ba, da irin moriyar da za su samu a cikin su, duniya da lafira, to, ba kuma za su iya gudanar da su yadda ya kamata ba; ko dai su kasa cika mizaninsu ko su yi su a gurgunce”
 


Haka kuma ya zama wajibi a kan mai Azumi, ya tsare abubuwan da suke wajibi a kansa, tare da nisantar waxanda anka haramata, waxanda  suka shafi magana da aiki a voye da zahiri. Babban abu kuma da ya kamata xan’uwa musulmi ya riqa da muhimanci, shi ne ikhlasi da koyi da Annabi Sallallahu Alaihi Wasallama a cikin ibadar. Ladubban Shari’a na wajibi da mustahabbi, su ma ya kula da su. Don ya sami shiga cikin jerin gwanon bayin Allah  na gari. Jabiru Raliyallahu Anhu na cewa: “Idan kana Azumi, to kunnuwanka da harshenka, da idanunka su ma duk, su nisanci qarya da ayyukan ashsha. Kada kuma a same ka kana cuta wa mai yi maka hidima. Ka kasance a cikin tsawon yinin Azumi, cikin natsuwa da kamun kai. Wato dai ana so ranar da kake Azumi ta banbanta  wadda ba ka yi”
 Haka kuma an samo Abu Hurairata Raliyallahu Anhu na cewa: “Giba tana keta alfarmar Azumi, amma idan aka yi istigfari sai ya koma kamar ba a yi ba. Saboda haka duk wanda Allah ya ba iko gobe, to ya yawaita istigfari, dom Azumisa ya yi armashi.”
  Shi kuwa Dalqu xan Qaisu cewa ya yi Abu Zarri Raliyallahu Anhu  ya ce: “Idan mutum na Azumi ana so ya kasance  mai kamun kai gwargwadon hali.” Saboda haka ne ma shi Dalqun, a duk lokacin da yake Azumi, yakan shige gida, ba ya fitowa sai idan Sallah zai yi.


Duk wanda ya yi nazarin Sunnar Annabi Sallallahu Alaihi Wasallama da kyau, musamman a fagen abin da ya shafi tarbiyya, zai ga cewa ya fi bayar da qarfi a kan gyara  zukata da tsarkake su, da kuma xaukar su asasi da ginshiqin qyautatuwar ibadadi kafin ayyukan gavvai su biyu baya. A qoqarin fitowa fili da wannan manufa ne, Malam xan Qayyim, a sharhin da ya yi wa faxar Allah Subhanahu Wa Ta’ala a cikin Hadisin nan na qudusi da Allah Subhanahu Wa Ta’ala ke cewa: “… ya bar sha’awa da abincinsa saboda ni.” 
 Malamin ya ce: “Da yawa bayin Allah za su fahimci Allah Subhanahu Wa Ta’ala na nifin qauracewa kawai. To, kuma ba yadda za su yi, domin iyakar ikon da Allah ya ba xan Adam kenan. Zancen qaurace wa waxancan abubuwa kuwa saboda Allah, ba kowa ne ke iya fahimtar haqiqaninsa ba, alhali kuwa nan ne gizo yake saqa a kan abin da ya shafi Azumi.”


Waxannan maganganu da suka gabata na nuna mana cewa, abin da ke gudana a yau, a wasu makarantu na qoqarin taribiyyar xalibai a kan inganta zahirinsu na addini, da yin fito na fito da miyagun ayyukan da ke gudana a zahiri, ba ba tare da kulawa da gyaran zukata da tsarkake su ba, hakan babban kuskure ne, Tarbiyyar zukata da qoqarin tsarkake su, shi ne  abu mafififici, domin su ke tuqa gavovi su kai su ga aikin ashsha ko na madalla, kamar yadda Annabi Sallallahu Alaihi Wasallama ke cewa: “Ku saurara, a cikin jiki akwai wata tsoka da, idan ta gyaru, to dukkan jiki ya gyaru. Idan kuma ta vaci  dukkan jiki ya vaci. Wannan tsoka ita ce ziciya.” 
 Wannan shi ne asli, da zarar zuciya ta yarda da Allah ta kuma san girmansa, tana son sa, tana kiyaye alfarmarsa, to gavovin jiki za su bi ta tilas, don ita ce limaminsu.

Ka ga kenan, matuqar ba a ciyo kan zukata suka nisanci zununbbai cikin yarda da daxin rai ba, ba ta yadda za a yi a ci nasara. Domin kuwa abin da ke cikin zukata ne Allah Subhanahu Wa Ta’ala ke dubi, ba abin da gavovi ke aikatawa ba. Kuma sai ta haka ne ake samun rahama da jinqayinsa Subhanahu Wa Ta’ala kamar yadda yake cewa a wani Hadisi na Qudusi. “Haqiqa Allah ba ya kallon surori da dukiyoyinku, yana dai kallon zukata da ayyukanku ne.” 


  Malaman tarbiyya na addinin Musulunci na da babbar dama ta iya tabbatar da wannan manufa a cikin watan Azumi, saboda dacewar yanayinsa. Suna iya haka a matsayinsu na xaixaiku, ko ta haxa hannu da ‘yan’uwansu Malamai, tare da taimakawar cibiyoyin wa’azi da gargadi waxanda muke da su a ko ina. Irin wannan qoqari ya zama wajibi a kan  wannan al’umma, musamman idan aka yi la’akari  da yadda rashin  fahimtar  manufofin Azumi ke kai wasu ga jinkirin Salloli, wai don suna Azumi. Kai wasu ma har aje Sallolin suke yi gaba xaya. Wala Haula Wala Quuwata Illa Billahil Azim! Ka ga irin waxannan mutane sun manta da cewa Sallah da Azumi da Zakka ‘yan’uwan juna ne, kai ta ma fi su daraja. Kuma duk wanda ke wasa da ita, yana cikin babban haxari, saboda cewar da Annabi Sallallahu Alaihi Wasallama ya yi: “…da zarar mutun ya bar Sallah, to, ya naxa rawanin shirka da kafirci wa kansa.”   Da kuma cewar da ya yi Sallallahu Alaihi Wasallama: “Babbancin da ke tsakaninmu da kairai shi ne Sallah. Duk wanda ya bar ta kuwa, ya kafirta.” Ka ga a fiqhun Manzon Allah Sallallahu Alaihi Wasallama da zarar mutun ya bar Sallah, ya zama kafiri ke nan, ba sai ya yi inkarin kasancewarta rukuni a Musulunci ba.
 
Wannan a kan abin da ya shafi Sallah ke nan. Kuma a kan wannan hukunci ne wasu Malamai suka yi qiyasin cewa duk wanda ya kasa cika wani wajibi ko wata talalaviya ta kwashe shi, a cikin watan Azumin Ramalana to, azuminsa ya vaci.
 A tunaninsu savo kowane iri ne, na hana Azumi karva sunansa. Wannan qiyasi ko shakka babu kuskure ne. Ingantattar magana ita ce, iyakar abin da aikin zunubi ke haifar wa  Azumi a irin wannan yanayi, shi ne tauye ladarsa ko ma a rasa ta kwata-kwata. Amma dai Azumin bai vaci, balle ranko ya hau kan mai shi. 

Allah muke roqo ya sa mu gane addinsa da kyau, kuma duk abin da za mu yi; magana ko aiki, zahari da daxini ya kasance mai amfani ga musulmi. Tabbas Allah mai iko ne a kan haka.
4.10 Kwaxaitar da su a kan Lailatul-qadri:

                    Nassosan da Annabi Sallallahu Alaihi Wasallama ya kwaxaitar da Sabbansa  Raliyallahu Anhum a cikin, a kan kirdado da cin moriyar Lailatul-Qdari suna da yawa. Wani lokacin yakan bayyana masu irin falalar da ke cikin daren  Sallallahu Alaihi Wasallama  kamar inda yake cewa: “Duk wanda ya y raya daren Lailatul-qadri da ibada yana mai cikakken imani da neman lada, Allah zai gafarta masa gaba xayan zunbbansa.” 
 Wani lokacin kuma sai kawai ya wadata da yi masu ishara da lokacin da daren zai kama a cikin watan, kamar ce masu da ya yi: “Ku kirdadi daren Lailatul-qadri a cikin kwanki goma na qarshen Ramalana.” 
 

A wani lokaci kuma sai ya qara da nuna masu muhimmancin kulawa da kwannankin mara a goma na qarshen kamar cewar da ya yi: “Ku kirdadi daren Laialatul-qadri a cikin kwanakin mara na goma na qarshen Ramanala.” 
 A lokacin da kuma ya yi fargaban kasawar wasu daga cikinsu a kan tsare kwamankin goma da ibada, sai ya taqaita su a kan kulawa ta musamman da kwamnaki bakwai na qaarshen watan, inda yake cewa: “Ku nemi dacewa da Lailatul-qadri a cikin kwanaki goma na qarshe. Idan xayanku ya yi rauni ko  ya kasa, to kada ya bari bakwai na qarshe su wuce shi.”

Sannan a wani Hadisi kuma Annabi Sallallahu Alaihi Wasallama ya tabbatar masu da cewa daren ashirin da bakwai  shi ne daren, ya ce: “Duk wanda ke neman Lailatul-qadri, to ya neme ta a dare na ashirin da bakwai. Ku neme ta a cikin wannan dare”
 

A kan wannan dalili ne, Ubayyu xan Ka'abatu Raliyallahu Anhu har ranysewa yakan yi a kan  cewa daren ashirin da bakwai ga Ramalana shi ne daren Lailatul- qadri. Yakan ce: “Wallahi ni na san daren, shi ne daren da Manzano Allah Sallallahu Alaihi Wasallama ya umurce mu da rayawa da ibada, wato daren ashirin da bakwai ga wata.” 

Dan Ka’abu ya yi gaskiya, domin kuwa tarihi ya tabbatar da cewa akwai shekarun da aka yi, daren na Lailatul qadri bai tavu wucewa ko kasawa daga ranar ta ashirin da bakwai ba. A wasu shekarun kuma ya koma dare na ashirin da uku. Da kuma aka xauki tsawon lokaci a haka, sai ya koma dare na ashirin da xaya.


Abu Sa’idu al-Khudri Raliyallahu Anhu ya ce, Annabi Sallallahu Alaihi Wasallama ya ce: “Na yi I’tikafi a cikin kwanaki goma na farkon watan Ramalana  ina lalabe daren  Laitatul-qadri. Sannan na sake yi a cikin goma na tsakiya daga nan sai aka aiko mani cewa, ai daren na can cikin kwanaki goma na qarshe. Saboda haka duk wanda ke da qudurin yin I’tikafi a cikin ku, to, ya yi shi yanzu.  Mai riwayar ya ci gaba da cewa: “Jin haka fa sai mutane  da yawa suka shiga I’tikafi xin tare da shi Sallallahu Alaihi Wasallama. Ana  cikin haka sai ya sake gaya wa mutane cewa: “Na yi mafarkin  wannan dare zai kama a cikin xaya daga cikin kwanakin mara (wuturi) na waxannan kwanaki. Kuma da aka wayigari, sai ga ni ina sujada a cikin wani cava mai laka.” Mai riwaya ya ci gaba da cewa: “Safiyar ashirin da biyu ga watan na kamawa, Annabi Sallallahu Alaihi Wasallama ya fito don ya ba mu Sallar Sunahin, Sai sama'u ta kece da ruwa. Masallci ya yi Sharkaf; cavo da laka suka kankama. Ko da ya qare ba mu Sallar sai ga goshinsa da hancinsa kace-kace da laka da cavo Sallallahu Alaihi Wasallama. Sai ta tabbata cewa daren can na ashirin da xaya shi ne daren Lailatul- qadri.”
 

Dalilin kuma da ke tabbatar da cewa daren ashirin da uku ga wata ya yi zama na Lailataul-qadri shi ne Hadisin Abdullahi xan Unaisu Raliyallahu Anhu wanda ya ce: “Annabi Sallallahu Alaihi Wasallama ya ce: “An nuna mani lokacin da Lailatul- qadri za ta kama, amma kuma sai aka mantar da ni. Amma ina iya tuna na gan ni ina suhada a kan cavo da laka.” Sai mai riwaya ya ci baga da cewa: “Daren ashirin da uku ga wata na kamawa ko, sai aka vare da ruwa. Manzon Allahsallallahu Alaihi Wasallama na qare ba mu Sallar Subahin ya juyo, sai ga kufan cavo da laka a kan goshinsa da hancinsa.”

Ka ga waxannan Hadisai guda uku na qara tabbatar da gaskiyar maganar Malaman da suka tafi a kan cewa babu wanda ya san takamammar ranar da Lailatul-qadri ke kamawa a cikinta, illa dai tana ya da zango ne a cikin xaya daga cikin kwanakin wuturi (mara) na goma na qarshen watan.  Wannan kuwa wani jinqayi ne da rahama daga wurin Allah, wanda sakamakonsa sai qoqarin gano daren ya yawaiya tsakanin mutane.

Bisa wannan dalili ne kuma, da irn yadda Annabi Sallallahu Alaihi Wasallama ya  dage da raya waxannan darare da ibada, don ya dace da wannan dare, Sahabbai suka xauki hannu, su ma suka fantsama cikin kogin qoqari da ibada Ba mamaki ko kaxan idan Annabi Sallallahu Alaihi Wasallama da Sahabbai sun saka wannan riga. Domin kuwa Annabi, shi ne babban Malamin wannan al'umma, wanda kuma Allah ya xora mata yin koyi da shi. Shi kuma daren Lailatul-qadri kamar yadda Allah Ta'ala ya bayar da Labari a ckin Alqur’ani, dare ne da Alqur’ani mai girma ke sauka a cikinsa. Kuma ladar ibada a cikinsa ta fi ladar ibadar wata dubu. Haka kuma mala’iku da Ruhul- Qudusi na sauka a cikinsa. Kuma dare ne na salama da aminci a sakamakon yawan alheran da Allah Subhanahu Wa Ta’ala ke saukarwa a cikinsa, na gafara da afuwa ga bayanisa.

Wannan masaniya da wannan al’umma ke da ita, ta sa har a kwanukanmu na yau musulmi ke da matuqar sha’awar raya kwanaki goma na qarshen Ramalana da ibada, don su yi dace da wannan dare mai alfarma. Kuma tabbas idan Malamai suka qara zare damtse ga yi wa jama'a jagoranci a cikin raya waxannan darare da ibada,  kamar yadda Annabi Sallallahu Alaihi Wasallama ya yi, kwaxayin da mutane ke da shi a kan haka zai qara havaka. Musamman ma dai idan suka qara  da lurar da su muhimmancin qaurace wa halaye da xabi’u irin waxanda ke sa Allah Subhanahu Wa Ta’ala  ya ba musulmi baya a cikin irin wannan lokaci mai albarka, kamar yadda Annabi Sallallahu Alaihi Wasallama ya gaya mana a baya kaxan.

Duk da yake ba manufar rububa wannan littafi ba ce, yin bayani a kan I’tikafii da hanyoyin cin nasara ga mai yin sa, amma duk da haka ga wasu ‘yan shawarwari a kan haka,

1)Yana da matuqar kyau ga duk wanda ke son Li'tikafinsa ya karva sunansa, ya rage yawan wahalhalu da rana, woto ya  nisanci huldoxi da gogayya da mutane barkatai. Wanda kuma bai riga ya shiga I’tikafi xin ba, amma yana tafiya Salloli, to ya  riqa zuwa da wuri. Sanann gaba vayansu, su rage cin abin ci sosai. Su kuma kimtsa  gida da kyau, ta hanayar tanadin duk abubuwan da iyali ke bukata, da kayan Sallah. Domin hakan za ta sa su rage yawan fitowa daga masallaci a-kai-a-kai. Ta haka sai  ya kasance sun jefi tsuntsu biyu  da dutse xaya. Musamman idan suka sayi kayan kafin kamawar goma na qarshen, ko ma tun kafin watan Azumin ya tsaya; sun tsere wa cunkoson mutane a kasuwanni, da farashi mai tsada, sun kuma sami cikakken lokacin ibada.

2)Haka kuma tsarkake zuciya da gavovi a wannan lokaci, daga ayyukan zunubi da savo  wajibi ne, ta hanyar yin cikakkar tuba ta har abada. Wannan babban sharaxi ne, saboda cewar da Annabi Sallallahu Alaihi Wasallama ya yi: “Duk wanda ya yi Azumin watan Ramalana, ya kuma raya daren Lailatul-qadri, yana mai cikakken imani da neman lada, Allah zai gafarta masa gaba xayan zunubbansa.” 
  A wani Hadisin kuma yace: “Sallolin farilla guda biyar, da ta Juma’a zuwa Juma’a, da Azumin Ramalana zuwa wani Ralamana, suna karkare abin da ke tsakaninsu na zunubbai matuqar an nisanci kaba’irori.” 
 Ka ga a nan Manzon Allah Sallallahu Alaihi Wasallama ya bayyana mana kasancewar nisantar kaba’irori sharaxin kasancewar aikin mutum karvavve a wurin Allah.

3)Lalle ne mai ibadar I’tikafi ya cika birnin zuciyarsa fal, da qaunar Allah, da ganin girmansa, da gode wa ni’imominsa tare da iya tsinkayar  buwayarsa fai da voye. Haka kuma wajibi ne bawa a wannan lokaci ya yarda shi bawa ne, kuma Ubangijisa shi ne Allah. Shi. yana kuma da buqata da rahama da jinqayinsa, tare da tsananin fargaba da tsoron haxuwa da narko da azabarsa. Kuma babu wani wuri da za ya tafi ya tsere masa Subhanahu Wa Ta’ala.

Kasancewa haka wajibi ne, domin kuwa tabbataccen abu ne cewa, duk lokacin da bawa ya yi rugu-rugu ya narke gaban mahaliccinsa, bayan sanin da yake da shi  na kowaye mahalicci, to a lokacin ne ayyukansa za su sami karvuwa a wurin Allah, ya sami lada ninkin-ba-ninkin. Ka da ka kusura, a matsayinka na mai neman faxa a wurin Allah ka kawai mayar da hankali ga kyautata zahirinka da inganta shi. Ka bar baxinka fanko, alhali kuwa shi ne jirgin tsira. Allah shi yi mana mawafaqa, amin.

4)Bayan wannan kuma sai mai I’tikafi ya zavi ibadar da zai neman kusanci zuwa ga Allah Subhanahu Wa Ta’ala da ita a wannan lokaci. Wannan ma wajibi ne, domin  kuwa ibada mataki-mataki ce. Musamman kuma a cikin wannan dare mai albarka. Abu ne mai sauqi wani ya ji cewa ibadar khushu’i da khudhuri da yin rugu-rugu tare da narkewa gaban Allah Subhanahu Wa Ta’ala ta fi kama jikinsa. Wani kuwa ya ji ba haka ba. Amma dai ala ayyi halin, duk wanda Allah ya arzutta da zurhin fahimta da ikhlasi da biyar Sunnar Annabi Sallallahu Alaihi Wasallama, to,  shi ne wanda ya fi kowa dacewa.

5)Ka da mutum ya vata lokacinsa a kan tunani da kace-nace don tabbatarwa da gane haqiqanin daren da Lailatul-qadri za ta kama a cikinsa. Abin da ya kamace shi, shi ne ya yi amfani da wannan lokaci cikin yawaita ibada. Domin babu wata lada da zai samu a cikin hakan can. Yaqn ibadar da zai tsare fai da voye ce, za ta sa ya dace da  daren,  ko da kuwa hakan ba ta samu ga waninsa ba. Da zarar kuwa Allah ya yi masa gam-da-katar, to ya fi wanda kakkarsa ta yanke saqa damawa.

6)Bayan duk waxannan abubuwa kuma kada ya kuskura ya xauki sauran kwanakin watan na Ramalana ba bakin komai ba, a’a. Lallai ne su ma, ya yi qoqari ya ba su wani abu na rayawa da ibada  Domin kuwa ai cewa Annabi Sallallahu Alaihi Wasallama ya yi: “Duk wanda ya raya watan Azumi da ibada Allah zai gafarta masa zunubansa baki xaya.” 

Ko da  muka yi wannan  magana  ta qarshe sane muke da cewa  Annabi Sallallahu Alaihi Wasallam kansa, ya fifita  kwanaki goma na qarshen Ramadana   da ibada, kamar yadda Nana Aisha Raliyallahu Anha take cewa: “'Manzon Allah Sallallahu Alaihi Wasallama kan zare  damtse a cikin kwanaki goma  na qarshen Ramadana fiye da yadda yake yi a cikin  sauran kwanaki.”1 Kai !  ko a cilin kwanaki goma na qarshe  ya fifita wasu kwanaki, kamar yadda Abuzarri ke cewa a wannan Hadisi: “Mun yi Azumi tare da Manzon Allah Sallallahu Alaihi Wasallam, amma da  rana xaya, bai raya dare tare da mu ba. Sai da ya rage saura kwana bakwai wata ya qare. Sannan ya kwashe sulusin dare yana Sallah tare da mu. Ranar ashirin  da huxu kuma sai muka neme shi muka rasa. Sai da ana  saura kwana biyar wata ya qare, sai ya fito muka yi ta Sallah har tsakiyar dare. Sai na ce : “Ya manzon Allah ! Me zai hana mu cika ladarmu? Sai ya karva mani da cewa: “Duk  wanda ya yi tsayuwar dare tare da liman , bai kuma yanke ba, har sai da limamin ya yanke, to zai sami ladar wanda ya raya dare gaba xaya.”           

     Abuzarri ya ci gaba da cewa: “A rana ta ashirin da shida kuma sai ya yi nussan Sallallahu Alaihi Wasallam. Sai a rana ta ashirin da bakwai, ya gayyato iyali da matansa da sauran mutane, muka dinga Sallah, har sai da  muka ji tsoron kada sahur  ya kucce mana. Daga  wannan  rana kuma bai sake raya dare tare da mu ba, har watan ya qare.” 
 

Sane mu ke qwarai da haka, ba kuma muna cewa ne kada a yi yadda Annabi Sallallahu Alaihi Wasallama ya yi ba. Ai bubu alherin da ya kai ga yin abu a cikin sifa da miqidarin da Manzon Allah Sallallahu Alaihi Wasallama ya yi. Babbar musiba, kuma abin da muke tsoro da far-gaba, shi ne a wayi gari, musamman a cikin wannan wata mai alfarma, mutane sun mayar da hankali a kan aikata haramiyya, Sun kuma manta da abubuwan da ke kansu na wajibi kamar Sallah a cikin jam’I da karatun Alqur’ani da nazarinsa. Sun manta da ayyukan zuciya, balle daxa yawaita zikiri da du’a’i da sadaqa da sauran ayyukan xa’a sun mayar da hankali ga hululu. Har a wayi gari iyakar banbancin da ke akwai tsakanin rayuwar wasu, ta sauran kwanakin shekara da ta lokacin Azumi, shi ne rashin  cin abinci da rana kawai. Wannan shi ne abin da muke tsoro.
 Wallahi, duk wanda ya sami kansa a cikin irin wannan yanayi, to ya yi hasara. Don ya vata lokacinsa a banza, bai bi sawun nagartattun bayi ba. Domin su, kamar yadda bayani ya gabata, da zarar watan Azumi ya kama, to sun aje komai fa kenan. Ba su da wani aiki sai Sallah da zikiri da sadaka da sauran ayyukan xa’a don neman kusanta ga  Allah Maxaukakin Sarki.


Babban bala’i ma duk bai fi, watan na Ramalana ya fara ya qare mutum na haka ba. Da zarar haka ta faru, to, ya shiga sahun mutanen da Jibiru Alaihissalm ya yi wa mugun baki, Annabi Sallallahu Alaihi Wasallama na cewa amin, a Hadisin da ke cewa:  “……Da Annabi Sallallahu Alaihi Wasallama ya xora qafarsa a kana matakar minbari ta farko sai aka ji  kawai ya ce: “Amin.” Yana kuma taka ta biyu ya kuma sake cewa: “Amin.” Haka  kuma ga ta uku. Mai riwaya ya ce: “Ko da ya sauko sai muka tambaye shi da cewa: “Ya Manzon Allah lafiya dai? Yau mun ji ka yi wani abu da ba mu tava ji ba.” Sai ya karva mana da cewa: “ Ai Jibirilu ne ya zo mani, yana cewa: “Allah ya la’anci duk wanda watan Azumi ya kama, har ya fita bai yi wani aiki da zai sa Allah ya gafarta masa a cikinsa ba. Ni kuwa na ce: Amin a mataki na farko. Ina isa kuma a mataki na biyu sai ya ce : “Allah ya la’anci duk wanda aka ambaci sunanka, yana kusa bai yi maka salati ba.” Na ce: Amin. Da kuma na isa mataki na uku, sai na ji ya ce: “Allah ya la’anci duk wanda ya ga tsufan iyayensa, amma bai yi masu wata hidima da za ta kai shi aljanna ba.” Nan ma na ce: Amin.” 
 

To, fita batun wannan ma, akawai wasu bayin Allah da ba su damu da duk wani dare a cikin watan  Ramalana, idan ba daren ashirin da bakwai ga wata ne ba. Alhali kuwa ba kodayaushe ne Lailaitul-qadri ke kamawa a cikinsa ba, a mafi ingancin zance. Duk da yake ko shakka babu, yana xaya daga cikin dararenta. Kulawar da wasu ke yi wa wannan dare ta ma wuce ta shari’a. domin a duk lokacin day a kama sai sun tafi aiki Umara. Wannan kuwa ba koyarwar Annabi Sallallahu Alaihi Wasallama ce ba. Don bai tava  kwaxaitar da al’ummarsa kan kevance daren ashirin da bakwai da aikin Umara ba. Abin da kawai ya kwaxaitar da su yi shi ne aikin Umara a cikin watan Azumi; farko ko tsakiya ko qarshensa. Babu kuma laifi a kan wannan mizani, idan mutum bai sami damar yin Umarar ba, sai daidan lokacin da wannan rana ke kamawa. Amma idan ya kevance ta da wannan ibada, to ya yi abin da Shari’aba ta umurce shi da yi ba. Bisa wannan dalili ne ka ga Sahabbai Raliyallahu Anhum ba su kevance wannan rana da aikin Umar ba.  Ka kuwa san da abu ne da Shari’a ke lale marhabin da shi, babu wanda zai riga su aikata shi. Ko tunanin haka babu wanda ya tava yi a cikin su. Iyakar abin da suke yi Raliyallahu Anhum, a wannan dare mai alfarma na ashirin da bakwai ga watan na Ramalana shi ne, raya daren  da sallalin nafila kamar yadda shari’a ta yi umurni. Ba kuma ma wannan daren kawai ba, haka suke yi Raliyallahu Anhum a ciki duk daren da suke kirdadon Lailatul-qadri a cikinsa. Amma kuma duk wannan sharhi da muke  yi ba, ya hana kasancewar gudanar da aikin na Umara da sauran ayyakan xa’a abu mafiffici a cikin kwanaki goma na qarshen, sakamakon alfarmar watan na Azumi, ga  kuma ta xakin Allah. Shi wannan wani abu ne daban. Shi kuma qoqarin aqidantar da fifikon wannan dare da wani abin da Shari’a ba ta fifita shi da shi ba, wani abu ne daban. Allah kuwa shi ne mafi sani.
 

Wani nau’i kuma na irin waxannnan mutane masu shiga uku, su ne wanxanda, ba su  kula da duk daren da ba wuturi ba, a cikin waxannan kwanaki goma na qarshe. Dalilinsu kuwa shi ne wai Lailatul-qadri ba ta kamawa sai a cikin wuturinsu. Wannan kuwa ko kaxan ba haka yake ba. Haqiqanin magana itace,  Lailatul-qadri na iya kamawa a cikin kowane dare na kwanaki goma na qarshe Ramalana, ba sai mara ba. Domin kuwa zancen wuturi da aka yi a cikin kwankin goma na nufin a cikin kwanakin da suka gabata da waxanda suka rage. Ka ga idan aka kalli kwanakin da suka gabata, sai a nemi daren a daren rana ta ashirin da xaya da ashirin  da uku, da biyar da bakwai, da kuma rana ta ashirin da tara. Idan kuma aka kalli kwanakin da suka rage, kamar yadda Annabi Sallallahu Alaihi Wasallama ya ce: “A neme ta (Lailatul-qadri) idan ya rage saura kwana tara wata ya qare, ko bakwai, ko biyar ko uku.” 
 Ka ga kenan idan watan ya yi kwana talatin, kirdadon na Manzon Allah Sallallahu Alaihi Wasallama zai faxa ne ba a kan kwanakin wuturi ba. Sai daren na Lailatul-qadri ya kasance a cikin shafa’i. Kenan a rana ta ashirin da biyu ne dare  (kwana) tara za su rage. Bakwai kuma su rage a rana ta ashirin da huxu. Idan kuwa watan ya yi nussan, sai zancen kula da kwanukan da suka wuce ya taso.”
 


Ka ga kenan babu abin da ya kamaci musulmi illa, ya nemi daren a cikin gaba xayan kwamaki goma na qarshe, kamar yadda Annabi Sallallahu Alaihi Wasallama  ya ce: “Ku kirdade ta cikin goma na qarshe´.”


Allah ya saka wa xan Mas’udu Raliyallaha Anhu da alheri, a matsayinsa na xaya daga cikin manyan Sahabbai, kuma shugaba a fagen ilimi. Wanda kuma ya qware a fagen tarbiyya da karanta Alqur’ani. Shi a nasa qoqari na tsayawa kan wannan umurni na Annabi Sallallahu Alaihi Wasallam, iyakar abin da yake gaya wa almajiransa a kan sha’anin daren Lailatul-qadari shi ne, duk wanda ya raya gaba xayan darare goma na qarshe da ibada, to, ya dace da lailatul-qadari” 1
Wannan mataki da xan Mas’udu Raliyallaha Anhu ya xauka shi ne mafifici. Domin kuwa ko Annabi Sallallahu Alaihi Wasallam iyakar abin da yake nufi kenan. Duk da kasance warsa mutum wanda ya fi kowa masaniya da makamar wannan dare, amma sai ya bar matsalar kife, don gudun kada mutane su yi kwance da sirdi, alhali ga lokaci, wanda suke iya cikawa da bauta ga Allah Subhanahu Wa Ta’ala.

Bisa  wanknan dalili ka ga kennan, babu abin da ya kamata ga Malamai da  masu  wa’azi,  illah su dage a kan qara wa jama’a qwarin guiwa a kan qara  qoqari  a cikin neman kusanta ga Allah Subhanahu Wa Ta’ala. Musamman acikin wannan wata mai alfarma, wanda ake hana shexanu shaqatawa a cikinsa. Inda hakan ke taimakawa ga qara bauta ga Allah, da yin bankwana da ayyukkan ashsha har abada. A qarshe kuma a koma ga Allah komawa  ta har abada.


Da wannan kuma muke kira ga duk wani musulmi mai kishin addini, da fatar ganin alheri ya leqa gidan kowa, fiye da yadda hantsi ke yi, ya yi qoqarin yaxa ingantacce fiqhu da tarihin Annabi Sallallahu Alaihi Wasallama da Sahabbansa. Musamman a kan abin da ya  shafi raya daren Lailatu-qdari da ibada, don a ci moriyar da ke cikin shi. Wannan shi ne abin da ake da tsananin buqata da shi, domin kuwa  daren Lailatul-qadri abu ne na daga bana sai baxi. Ga shi kuma yanzu sakarci da lalaci sun yi katutu a zukatanmu, ga lokaci kuma na qure wa. A haka kuwa  wajibi a kan kowane musulmi ya nemi guzuri.
  


4.11 Kyakkyawan Misali:

       Annabi Sallallahu Alaihi Wasallama a cikin wannan wata na Ramalana, ya kasance wani kyyawan misali ga Sahabbai Raliyallahu Anhum. Duk abin da yake son ya koya musu, to yakan fara ne da kansa, don da ma, doka daga gida take tashi. Su kuwa a nasu matsayi, nan da nan sai su rufa masa baya. Irin haka ta faru a abubuwa kamar haka:
(i) Buxin Baki: A wata tafiya da ya yi Sallallahu Alaihi Wasallama tare da Sahabbai, wahala ta kai masu ko ina, sai kawai ya sha ruwa bayan Sallar La’asar Sallallahu Alaihi Wasallama. Xan Abbas Raliyallahu Anha na cewa: “Manzon Allah Sallallahu Alaihi Wasallama ya yi wata tafiya a cikin watan Ramalana bai kuma aje Azumi ba. Isarsa wani wuri da ake kira Asfan ke da wuya, sai ya ce a kawo masa qwaryar ruwa, ya sha da rana kata mutane na kallonsa. Daga nan kuma ya aje Azumin.”
 A wata riwaya kuma aka ce cewa ya yi: “Manzon Allah Sallallahu Alaihi Wasallama ya yi wata tafiya a cikin shekarar da aka ci Makka da yaqi, kuma a cikin watan Ramana, yana kuma xauke da Azumi, Da isarsa Asfan sai ya nemi a kawo masa qwaryar ruwa da rana kata, don Sahabbai su ganar wa idonsu. Aka kawo ya sha, ya kuma aje Azumin tun daga lokacin, har zuwa lokacin da ya ci Makka da yaqi a cikin watan na Ramalana.” Bisa wannan dalili ne shi xan Abbas Raliyallahu Anhu yake cewa a nasa fikhu: “Manzon Allah Sallallahu Alaihi Wasallama ya yi Azumi a lokacin tafiya, ya kuma sha. Saboda haka idan mutam ya ga dama ya yi Azumi, idan yana cikin halin tafiya. Idan kuma ya ga dama yana iya ajewa.”

             Shi kuwa Jabiru Raliyallahu Anhu a nasa Hadisi, a kan wannan  mas’ala cewa yake yi: “Manzon Allah yana xauke da Azumi. Ko da aka kai wani wuri tare da shi, wasu a qasa wasu kuma a kan ababen hawa, suka sami kansu a cikin mawuyacin hali saboda Azumi. Har wani daga cikin Sahabbai ya kai ga ce masa: “Ya Manzon Allah! Azumin nan fa ya kai wa wasu mutane ko ina.  Jira kawai suke yi su ga matakin da za ka xauka.” Nan take, in ji Jabiru Raliyallahu Anhu sai Manzon Allah Sallallahu Alaihi Wasallama ya yi umurni da a kawo masa qwaryar ruwa, ya xaga  ta sama kowa ya gani   ya kuma sha Sallallahu Alaihi Wasallama. Ganin haka sai wasu suka aje Azumin, wasu kuma suka qi ajewa. Da labari ya kai kunnensa Sallallahu Alaihi Wasallama cewa wasu fa ba su aje Azumin ba, sai ya ce: “Ai ko sun yi laifi.” 
 

Wata riwaya kuma cewa take yi: “Manzon Allah Sallallahu Alaihi Wasallama ya yi wata tafiya a cikin watan Azumi. Sai Azumi ya galabaitar da xaya daga cikin mutanen da ke tare da shi, har ya tilasta taguwarsa bibiyar inuwar itace. Da aka tababta wa Annabi Sallallahu Alaihi Wasallama sai ya umurce shi da aje Azumi. Daga nan shi ma Sallallahu Alaihi Wasallama sai ya nemi a kawo masa qwaryar ruwa, ya sha mutane na ganin haka sai suma suka sha.”
 

(ii) Sallar Dare: Wani lokaci a cikin watan Azumi Annabi Sallallahu Alaihi Wasallama  ya fita a tsakar dare ya nufi masallci don yin qiyamullaili, wanda hakan ta zama wata koyarwa da kyayyawan misali ga Sahabbai Raliyallahu Anhu. Nana Aisha Raliyallahu Anha ta riwaito cewa: “Wata rana Manzon Allah Sallallahu Alaihi Wasallama  ya fita bayan dare ya tsala, ya nufi masallaci don ya yi Sallah. Yana fara Sallar kuwa  ashe wasu Sahabbai suna ganin sa, sai kuwa suka bi shi.”
 


(iii) I’tikafi: Irin haka ce ta faru a Li'tikaf, Annabi Sallallahu Alaihi Wasallama ya shige shi don neman dacewa da daren Lailatul-Qadri, ya kuma kwaxaitar da Sahabbansa Raliyallahu Anhum a kan haka.
Abu Sai’d Al-Khudri Raliyallahu Anhu na cewa a wani Hadisi: “Haqiqi Manzon Allah Sallallahu Alaihi Wasallama ya yi I’tikafi a cikin kwanaki goma na  farkon Ramalana, sannan ya sake yi a cikin goma na tsakiya, a cikin wata hema irin ta Turkawa, wadda aka yi wa labule da wata qiren tabarma. Sai  kawai  muka taru a jikin hemar, sai kawai muka ga ya kama tabarmar da hannunsa, ya kuma turo kansa waje, ya nemi mutane su matso. Sai  ya ce: “Na yi I’tikafi a cikin goma na farko ina neman wannan dare. Sannan kuma na sake yi a cikin goma na tsakiya. To, an gaya mani cewa daren yana kamawa ne a cikin kwanaki goma na qarshen watan. Saboda  haka  duk wanda ke da niyyar yin I’tikafi daga cikinku, to ya shige shi yanzu.” Qarshe kuwa sai mutane suka shiga ibadar tare da shi Sallallahu Alaihi Wasallama.
 
Haka kuma Nana Aisha Raliyallahu Anha na cewa: “Mnazon Allah Sallallahu Alaihi Wasallama ya buga wa Sahabbai kyakkyawan misali, ta hanyar shiga I’tikafi a cikin kwanaki goma na qarshen Ramalana, ya kuma gaya masu cewa: “Ku kirdadi Lailatul-Qadri a cikin goma na qarshen Ramalana.” 
 


Muhimmancin koyarwa  ta hanyar farawa da kai, wata babar hanya ce da kyakkaywan misali. Yana da wuya matuqa duk da yake abu ne mai sauqi qwarai da gaske ga liman ko wani Malami ya shirya wata huxuba a ka, ko a rubuce, mai kyau da matuqar qayatarwa, amma ba za ta sami ratsa zukatan masu saurare ba, kamar irn yadda za ta yi idan da ma idanunsu sun daxe da ganin Malamin na aikata abin, ko kuma yanzu yake aukata shi tare da gargaxin. Sakankancewa da gaskiyar wannan Magana ne  ya sa Hasanul-Basari saten wata kuyangaya 'yanta, kafin ya yi wa mutane gargaxi da su ‘yanta bayin da ke qarqashin su, kamar yadda wasu bayi suka nemi alfarmar ya yi. Nan da nan kuwa ganin haka, sai mutane suka karva gargaxin nasa, suka yi ta 'yanta bayinsu.


Bisa waxannan dalilai, ko shakka babu matuqar musulmi na fatar ganin alheri da ihsani sun cika wannan al'umma, to lalle ne maganganunsa su tafi kafaxa-da-kafaxa da ayyukansa. Kuma da haka ne kawai za iya kauce wa faxawa cikin sahun waxanda Allah Ta'ala ke ce wa: “Ya ku waxanda suka yi imani! Don me kuke faxin abin da ba ku aikatawa? (61:2) Muna roqon  Allah Ta’ala, ya yi mana arziqin riqo da addinsa, da yin kira a ckin hikima zuwa ga biyar shari’arsa da nisantar sava masa, amin.
Da wannan muna iya fahimtar cewa farawa da gabatar da kyakkyawan misali ga mutane kafin kiran su zuwa ga wani abu, wani babban ginshiqi ne, da kuma sharaxi na cin nasara ga  masu wa’azi da garagaxi. Domin kuwa sai ta wannan hanya ne za a iya   zaburar da bayin Allah da kyau, su tashi  tsaye, ba ji ba gani su kama ayyukan alheri. Hakan kuwa tana faruwa ne, saboda qwaqwalansu sun riga sun wasu sun kuma fahimci  abin da ake nufi cikin sauqi. Ta yadda ko sun ce ba su gane ba hankalin masu hankali ba zai karva ba. Saboda haka ne Annabi Sallallahu Alaihi Wasallama yake ba irin wannan salo na koyarwa matuqar muhimmaci, tare da kwaxaitar  da Sahabbansa a kan duk wani saqo da za su isar daga gare shi, to su isar da shi ta wannan hanya. Dole sai da haka, domin kuwa fahimtar irin rawar da wannan salon isar da saqo ke takawa ne, da maqiyan wannan al’umma tamu suka yi, suka cika gidajenmu da miyagun darussa ta hanyoyi da na’urori daban-daban, ta yadda ba za mu iya hana su ba.
Eh ba za mu iya ba mana, matuqar ba shirye Malamanmu suke ba, da komawa su yi wa tarihin Annabi Sallallahu Alaihi Wasallama da na managarta daga cikin magabata, da gaba xayan  tarihin nasarorin wannan al’umma nazarin qwaqaf ba. Su fito da abubawan da ke kimshe cikinsu na kyakkyawan misalai da kyakkyawar siga. Na farko ke nan.
Abu na biyu kuma, idan sun amince da yin wannan jan aiki, wajibi ne kuma a kansu, su zama waxanda ake iya buga misali da su a zamanance, a matsayin waxanda ke wakiltar Annabi Sallallahu Alaihi Wasallama. Ta wannan hanya ne kawai, za a iya karya lagon varna, a kuma qara wa musulmi imani da sakankancewa da cewa har gobe, musulunci  na iya takalihin xan Adamu, don ga shi suna gani  a zahiri yana aikinsa.


Duk da yake a tantagaryar gaskiya, ba nagartantun Malami ne babu ba, masu iya bayar da wannan kyakkyawan misali. A’a, akwai su Alhamdu lillahi, duk da yake sun yi qaranci idan aka yi la’akari da irin yadda ake da su ko ina a da can. Ba a nan matsalar take ba. A’a matslar ita ce rashin iko, wato rundunar shexan a yau, wadda ta mallaki duban hanyoyi na qere-qere da nau’rorin zamani, na kallace-kallace da maganganu da rubuce-rubuce, waxanda suka cika duniya fal, sun ribance hankalin mafi yawan al’umma, ta yadda ko sauraren waxannan limamai ba su yi, balle kallon su. Saboda haka ka ga kenan aikin ba xan qarami ba ne, godaben ne maia tsawo sosai. Naxe shi da tafiya sai ya ci xinbin rayuka da lokaci da dukiya. Dole sai an sami gwarajen mutane, waxanda za su yi arkawali da Allah, su kuma cika, ta hanayar xaukar wa kansu wannan nauyi, suna masu kafewa sosai, tare da fata da neman yardar Allah Maxaukakin Sarki.

Musulmi, za mu iya cin wannan nasara idan muka yi amfani da watan Azumi. Lokacinsa babbar dama ce da za a iya xora harsashen wannan aiki. Saboda da ma shexanu a cikinsa ba su da wata walwala; an yi masu  ququmi. Kuma zukatan musulmi a wanna lokaci shirye suke da karvar gaskiya. Wani babban al’amari kuma shi ne, Annabi Sallallahu Alaihi Wasallama ya bar mana gadon hikimomi da salailai daban-daban na yadda ake iya gina al’umma ta gari a cikin sauqi da nasara.

Muna roqon Allah Subhanahu Wa Ta’ala ya yi mana mawafaqa da yi masa xa’a, tare da nisantar savonsa. Ya sa mu zama sanadin alheri a kodayaushe, ba sharri ba, amin.

4.12 Tausaya Masu:
        A fili take cewa Annabi Sallallahu Alaihi Wasallama na tausaya wa  Sahabba Raliyallahu Anhum,  kamar yadda tarihin rayuwarsa ya nuna. Kuma wannan ba abin mamaki ne ba, domin kuwa da ma can Allah Subhanahu Wa Ta’ala bai aiko shi ba, sai don ya zama rahama ga mutane baki xaya, kamar yadda yake cewa Subhanahu Wa Ta’ala: “Kuma ba mu aiko ka ba face domin wata rahama ga talikai.” (21:107) Shi kuma Manzon Sallallahu Alaihi Wasallama ya ce: “Ba a aiko ni don komai ba, face don in zama rahama (ga mutane).” 
 Ta kuwa tabbata, domin rahama da jinqayinsa sun zama ruwa dare game duniya,Sallallahu Alaihi Wasallama.

Dangane da abin da ya shafi rahama tsakaninsa Sallallahu Alaihi Wasallama da Sahabbansa, musammana a lokacin watana Ramalana, abubuwa kamar haka, na iya isa dalili:
1) Aje Azumi: Ta tabbata cewa Annabi Sallallahu Alaihi Wasallama a lokacin wata tafiya, ya aje Azumi don tausaya wa ga Sahabbansa Raliyallahu Anhum tattare da ba ya da buqata da hakan:

Abu Sa’id Al-Khudri Raliyallahu Anhu ya ce: “Wata rana Manzon Allah Sallallahu Alaihi Wasallama  na cikin halin tafiya tare da Sahabbansa Raliyallahu Anhum a cikin wani yini mai tsananin zafin rana, suna kuma duk xauke da Azumi. Ga shi kuma su qasa suke tafiya, amma shi a kan taguwarsa ya ke Sallallahu Alaihi Wasallama. A haka sai suka iso wurin wani tafki. Sai Annabi Sallallahu Alaihi Wasallama ya yi masu umurni da su sha, wato su aje Azumi. Sai suka nuna masa tun da shi bai aje ba to sun fi son su ci gaba da Azumin tare da shi. Sai  ya ce ba xaya muke ba. Na kuma fi ku sauqi tunda a kan dabba nake. Suka dai dage. Daga nan Sai Manzon  Allah Sallallahu Alaihi Wasallama ya dafa katattararsa ya sauko ya sha ruwan, sai su kuma suka sha. Amma tabbas shi, bai yi nufin sha ba Sallallahu Alaihi Wasallama.

          2) Saurara wa Azumi: A wata tafiyar kuma Annabi Sallallahu Alaih Wasallama ya umurci Sahabban nasa Raliyallahu Anhum da saurara wa yin Azumi, saboda tausayawa gare su, ganin sun kusa yin gum da maqiya.

Abubakar xan Abdurrahman ya riwaito  daga bakin wasu Sahabbai, ya ce: “Na shaidi lokacin da Manzon Allah Sallallahu Alaihi Wasallama ya umurci mutane da saurara wa Azumi a lokacin wata tafiya; shekarrar da aka ci Makka, yana mai ce masu: “….don ku ji qarfin haxuwa da maqiyanku.” Amma fa shi Manzon Allah Sallallahu Alaihi Wasallama bai aje Azumin ba.”

3.) Hana su Yin Xoreri : Saboda tsananin tausayi ga Sahabbai, Annabi Sallallahu Alaihi Wasallama ya hana su yin xoreri, tattare da shi yana yi.

Nana Aisha Raliyallahu Anha ta ce: “Manzon Allah Sallallahu Alaihi Wasallama ya hana Sahabbai yin xoreri don tausyawa gare su. Sai suka ce masa: “To ai kai kana yi.” Sai ya karva masu da cewa: “Ai ba halittarmu xaya da ku ba, Ni Ubngijina yana ciyar da ni.”
 

         4.) Kwaxaitar da su Gaggauta Buxin Baki da Yin Sahur:  Haka ta tabbata a bakin Sahlu xan Sa’ad Raliyallahu Anhu wanda ya ce: “Haqiqa Manzon Allah Sallallahu Alaihi Wasallama ya ce: “Matane ba za su gushe cikin alheri ba, matuqar suna gaggauta buxin baki.”
 

Haka kuma Irbadhi xan Sariyata Raliyallahu Anhu ya ce: “Na ji Manzon Allah Sallallahu Alaihi Wasallama na gayyatar Sahabbai cin abincin Sahur a cikin watan Azumi yana cewa: “Ku yo sauri kada abincin ga mai albarka ya qare.”

          5.) Barin Qiyamul-Laili Tare da Su: Kamar yadda bayani ya gabata, Annabi Sallallahu Alaihi Wasallama ya yi haka ne don tausayawa ga Sahabbai Raliyallahu Anhum  kada a wajabta wannan Sallah a kansu. Ya kuwa san idan abin ya zama haka, to al’ummarsa za ta wahala.

Nana Aisha Raliyallahu Anha na cewa: “Wata rana Manzon Allah Sallallahu Alaihi Wasallama ya tafi masallaci don yin qiyamullaili, wasu mutane (Sahabbai) suka bi shi. Da ya dawo gobe, sai suka qara yawa. A dare na uku, ina ji, ko na huxu, sai jama’a suka taru maqil suna jiran ya fito, shi kuwa sai ya yi nussan. Da gari ya waye, sai ya yanki hanzari gare su yana mai cewa: “Na ga ai irin yadda kuka taru jiya, kuma ba komai ya hana ni fitowa ba, sai gudun a wajabta Sallar a kanku.” Wannan, inji mai riwayar, ya faru ne a cikin watan Azumi.

        6.) Sassauta Sallah: Ta tabbata cewa Annabi Sallallahu Alaihi Wasallama kan sassauta Sallah a duk lokacin da yake yin ta tare da Sahabbai a matsayin liman. 

Anas Raliyallahu Anhau ya ce: “Wata rana Manzon Allah Sallallahu Alaihi Wasallama yana Sallah a cikin watan Azumi, sai na zo na tsaya  gefensa na bi. Can kuma wani mutum ya zo ya tsaya tare da ni. Haka dai har muka yi yawa. Da Annabi Sallallahu Alaihi Wasallama ya fahimci muna bayansa sai ya ci gaba yana sassauta Sallar. Da ya koma cikin gida, sai ya ci gaba da Sallarsa, ba irin wadda ya yi tare da mu ba. Da safiya ta waye sai muka tambaye shi, halama daren jiya, ya fahimci muna bayansa? Sai ya karva mana da cewa: “Tabbas na fahimci haka, ai a kan haka ma ne na yi abin da na yi.” 

Babban abin da ya kamata a fahimta a cikin wannan lamari shi ne, wannan jinqayi da tausayi da Annabi Sallallahu Alaihi Wasallama ke da su zuwa ga al’ummar sa, cuxanye suke da so da qauna da girmamawa. Kuma a sanadiyar haka ne ma, yakan bar ra’ayinsa a wasu lokuta, ya koma ga nasu a aikace, idan maganar fatar baka ta kasa biyan buqata. Yana kamata matuqar gaske, Malamai da masu da’awa su yi koyi da wannan kyakkyawar xabi’a ta Annabi Sallallahu Alaihi Wasallama, kai  su ma mayar da ita aqida. Rungumar wannan xabi’a kusan wajibi ma ne a kansu  Domin kuwa la’akari da raunin da matane suke da shi, tare da tausaya masu a kai, ta hanyar qin wajabta masu abin da mutane ke iya wajabatawa  kansa, na mustahabbi da ake nufi cikin sauqi. Abokin tafiyar wannan salo, shi ne tafiya da su mataki-mataki har a qure maleji. Hakan kuwa shi ne babban mabuxin zuciya wanda ke cika ta da fara’a da yarda tare da miqa wuya zuwa ga tafarkin shiriya da tsira.


Ya Ubangiji ma’abucin girma da xaukaka, ka sa mu gane addininka, mu zama masu tausaya wa halittunka, masu hikima a cikin kira zuwa ga dokokinka, amin.

4.13 Ba su Kariya:


        Annabi Sallallahu Alaihi Wasallama a wannan lokaci na Ramana kamar sauran kwanukan shekara, yakan ba Sahabbai cikakkar kariya, don gudun  kada shexan ya saka su cikin waswasi da mummunan zato. A lokaci xaya kuma a irin wannan yanayi, shi kansa hakan kan zama wata kariya gare shi daga zama sanadin qaiqayi a zukatan wasu.


Sayyida Safiyya Raliyallahu Anha ta ce: “Na kai wa Manzon Allah Sallallahu Alaihi Wasallama ziyara a cikin wani dare yana I’tikafi. Da na qare maganar da nake yi da shi sai na tashi don in koma. Sai shi kuma ya taso don ya yi mani raqqiya.” Mai riwayar ya ce: “Dakinta kuwa a lokacin yana cikin gidan Usamatu xan zaidu ne. Ana cikin haka sai ga wasu Ansaru guda biyu sun biyo hanyar. Suna ganin Annabi Sallallahu Alaihi Wasallama sai suka qara sauri. Sai Manzon Allah Sallallahu Alaihi Wasallama ya ce masu: “Ku daina sauri, ai Safiyyyatu ce ‘yar Huyayyu.” Yin haka su kuma sai suka ce: “Subhanallah! Ya Manzon Allah ai abin bai kai can ba.” Sai shi kuma ya ce: “A’a, ai shexan da kuke gani yana yawo  cikin jikin mutam ne kamar yadda jini ke yawo cikinsa. To ina tsoron ya jefa wani mummunana zato a cikin zukatanku, ko dai wani abu.”


Malam xan Hajar ya ce: “Akwai fa’iadoji da dama a cikin wannan Hadisi. Na farko ya nuna mana yadda Annabi Sallallahu Alaihi Wasallama ke ji da al’ummarsa, da irin yadda yake xora su a kan tafarkin kaucewa daga faxawa cikin zunubi. Na biyu kuma ya nuna mana yadda shi Annabi Sallallahu Alaihi Wasallama ya yi qoqarin kare kansa daga zama abin yi wa mummunan zato, balle shexan ya yi murna, shi kuma ya koma yana yankan hanzari da neman mafita. A kan haka ne Malam xan Daqiqul-Idi ya ce: “Koyi da irin wannan xabi’a ta Annabi Sallallahu Alaihi Wasallama ya zama wajibi a kan Malamai da almajiransu. Ba ya halatta gare su, su aikata duk abin da zai sa a yi masu mummunan zato, ko da kuwa suna da hujja a wurin Allah a kan haka. Saboda hakan za ta sa  a daina sauraren su, balle a amfana da ilimin da Allah ya ba su.”


Wannan wajabaci yana qara qamari musamman, a wannan zamani namu da masu suka da neman ganin Malamai da masu wa’azi sun xan yi vatan kai, suka yawaita. Irin waxannan mutane na nan ko’ina. Sun wasa takubban halsunansu, sun tattara kalmomi da jimlolin qarya, jira xai suke yi wata talalaviya ta kwashi wani Malami, su kuwa, su yi masa ambush. A irin wannan yanayi, tabbas ya zama wajibi ga masu da’awa su qare kaffa kaffa. Yin kunne uwar shegu da wannan gargaxi ko alama ba zai haifa wa wannan al’umma xa mai ido ba. Masammam idan aka yi la’akari da irin yadda rubabi-rubabin malamai, waxanda bas u iya bayar da gamsassun amsoshi ga masu ‘yan jaye-jaye ba, suka yawaita. Irin waxannan Malamai, ko kansu ba su iya kore wa quda balle almajiransu.


Ya kamata mu fahimci cewa kariyar mutunci da masu da’awa za su yi wa kansu, na matuqar alkintawa da xaga alqadarin da’awar ita kanta. Ta yadda ba sai sun yi wahalar ba ta kariya ba. Allah shi yi mana mawafaqa, amin.

4.14 Cuxanya da su:


        Babu wani lokaci da Annabi  Sallallahu Alaihi Wasallama ya qyamaci Sahabbansa, balle ya guje su. Su ne abokan zamnsa kodayaushe, kuma abokan kaiwa da kowkwarsa. Haka abin yake ko a cikin wannan wata na Ramalana mai alfarma.


Baya kaxan mun ji cewa Shaddadu xan Ausa Raliyallahu Anhu ya ce: “Wata rana  sha tara ga watan Azumi, Manzon Allah Sallallahu Alaihi Wasallama na riqe da hannuna, har muka iso wani wuri da ake kira Baqi’u, inda muka taras da wani mutum ana yi masa tsaga. Sai Annabi Sallallahu Alaihi Wasallama  ya ce: “Azumin wanda ake yi wa tsaga da na wanda ke yi sun vaci.”
 Haka kuma Abdullahi xan Harisata Raliyallahu Anhu ya riwaito daga bakin wani Sahabi na Annabi Sallallahu Alaihi Wasallama wanda ya ce: “Na shiga wurin Annabi Sallallahu Alaihi Wasallama na taras yana sahur sai ya ce: “Matso mana mu ci, abinci ne da Allah ya sanya mana albarka a cikinsa.”
  Sai kuma Hadisin Zaidu xan Sabitu Raliyallahu Anhu inda yake cewa: “Mun ci abincin sahur; hannunmu hannun Annabi Sallallahu Alaihi Wasallama, sannan ya miqe don shirin Sallah sai na ce masa: “Tsawon kamar minti nawa ya kamata mutum ya sanya tsaknin sahur da kiran Sallah? Sai ya karva mani da cewa: “Gwargwadon abin da za a iya karanta aya hamsin a cikinsa.”
 


Bayan wannan kuma Irbadhi xan Sariyata Raliyallahu Anhu ya ce: “Na ji Manzon Allah Sallallahu Alaihi Wasallama yana yekuwar a zo a ci abincin sahur tare da shi a wani dare na Ramalana, yana cewa: “Ku zo mu ci abincin ga da Allah ya sanya albarka a cikinsa.”
 Shi ma Hadisin da Abu Harairata ya riwaito inda yake cewa: “Wata rana muna zaune awurin Annabi Sallallahu Alaihi Wasallama sai ga wani mutum aguje ya zo wurinsa. Yana mai cewa: “Ya manzon Allah! Na halaka.” Annabi ya ce masa: “Lafiya, ya aka yi ne?” Sai ya karva masa da cewa: Na abka wa matata ne ina kuma xauke da Azumi.”
 


Bisa wannan asasi, ya zama wajibi a kan duk wani mai da’awa, ya riqa cuxanya da  mutane. Domin sai da haka ne buqatarsa, ta su shiriya za ta biya. Ba kawai cuxayar ce da su ake murdi ba, a’a. Abin da take samarwa na kyakkyawar fahimta, faxaka da gane makamar addini, xabi’u na gari da sauran abubuwa masu kama da wannna ne  abin raji. Ba ana buqatar  ne tare da cuxanyar tasu ta zama kamar ta kowa da kowa ba. A duk lokacin da vata lokaci da hirace hiracen banza da wofi da sharholiya, tare da aikata abubuwa da ba su da amfani duniya da Lahira ne, za su biyo bayan cuxanya, to buqata ba ta biya ba.


Yana kuma da kyau mai da’awa ya zavi wasu lokata don wannan cuxanya, kada abin ya zama kullum, don gudun kada qimarsa ta rage a idanunsu, qarshe a yi ba tulu ba ruwan daxi. Saboda wannan manufa ne shugaban masu da’awa Annabi Sallallahu Alaihi Wasallama ke qiyamullaili da I’tikafi a kowace shekara cikin watan Ramalana. Wannan kuwa wajibi ne, domin ba mutane hutu, ta hanyar qaurace masu na xan wani lokaci, na taimakawa ga sabanta nishaxi da dawowa da rayuwa cikin hayyacinta, tare da kwakkwafe ta cif. Saboda haka sai mu yi hattara. Allah ya sa mu dace, amin.

4.15 Karvar Baqi:

      Hidimar Azumi da nauye-nauyensa, ba su hana Annabi Sallallahu Alaihi Wasallama karvar  baqi na kusa da na nesa ba, har ma ya yi masu hidima.

Ibn Ishaq na cewa: “A cikin wannan wata na Ramalana ne Manzon Allah Sallallahu Alaihi Wasallama ya baro Tabuka ya iso Madina. A daidai lokacin ne kuma baqi, wakililan mutanen Saqifah suka zo wurinsa.”
 Sai Manzon Allah Sallallahu Alaihi Wasallama ya sa aka kafa masu hema a cikin farfajiyar masallaci, don ya sanyaya zukatansu:
 Ya kuma xauki nauyin aika masu da abin ci har can.
 Bayan sun karvi Musulunci sai suka ci gaba da Azumi tare da Manzon Allah Sallallahu Alaihi Wasallama har wata ya qare. A tsawon wannna lokaci, yakan tafi wurinsu kowane dare bayan Sallar Isha’i ya yi masu wa’azi tare da laqanta masu makamar Addini.
 Bayan haka sai kuma ya umurci Usmanu xan Asi Raliyallahu Anhu  ya riqa ba su Sallah. Shi ne mafi qarancin shekaru a cikinsu, amma kuma duk ya fi su hazaqar koyon karatun Alqur’ani da sanin makamar addini. Bayan ya xora masa wannan nauyi Sallallahu Alaihi Wasallama. Sai kuma ya yi masa wasiyya da cewa: “To idan fa aka sa mutum limanci wa mutane, so ake yi ya sassabta, domin kuwa a cikin su ba a rasa mai rauni, da maras lafiya, da tsoho, da mai wata buqata. Amma idan za ka yi Sallah kai kaxai, to kana iya yin duk yadda kake so.”
 Daga cikin waxannan mutane akwai mai ciwon kutarta, shi kam, sai Annabi Sallallahu Alaihi Wasallama  ya aika masa da cewa, a gaya masa: “Mun karva mubaya’arsa, ba sai ya iso ba.”
  Haka kuma an riwaito cewa Annabi Sallallahu Alaihi Wasallama kan saura’ri waxannan baqi nasa har ma su yi masa tambaya ya karva, duk a wannnan lokaci. Kamar yadda Jabir Raliyallahu Anhau yake cewa: “Tabbas wakilan na mutanen Saqifa sun yi wa Annabi Sallallahu Alaihi Wasallama tambaya wata rana da cewa: “Ya Manzon Allah! Ya za mu yi da matsalar wanka idan ya kama mu domin qasarmu qasa ce mai tsananin zafi.?” Sai ya  karva masu da cewa: “Ni kam nakan zuba ruwa ne har sau uku a kaina.” 

Wannan qoqari da Annabi Sallallahu Alaihi Wasallama ke yi na cuxanya da mutane  a cikin watan Azumi, da karvar manya da qananan baki, waxanda ke tahowa don karvar Musulunci ko fatawa daga gare shi. Duk waxanan qoqarce-qoqarce wani nau’i ne na dabarun kira zuwa ga addini Allah, irin wanda mafi yawa daga cikin masu da’awa, da tutiyyar riqo da Sunnah, ba su cika kula da shi ba. Musamman irin waxanda yanayin aiki ko matsayin da suke da shi na ilimi ya sa tilas sai sun yi hulxa da jama’a. Ka kuwa san duk wanda ya kasance haka, lalle ne akwai buqatar ya zama mai yawan haquri da karimci da xiyauci, ta hanyar sadaukantar da ilimi da lokaci da har mutuncisa.


Duk wanda Allah Ta’ala ya jarraba da zama haka, ba makawa gare shi illa ya yi qoqarin gudanar da rayuwar nan tasa kamar yadda Shari’a ta shata. Ta hanyar shiga jama’a da damuwa da al’amuransu, tare da bayar da kowace irin gudunmawa ga abin da zai kawo ci gabansu.

4.16 Tsawatawa:

         Annabi Sallallahu Alaihi Wasallama kan tsawata wa sahabbansa, ta hanyar nuna rashin amincewarsa da duk wani abin da suka kasa daidaituwa a kai. Wani lokaci ma har wasu ‘yan manyan kalmomi masu nuna rashin yarda yakan furta Sallallahu Alaihi Wasallama.
A baya kaxan Jabiru xan Abdullahi ya gaya mana a wani Hadisi cewa: “Wata rana a cikin watan Azumi na shekarar da aka ci Makka da yaqi, Annabi Sallallahu Alaihi Wasallama ya fita tare da Sahabbai, suna kuma xauke da Azumi har shi. Isarsu wani wuri da ake kira Kira’ul Gumaimu, sai ya yi umurni da a kawo masa qwaryar ruwa. Ya xaga ta sama kowa ya gani sannan ya sha. Daga baya sai labari ya zo masa cewa, wasu Sahabbai fa  wannan bai sa suka aje Azumi ba. Sai ya ce Sallallahu Alaihi Wasallama: “Lalle waxannnan masu laifi ne, masu lalifi ne.”




Abin da ake iya fhimta a cikin wannan magana shi ne Annabi Sallallahu Alaihi Wasallama ya qyamaci Azumin da waxannan Sahabbai suka ci baga da shi, ba don yin  haka bai halasta a Shara’a ba, asalatan. A’a, ya yi haka ne Sallallahu Alaihi Wasallama a dililin xayan abubuwa biyu. Ko dai saboda sun zama saniyar ware. Wato wani abu da ke sharxanta aje Azumi ya kama amma sun qi ajewa. Ko kuma saboda irin wahalar da suka haxu da ita cikin tafiya.
 

Babu wata matsala a cikin wannan mas’ala, balle a mayar da hankali kacokwam a kanta. Abin da ya wajaba a kan kowane musulmi shi ne qoqarin yaxawa da yayata alleri, tare da tsarkake watan na Azumi daga miyyagun xabi’u, domin kuwa abin ya vaci. Varnace-varnace da wasu ke yi a cikin wannan wata mai alfarma, abin ya fi qarfin a kira shi kuskure sai dai ganganci.

Wajibi ne musulmi duk ya yaqi irin waxannan abubuwa, ya yi fito na fito da su, musammam a gida da wurin aikinsa, don koyi da cewar da Annabi Sallallahu Alaihi Wasallama ya yi: “Duk wanda ya ga abin qi daga cikin ku, to ya hana shi da hannunsa. Idan kuma hakan ta faskara. To ya yi amfani da  harshensa. Idan kuma haka  ta faskara, to sai ya qyamaci abin a zuci. Amma fa wannan shi ne mafi raunin imani.”

4.16.1 Kaffa-Kaffa da Imanisu:

 Yin kaffa- kaffa da imanin mabiya don gudun ya salwanta wajibi a kan kowane magabaci mai hikima da hangen nesa. Ta tabba cewa Annabi Sallahu Alaihi Wasallam kan yi amafani da wannan salo da dama a wasu lokuta, a cikin watan Azumin Ramala, a kan Sahabbai. Hakan kuwa koyarwa ce da darasi ga sauran al’ummarsa.
Hadisi ya zo da bayanin cewa Umar xan Abu Salmata Raliyallahu Anhu ya tambayi Manzon Allah Sallahu Alaihi Wasallama cewa: “Ko ya halasta mai Azumi ya sumbanci iyalinsa?” Sai ya karva masa da cewa: “Tambaya wannan,” wato Ummu Salmata. Fuskantar da wannan tambaya gare ta ka da wuya, sai ta karva masa da cewa: “Manzon Allah kan yi.” Daga nan sai Umar xin ya fuskanci Manzon Allah Sallahu Alaihi Wasallama da cewa: “Ya manzon Allah! To ai kai Allah ya riga ya gafarta  maka laifukanka auwalan wa ahiran.” Sai Manzon Allah Sallahu Alaihi Wasallam ya qara  shi gaba da cewa: “Bayan haka kuma, wallahi babu wanda ya kai ni tsora da kiyaye dokokin Ubangiji daga cikin ku. ”
  (Yana nufin kar su biye masa a nan).
Haka kuma an riwaito Abu Hurairata Raliyallahu Anhu na cewa: “Manzon Allah Sallahu Alaihi Wasallama  ya yi hani daga yin xoreri. Sai wani mutm daga cikin musulmi ya ce: “Ya manzon Allah! To ai kai mun ga kana yi, ya kenan.? Sai ya karva masa Sallahu Alaihi Wasallam da cewa: “Ai kafaxarku ba daidai take da tawa ba, domin kuwa ni, a cikin dare Ubangijina na xauke mani lalurar yunwa da qishirwa.” Wannan magana ba ta sa waxannan mutane suka tsaya matsayinsu, suka nisanci xoreri ba. Ganin haka Annabi Sallahu Alaihi Wasallam don ya tabbatar masu da cewa hanyar jirgi daban ta mota kuma daban, sai ya ci gaba yana xoreri, suna biye da shi. A rana ta uku sai ga wata ya tsaya. Domin Manzon Allah Sallahu Alaihi Wasallam ya nuna masu cewa ya yi hakan can ne, don su gane kuskurensu sai ya ce masu: “Da Allah bai sa wata ya tsaya ba da na qara na uku a xore.”

Shi kuwa Anas Raliyallahu Anhu, a kan wannan magana ta xoreri, cewa ya yi a nasa Hadisi: “….. Da ma a qarshe watan Azumi ne wannan al’amari ya faru. Ganin Manzon Allah Sallahu Alaihi Wasallam ya kama xoreri ba ji ba gani, sai wasu daga cikin Sahabbai suka rufa masa baya. Ganin haka sai ya yi masu kandako da cewa: “Me ke  faruwa na ga wasu daga cikinku suna xoreri? Ku tuna fa matsayina da naku ba xaya ba ne?  Amma sa’a kuka yi watan ya qare. Da kwanansa ba su qare ba, lalle da idan na sullata ina Azumi ba ajewa, sai masu son zurfafawa daga cikinku sun yi saranda sun ba ni gari.”

Wannan matsayin da mataki da Manzon Allah Sallahu Alaihi Wasallam ya  xauka na nuna wa musulmi cewa Shari’ar Musulunci, Shari’a ce da ba ta son ta shaqe  wa mabiyanta zaiti, kamar yadda kuma yake yi mana hannuka mai sanda da cewa: “Duk wanda ya yi wa addinin Musulunci kwasar karan mahaukacciya, lalle kuwa sai wankin hula ya kai shi dare.” 
 Nassosa da dama da ke qunshe da irin wannan ma’ana mai nuna cewa sauqi da kore matsuwa, da nisantar tsananta wa rai, su ne ginshiqin  wannan addini. Su kuwa waxannan tanade-tanade da Allah Maxaukakin Sarki ya yi wa wannan addini ado da qawanya da su, na dacewarsa da xabi’ar xan Adamu ta asali, tarihi ya tabbatar da cewa da hakan ne addinin ya sami gindin zama da wanzuwa har abada. Godiya kuwa ta tabbata ga Allah, wanda ya ni’inta mu da wannan addini na Musulunci.
Haka shi ma wancan horo da Annabi Sallahu Alaihi Wasallam ya yi wa waxancan Sahabbai masu kyakkyawar niyya da son koyi da shi, abu ne da ya yi dai-dai. Domin ya dace da xabi’ar xan Adam. Wato a lokacin da ya gudar masu wahala da shiga uku Sallahu Alaihi Wasallam, amma wasu daga cikinsu suka kasa fahimta. A irin wannan  hali ya yi wani abin da zai sa su jiya a jikinsu, tun da Allah a cikin ikonsa bai yarda kunnuwansu suka ji ba. Wani abin lura kuma a nan shi ne, kai ka san ba don abin da suka yi na haramiyya  ba, ya yi masu wancan hora Sallahu Alaihi Wasallam. Don da haka ne kai ka san ba  za su ko kusance ta ba. Shi kuma ba zai tava masu a kan ta ba. Amma kasancewar al’amarin halas, sai ya sakar masu gatari ya riqe masu votar, tunda sun ce suna iya haxiyewa. Ya kuma yi masu haka ne Sallahu Alaihi Wasallam kamar yadda muka faxa a baya, don ya tabbatar masu da cewa matsayinsu fa, da nasu ba xaya ba Sallahu Alaihi Wasallam. Shi Annabi ne da Allah Ta’ala ke yi wa baiwa da luxufi irin wadda bai yi wa kowa ba.

4.16.2 Umurni da Fitar da Zakkar Fid-Da-Kai:


           Saboda jinqayi da son alheri ga al’ummarsa, Annabi Sallahu Alaihi Wasallam ya umurci Sahabbai da fitar da Zakkar fid-da-kai, don ta zama kaffara gare su, a kan wasu ‘yan qananan abubuwa da suka iya aikatawa, irn waxanda aka hana mai ibadar Azumi ya aikata, don kada Azuminsa ya sami tasgaro. 


Dan Umar Raliyallahu Anhu  na cewa: “Manzon Allah Sallahu Alaihi Wasallam ya yi umurni da fitar da sa’i xaya na dabino ko sha’iri a matsayin Zakkar fid-da-kai a kan kowane musulmi; namiji da mace, yaro da babba, xa da bawa. Ya kuma ce a bayar da ita kafin mutane su fita zuwa Sallar Idi, a ranar Sallah.”

Haka kuma an riwaito Addullahi  xan Sa’alabata Raliyallahu Anhu na cewa: “Kwana biyu ko xaya kafin ranar Sallah, Manzon Allah Sallahu Alaihi Wasallam ya yi wa mutane huxuba yana mai cewa: “Ku bayar da sa’i xaya na alkama ko acca, ko dabino ko shari’ri  a kan kowane kai, yaro da babba.” 
 
Shi kuwa Abu Sa’ida Al-Khudari Raliyallahu Anhu  cewa yake yi: “A zamanin Manzom Allah Sallahu Alaihi Wasallam mukan fitar da sa’i xaya ne na abin ci a matsayin Zakkar fid-da-kai.” A lokacin kuwa a cewarsa: “Abincinmu bai wuce sha’iri da zabibi da aqdu da dabino ba.”
 


Shi kuwa xan  Abbas Raliyallahu Anhu ga abin da ya ke cewa: “Manzon Allah Sallahu Alaihi Wasallam ya yi umurni da fitar da Zakkar fid-da-kai don ta zama kaffara ga mai Azumi a kan wata ‘yar karauniya da yasassun maganganu, a kuma wadatar da miskinai da abin ci. Wanda duk ya fitar da ita kafin Sallar Idi a ranar Sallah, to, ta karva sunanta an kuma karva. Wanda kuwa ya bari da gangan, sai da aka sauko Idi sannan ya fitar, to ya yi sadaqa ne kawai ba Zakkar fid-da-kai ba.”
 Amma duk wanda bai san watan Sallah ya tsaya ba, sai da aka sabko daga Idi , ko kuwa yana cikin halin tafiya, ko a garin da yake zaune babu wanda ya cancanci a ba wa Zakkar, to, ya halasta gare shi ya fitar da ita duk lokacin da damar hakan ta samu, bayan qare Sallar ta idi. Allah Maxaukakin Sarki mai rahama ne da jinqayi, ba ya kuma xora wa rai abin da ba ta iyawa.”
 


Bisa wannan matashiya a wannan zamani namu, duk da kwaxayin da ma’abuta addini ked a shi na aikata ayyukan alheri, bai cika mizani ba a wannan vangare na Zakkar fid-da-kai. A kan haka muke ganin yana da matuqar kyau masu da’awa su qara wayar wa da mutane kai, a kan wannan ibada da abin da ya sa aka Shar’anta ta a kansu. Wato tabbatar da ganin farin ciki ya leqa gidan kowane musulmi a safiyar ranar  Sallah. Bisa wannan dalili ne kuma, da magan-ganun da ke yawan tasowa a kowace Shekara, a kan wannan ibada ta Zakkar fid-da-kai, kamar yadda suke yawan tasowa a kan adadin raka’o’in Sallar Tarawihi, muke ganin ya wajaba:
(1) A yi wa Malaman da suka halasta fitar da kuxi a matsayin Zakkar fid-da-kai, da waxanda ke  amfani da wannan fatawa tasu uzuri, kuma xayan waxancan abubuwa da Sunnah ta zo da su shi ne mafifici. Amma kuma wannan ba zai kore wannan qoqari nasu ba, domin sun yi shi ne da kyakkyawar niyya, ta son tabbatar da hikimar da ke cikin  wannan ibada da amfaninta.


Irin wannan banbancin fahimta da ke tsakaninmu da su, abu ne mai daxaxxen  tarihi, da ba za iya magancewa ba. A kan haka muke ganin mafificin abu shi ne ko wane musulmi (xalibi) ya tsaya a kan fatawar da dalilinta ya fi qarfafa gare shi, ya kuma shirya fuskanta da sauraren qalubalen xayan vangare. Amma ya kama bakinsa kar ya ce komai. Bayan wannan  kuma sai a taru gaba xaya a faxakar da jama’a cewa, wannan banbancin fihimta da suka gani a cikini wannan  ibada, abu ne da ke da asali da gindin zama a Shari’a.

Yin haka zai sa mutane su qara aminci da Malamai masu qoqari a cikin addini, su kuma gane hikimomin da ke cikin kowace ibada. Ko shakka babu, hakan ya fi ci gaba da irin waxancan gardamomi marasa amfani, da ke kawai vata zukata da ayyukan bayi. A qarshe a tashi tutar babu; ba tulu ba ruwan daxi. Kamar yadda Allah  Subhanahu Wa Ta’ala ya mantar da Annabi Sallahu Alaihi Wasallam takamammen daren Lailatul-Qadri, saboda jayayyar da wasu mutane biyu daga cikin musulmi suka yi a kansa. 
(2) Ya fi kyau mutum ya yi qoqari ya fitar da wannan Zakka ta fid-da-kai ta hanyar amfani da kalar abinci mafi rinjaye agarin da yake  zaune a ciki. Yin haka shi ne mafi zama salama, da dacewa da Sunnar Annabi Sallahu Alaihi Wasallam da haxuwar kan al’umma. Savanin fitar da kuxi, abin da suka yi savani a kai.

(3) Idan za a fitar da wannan zakka kamata ya yi a fitar da ita da nau’in abin cin da talakawa suka fi buqata, ba wanda masu fitarwar suka fi so da sha’awa ba. Dalili kuwa shi ne cewa aka yi a wadatar da talakawan a ranar idi. Duk da yake dai, kowane irin nau’i na  abin ci aka fitar da shi ya yi, amma dai an fi son wanda talakawa za su yi lale marhabin da shi, ya kuma kashe masu qwandar kwaxayi da yunwa ko da a yinin ranar Sallah ne kawai. Allah shi ne mafi sani.

Haka kuma wasu na’uka na hatsi da wasu mawadata ke raba wa talakawa a wannan rana a matsayin Zakkar, ba su da wani amfani. Saboda rashin kyawonsu,  qarshenta dole su sayar wa wasu yan kasuwa,  su kuma su sake sayar wa wasu attajirai. Su kuma su sake raba wa wasu talakawa su, a matsayin Zakkar. Ka ga amfani ya koma ga attajiran ‘yan kasuwa ke nan, ba talakawa ba.


Ko shakka babu wannan babban kunkure ne. Dole ne, kamar yadda muka faxa a baya kaxan, idan za a fitar da wannan Zakka, a nemi hatsi mai kyawon gaske. Domin kuwa da haka ne kawai za a iya faranta wa talakawa rai a wannan rana. Kuma da mutane sun dage a kan haka, lalle da wasu hakunce-hukunce sun bayyana a kan matsalar bayar da wasu nau’o’in hatsi da abin ci. Wanda hakan za ta taimaka ga rage yawan talakawa  a manyan biranen duniya. Domin kuwa matuqar ana qoqarin rage kaifin talakawa da ke damuwar masau xan qarfi, to kuwa arzikin da ke hannun mawadata ba zai wuce min sharri  balle ya kai ma halaqa ba. Kamar yadda ya ke faruwa a yau a qasashen da ke gudanar da tsarin jari hujja, inda za ka taras da wasu ‘yan tsirarun mutane sun murxe dukiyar al’umma.

(4) Ya kamata kuma a fahmici cewa, ba ya halatta a xauki Zakkar kono daga wani gari ko wata qasa zuwa wasu. Lalle ne mutum ya raba ta a cikin garin da yake zaune. Abin da ke faruwa a yau na yawo da ita gari-gari, qasa-qasa, ko shakka babu kuskure ne, da ke  da buqatar gyara. Domin kuwa hakan na yamutsa hazon tsarin baki xaya, wanda a qarshe haqqin ba zai isa ga masu shi na haqiqa ba, balle masu fitarwar su sami wuyan hannunsa.

(5) Abin da wasu mawadata ke yawaita yi a yau  na damqa wa wasu hukumomi da ma’aikatu da qungiyoyi Zakkokinsu na fid-da-kai, don raba wa talakawa, na da buqatar gyara. Dalili kuwa shi ne waxannan mutane a haqiqa suna wakiltar masu fitar da Zakkar kawai ne ba talakawa ba. Saboda kowa suka ga dama ba wa suke yi, su kuma hana wa wanda suka ga dama, ba tare da kula da canantar na farko ko rashin ta ga mai bi masa ba. Iyakar buqatarsu ita ce a dai sauko Idi, wani abu rage na Zakkar a qasa ba. Saboda haka lalle ne irin waxannan mawadata su tabbatar da adalci da amanar duk wanda za su damqa wa iri wannan amana, tare da tabbatar da cewa zai raba ta kamar yadda Shari’a ta shata. Idan kuwa ba haka ba, to lalle da sauran rina a kaba.

4.16.4 Wakilta su ga Wasu Ayyuka.

           An riwaito Abu Hurairatya Raliyallahu Anhu na cewa: “Manzon Allah Sallahu Alaihi Wasallam ya wakilta ni, tsare wata Zakka da aka tara ta fid-da-kai. Sai wani mutum ya zo yana xiba. Ni kuwa na kame shi, na kuma nace a kan lalle sai mun gurfana da shi gaban Manzon Allah Sallahu Alaihi Wasallam…”


Ka ga wanan Hadisi na nuna mana yadda Annabi Sallahu Alaihi Wasallam kan rage wa kansa nauyi ta hanyar wakilta Sahabbai. Da ma kuma ai hannu xaya ba ya xaukar jinka, kamar yadda itace xaya ba zai iya karba sunan gandun daji ba. Kuma ko shakka babu sai ta irin wannan hanya ce kawai mai da’awa ke iya wanzar da wasu ayyuka da suka hau kansa. Sai dai kuma wajibi ne kafin mai da’awa ya wakilta wani daga cikin Sahabbansa ga wani aiki na da’awa, ya tabbatar da cewa ta amince masa ga wannan aiki, domin kuwa ba kowane mutum ne ake wakiltarwa ga wani aiki ba, matuqar ana so kwalliya ta biya kuxin sabulu.

Masaniyar da manzon Allah Sallahu Alaihi Wasallam ke da  ita  da halaye  da xabi’un Sahahabbai, da abin da kowane xaya daga cikinsu ke iyawa, da walilta su a daidai gurabun ne, suka taimaka masa ga isar da saqon Allah. Aka wayi gari suka zama fitilu masau haske, kuma ginshiqan daular Musulunci, wanda hakan ta haskaka rayuwar 'yan Adamu a duniya baki xaya. Wannan shi ne abin da Manzon Allah Sallahu Alaihi Wasallam ya yi ba ragi ba qari. Ya tarbiyyanci Sahabbai ne, don su zama shugabannin al’umma, ba bayi da fadawansa ba.


Amma abin mamaki a yau, za ka taras ba haka mafi yawan malamai damanyan masu wa’azinmu suke ba, tattare kuma da tutiyyar da suke yi ta zama nagartattun bayi. Sai ka taras da sun tara aiki dubu gabansu. A  qarshe kuma su kasa aiwatar da xari xaya, ko su mayar da hankali ga wasu tarin ayyuka maras cikakken amfani, wanda da za su yi amfani da wannan lokaci ko kashi xaya bisa goma nasa, a kan wani aiki xaya  muhimmi, ya fi. A wasu lokutan kuma ko da sun yarda su wakilta wani daga cikin Sahaban nasu ga wasu ayyuka, sai ka taras sun wakilta rubabi-rubabi gudanar da aikin ba ko alama.


Manyan Malamai da masu wa’azi a yau na da matuqar buqata fiye da kowane lokaci da irn wannan koyarwa ta Annabi Sallahu Alaihi Wasallam, wato wakiltarwa. Masamman a cikin wannan wata mai alfarma, kasancewar qofofin ayyakan alheri buxe kodayaushe. Kuma ga su nan ko’ina a wannan lokaci, ana qara fitowa da wannan buqata a fili. Amsa wannan kira kuwa zai taimaka ga samar da matasa waxanda za su maye gurbin magabata.

Koyi da wannan Sunnah ta Manzon Allah Sallahu Alaihi Wasallam ga masu da’awa wajibi ne, domin kuwa ba a fafa  gora ranar tafiya. Idan aka sa wa matasan almajirai ido ba a koya masu manyan ayyuka ba, suka samar wa kansu wasu ayyuukan na daban, to ko shakka babu idan ranar bukatar su ta kama ba za a sha da daxi ba,  sai dai a yadda suka dama.

Da wanann muke roqon Ubagijinmu Allah, ya yi mana jagora, ya xora mu a kan abin da zai taimaki Musulunci da musulmi a kan wannan hanya da muke kai, ta wa’azi da karatarwa.
4.16.5 Cigaba da Aikin Qwarai: 

           Ci gaba da aikata nagartattun ayyuka, ba tare da la’akari da wani kevantaccen lokaci ko wuri ba, na sa musulmi ya dace da yardarm Allah Subhanahu Wa Ta’ala. Kan haka ne Annabi Sallahu Alaihi Wasallam  cikin jinqayi da rahama irin tasa yake kwaxaitar da Sahabbai, a kan ci gaba da yin Azumi ko bayan wucewar Ramala, wato Azumin nafila inda yake cewa: “Duk wanda ya azumci Ramalana ya kuma rufa masa baya da Azumin kwana shida a cikin watan Shauwal, to kamar ya azumci zamani ne gaba xaya.”
 Ba lalle ne ayyukan nagarta da xa’a su kasance masu yawa ba, a’a, albarkar abu ta fi yawansa. Kuma mafi soyuwar aiki a wurin Allah Subhanahu Wa Ta’ala shi ne wanda kyakkyawan aiki da  mummuna dukan su, qorai ne da ke biye da ‘yan‘uwansu koyaushe. Saboda haka ne Annabi Sallahu Alaihi Wasallam bai tava fara aikin alheri ya daina ba,
 sai daxi.
 

Babu wani dalili da zai hana mai koyi da Sunnar Annabi Sallahu Alaihi Wasallam ci gaba da ayyukan alheri, matuqar dai da gaske yake yi. Karewar watan Ramalana ba hujja ba ne, domin kuwa babu watan da Allah ba ya nan a cinkinsa balle. Yau da gobe kuma ba ta bar komai ba, kullum kwanki sai baya suke yi, samun shiga Aljanna kuwa sai an yi da gaske domin ba ta rago ba ce. Sai an so Allah  so na haqiqa an kuma  zare dantse an yi auyuka na qwarai ba dare ba rana, sannan ne ake iya samun lasisin shiga Aljanna.

Tabbatattar magana ce cewa, Sunnah ta tanadi mutum ya yawaita ibada a cikin watan Ramalana fiye da kowane lokaci, kamar yadda ya zo a cikin Hadisin xan Abbas Raliyallahu Anhu cewa: “Mazon Allah Sallahu Alaihi Wasallam ya fi kowa kyauta a cikin al’umma musamman idan watan Ralamana ya kama, abin babu kama hannun yaro.”
 A wani Hadisi kuma Nana Aisha Raliyallahu Anha na cewa: “Idan kwanaki goba na qarshen watan Ramalana suka kama, Manzon Allah Sallahu Alaihi Wasallam kan qara qaimin ibada fiye da kowane lokaci.”
 Amma idan aka dubi waxannan nassosa da idon basira, to za a fahimci cewa, bayanin da suke yi na qaimin da Annabi Sallahu Alaihi Wasallam ke qarawa a kan ibada da ayyukan alheri,  a cikin wannan wata na Ramalana na tafiya ne kafaxa-da-kafaxa, da tabbatar wa mai karatu da cewa ba lokacin watan Azumin kawai yake waxannan ayyukan alheri ba, idan kuma ya wuce shi ke nan.

Wannan magana na tabbata ne, idan aka yi la’akari da lafazin da ke cikin nassosan na qara qaimi. Ashe da ma can da akwai qaimin, qara shi ne kawai yake yi a wannan lokaci Sallahu Alaihi Wasallam. To ko banza, a tsarin Musulunci watan Ramalana wata ne na xaukar haramin gudanar da rayuwa a cikin sauran kwanaki da watannin shekara. Wanda haramarsa ta fi kyau da qarfafa, to zai kammala shekararsa da qarfi da kyakkyawan sakamako. Ashe kuwa mai hankili duk, zai qara qaimi a cikinsa. Kuma a fili take cewa sauran kwanakin shekarar mutum ba za su yi kyau ba, matuqar bai sha daurin sanin girman Allah da qiyaye dokokinsa ta hanyar yawita bauta da ayyukan alheri a lokacin Azumin Ramalana ba. Sai da haka ne zai gane duniya ba bakin komai take ba. Kuma abin da Allah ya tanadar wa bayinsa muminai na mamaki a cikin Aljanna, ya fi, nesa ba kusa ba.
 Kamar yadda kuma abin da ya tanada a Wuta na azaba don kangararru daga cikin bayinsa ya fi qarfin duk wani nau’i na azaba da ke bisa doron qasa.

To kuma inda ma gizo ke saqar shi ne ba kawai mutum ya yi ta ibada a cikin watan Ralamana da bayansa ba kawai. A’a ba zai sami moriyarta ba, sai ta ratsa jini da tsokarsa, ta yadda ba yadda za a yi ya sami kwanciyar hankali da natsuwa idan ba ita ya yi ba, a matsayinta na abin da ya fi soyuwa gare shi. Haka Annabi Sallahu Alaihi Wasallam ya xauki ibada. Dubi abin da yake ce wa Bilalu game da Sallah, Sallahu Alaihi Wasallam : “Ya kai  Bilalu ta shi ka kira Sallah, ko muna samu hankalinmu ya  kwanta.”
 Da kuma cewar da ya yi: “Allah ya sa mani so da qaunar yin Sallah fiye da yadda ido ke son ya yi tozali da abin da yake so.”
 Kai qarewa da qarau, wani dare yana xakin Aisha Raliyallahu Anha sai yake ce mata: “Ya ke Aisha xan yi haquri ina son in xan yi ibada zuwa ga Ubangijina.” Aisha Raliyallahu Anha ta ce: “Sai na ce masa a gaskiya ina da buqata da kai. Amma kuma duk da haka, ba ni son abin da zai vata maka rai.” Ina qare faxar haka inji ta, sai ya tashi ya yi arwalla ya kama Sallah,” A qarshe kuma yanayin Sallar kamar yadda ta bayyana, sai wanda ya gani saboda tsananin kukan da ya dinga a ciki, da qasqastar da kai da fadanci a wurin Allah
 (Koma fasali na Biyu)


Haka ake so Sallar kowane musulmi ta kasance. Savanin yadda mafi yawan mutane ke yi yanzu, wato yin ibada cikin kasala da nauyin jiki, ana kuma gaggawa irin ta mai son ya jefar da xan magawaro don ya huta da quda. Irin wannan xabi’a kuwa na sa musulmi, a cikin halin kaxaita ko cikin taro, yin babbar hasarar da Allah Subhanahun Wa Ta’ala ne kawai ya san iyakarta, na vata lokaci matuqa ba tare da sun damu ba, ana wasu abubuwa marasa amfanin yau bare na gobe. Alhali kuwa kamata ya yi, ya tanadi wani abu na nafila, wanda za su iya  cike wani givi da shi gobe qiyama komai kuwa qanqantar azaba, koko ya xaga darajarsu zuwa wani mataki na gaba.

Yau, da wannan al’umma za ta yi binciken qwaqwaf, ta tantance irin lokacin da qarfi da damar da xaixaikunta ke vatawa a iska, da ta yi kukan uwar Musa. A yi amfani da ita a fagen  da’awa da sauran ayyukkan alheri na ibada irin waxanda ake gudanrawa lokaci-lokaci, a matakin xaixaiku da jama’a da an yi matuqar mamakin irin ci gaban da za a samu. Ko banza ga shi watan Ramalana da lokuta  masu kama da shi, lokaci ne da kowane musulmi ya sakankance da cewa, zai iya yawaita ayyukan alheri a cikinsa ninkin-ba-ninkin. Domin akwai damar yin haka, matuqar ya sa kansa ya kuma nemi taimako da gudunmawar Allah Maxaukakin Sarki.

Wannan wata na Ramalana wani ma’auni ne da musulmi ke iya auna kansa da shi, ya gane abin da yake iyawa na qwazo a fagen ibada ko ba a cikin watan ba, tunda,   ya tava yi, gain kuwa ya kori ji. Haka kuma ma’auni ne shi na tabbatar masa da cewa babu wani shexanin mutum ko aljani, da zai iya rinjayarsa, ko Azumi ya wuce, tunda da shi, ya yi galaba a kansa wani lokaci domin qarfin imanin da ya taimake shi a kansu. A wancan lokaci abu ne da ke tare da shi kodayaushe. Haka kuma gidan Aljanna da na Wuta suna nan suna jiran ma’abutansu, shi kuma Allah Ubangijin bayi Rayyaye ne ba ya kwana  ba ya angaje.

Da wannan muke kira ga ‘yan’uwa musulmi da cewa kar mu yi sake, mu yunqura tun watan Ramalana bai bi rana ba. Aka  kwance tare da saya na Aljanna Mu yi qoqari kafin haka ta faru mu kama lafiyayyar hanya wadda za mu sadu da watan Azumin baxi muna a cike da qoshin lafiya da kwaciyar hankali. Sannan mu sake xaukar sabon harami da guzuri, muna Allah Maxakakin sarki mai kowa mai komai.

Wani abu kuma da nake jin ya kamata in ja hankalinmu zuwa gare shi kafin in xiga aya shi ne, a zahiri cewar da Manzon Allah Sallallahu Alaihi Wa Sallam ya yi: “Duk wanda ya azumci watan Ramalana sannan ya rufa masa baya da Azumin kwanaki shida a cikin shauwal……” Wannan magana na nufin wanda bai sha Azumi ko xaya ba na Ramalana. Amma idan akwai wani abu a kansa na bashi, to lalle ne sai ya biya shi kafin wannan. Ya samu kuma ya xan sa rana bayan rankon, duk da yake an fi son a yi su nan take. Domin azumtar waxannan kwanuka a ranar talata da alhamis da ayyumulbil ya fi lada bisa ga yin su a cikin wasu kwanaki. Allah shi ne mafi sani.

Allah ka sa mu dace, ka cusa mana shiriya, ka yi mana rahama, ka kuma yi mana toliya da ihsaninka. Ya mafi girman masu girma, mafi alheririn masu jinqayi.
                                                 Kammalawa


Wannan aiki da ya gabata ya qunshi xan taqaitaccen tarihi ne a kan Rayuwar Masoyinmu kuma Annabinmu Sallahu Alaihi Wasallam, a cikin watan Azumin Ramalana. Mun ga irin yadda Ma’aiki yake gaxa da farin cikin kamawar wannan wata mai alfarma da girman daraja. Yake kuma shirya wa ibadar da ke cikinsa matuqar shiryawa. Hidimar Azumi da nauye-nauyensa ba su hana Annabi Sallahu Alaihi Wasallam kula da haqqoqan da ke bisa kansa na matansa, ta fukkar kyautatawa da karantarwa da shiryar da su ba. Tare da haka kuma bai kasa kulawa da al’ummarsa ba, wato Sahabbai. Tsaye yake Sallahu Alaihi Wasallam su ma, a kan karantar da su ta hanyar aza wa qananansu a fagen ma’arifa xan ba, tare da ci gaba da tattashiya da matsakaitansu. Shi ke yi masu sulhu ya kuma shige  masu gaba a wasu buqatun, duk ba tare da wani aiki ya hana shi kula da wani ba Sallahu Alaihi Wasallam.

Irin wannan qwazo kuwa na Ma’aiki baiwa ce daga Allah wadda ya yi gare shi, don ya zama abin koyi ga al’ummarsa, ta hanyar share masu hanya tare da kafa masu hujja; Malaman su da farare hula.

A fahimtata, wannan aiki ya zo a kan kari, domin kuwa babu wani alheri ga musulmi irin ya gudanar da rayuwarsa kamar yadda Manzon ya koyar sallahu alaihi wasallam. Wannan ita ce hanya madaidaiciya kuma ‘yar kurxe, wadda ke kai mutum zuwa ga samun yardar Allah Mahalici, da karva kiransa kamar yadda yake cewa, a  wata aya: “Ka ce: “Idan kun kasance kuna son Allah, to ku bi ni sai Allah ya so ku, ya kuma gafarta maku zunubanku, kuma Allah mai gafar ne mai jinqayi.” (2:31).

Ko shakka babu, idan muka yi aiki da abin da wannan aya ta qunsa, addinimu zai kyautata. Kuma tabbas ina da yaqinin cewa alu’ummarmu na da matuqar sha’awar biyar koyarwar Annabi Sallahu Alaihi Wasallam, sai dai waxansu abubuwa ne ke yi masu shamaki, su hana su more wa alherin da ke cikin wannan wata mai alfarma. waxannan abubuwa sun haxa da.
1- Rashin masaniya da yadda Ma’aiki ke gudanar da rayuwasa a cikin watan Azumi.

2- Rashin mayar da hankali ga tabbatar da hikimomin da ke cikin ibadun da anka shar’anta yi a cikin watan.
3- Imani da wasu mutane da yawa ke da shi, na cewa ibadar Azumi ta qunshi nisantar wasu abubuwa ne kawai. Sun manta da cewa akwai wasu ibadodi da anka gindaya na neman kusanci don qara tabbatar da manufar Azumi da samun lada mai yawa.

4- Wasu mutane kuma sun manta da cewa qananan zunubbai da laifukka, duk da yake ba su vata Azumi gaba xaya, suna rage masa kwarjini. Kai wani lokaci ma idan suka biyu ya sha yanwa da qishiruwar banza kawai.

5- Wasu kuma sai su mayar da hanakili ga abubuwan da ba su taimkawa da komai ga tabbatar da alfarman Azumi kamar yawaita kwasar gara (abinci) da sauran abubuwan jin daxi, da doguwar hira da dare da baccin rana da yawace-yawacen banza da zama da ‘yan zaman kashe wando, da mayar da hankali kacokan a kan al’amurran duniya, a manta da Lahira.

Ka ji waxannan abubuwa. Sai dai kuma ba takalmin kaza ba ne su, ana iya magance su ta hanyoyi kamar haka.
i- Lalle ne, Malamai magada Annabawa su tsare aikansu na wa’azi da gargaxi tare da aikata abubuwan da suke faxa, don mutane su kwaikwaya. Kada su yarda a same su suna aikata abubuwan ashsha. Wannan manufa na iya tabbata ta hanyar amfani da kayayyakin sadarwa na zamani. 

ii- Lalle ne kuma kowane musulmi ya yi iyi qoqarin ganin dalilin da ya sa Allah ya halincce shi ya yi amfani. Haka za ta taimaka masa ga qara qaimi a kan ayyukan qwarai da nisantar na ashsha, ta hanyar awo da gwaji da sanin ciwon kai. Irin wannan fahimta ce ke sa mutum ya xaure akuyar zuciyarsa gindin magarya. Ya yi amfani da lokacinsa yadda ya kamata ta hanyar qin yarda da wadatuwa da abubuwa na mustahabbi, ga farillai da wajibbai na kallon sa. Ta haka sai ka same shi kabbarar farko ta kowace Sallah da asuba bat a wuce shi, don ya riga ya koya kuma sabo tun a cinkin watan Ramalana. 

iii- Haka kuma wajibi ne mutane su haxa qarfi da qarfe a kan ganin sun cusa wa al’umma ruhin koyi da Annabi Sallahu Alaihi Wasallam sau da qafa, a cikin kafatanin sasannin rayuwarsu, da kuma musamman a cikin watan Azumin Ramalana. Wannan kuwa karatu, da yi wa  ladubba da hukunce-hukuncen Azumi nazarin qwaqwaf, da yaxa su a cikin al’umma ta yadda kowa zai fahimce su, ya kuma ci moriyar alheri da nagarta, za su yawita aikin  jama’a, sharri da fitsara kuma su yi bankwana.
Bayan wannan kuma lalle ne a yi qoqarin gwargwadon hali, a ga tsare-tsaren mu na gudanarwa a makarantun zamani da kafafafen watsa labarai, Ta fuskar yawa da nagarta ta yadda za su dace da qalubalen zamani. Ta haka gurbin da ke akwai a zukatanmu, tattare da zamansa wagege zai cike, ko muna dawowa cikin hayyacinmu. 


A qarshen ina roqon Allah Ta’ala ya yi mana jagora, ya haskaka zukanmu, ya xora mu a kan tafarki madaidaci. Ina roqon ka ya Allah ka saka wa duk wanda ya taimaka da wani abu a cikin tabbata da yaxuwar wannan littafi ta kowace hanya, kamar qarawa abubuwan da ya qunsa armashi, da gyara wa kalmomi da jumlolinsa zama, ko qoqarin ganin ya cika duniyar musulmi. Allah ka sa mu ci moriyar rayuwarmu a cikin muhimman lokutan ibada, waxanda ka arzutta mu da su, da ma wasunsu. Allah ka karva ibadodinmu a cikin wannan lokaci. Ka shiryar mana da ‘yan’yanmu, da iyalinmu. Ka sanya albarka a cikin dukiyoyinmu. Kai mai iko ne a kan haka, ya Allah. Wa Sallallahu Ala Nabiyyina Al-amin Wa Ala Alihi Wa Sahbihi Ajma’ina.    

